
ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 
ᐊᖓᔪᖅᑳᖅ ᔭᐃᒥᓯ ᐋᕆᐊᒃ  

(ᐅᖅᑯᒻᒥᐅᑦ) 
 

ᓯᕗᓕᖅᑎ ᐄᕙ ᐋᕆᐊᒃ 
(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 
ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒧᑦ 

(ᑐᓄᓂᖅ) 

ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 
ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 
ᑕᐅᖅᓯᖅᑕᐅᓂᖏᓐᓄᓪᓗ 

ᑲᑎᒪᔨᖏᓐᓂᑦ 
 

ᕌᓐ ᐃᐊᓕᐊᑦ 
(ᖁᑦᑎᒃᑐᖅ) 

(ᑲᖏᖅᖠᓂᐅᑉ ᓂᒋᐊ - ᑎᑭᕌᕐᔪᐊᖅ) 

ᒥᓂᔅᑕ ᓄᓇᓕᓐᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᓂᕐᒧᑦ; 

ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ 
 

ᔮᓐ ᓂᓐᖓᖅ 
(ᐊᑯᓪᓕᖅ) 

 
ᔮᓂ ᓂᖏᐅᖓᓐ 

(ᓇᓄᓕᒃ) 
ᐅᖃᖅᑎᐅᑉ ᑐᓪᓕᐊ, ᐃᒃᓯᕙᐅᑕᖅ 
ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 
ᐹᓪ ᐅᑲᓕᖅ 

(ᐃᖃᓗᐃᑦ ᐱᖓᓐᓇᖓ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 
 

ᐊᖓᔪᖅᑳᖅ ᑮᑦ ᐲᑕᓴᓐ 
(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, 
ᐃᒃᓯᕙᐅᑕᖅ, ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 
ᒥᓂᔅᑕ ᒪᓕᒐᓕᕆᓂᕐᒧᑦ 

 
ᐋᓚᓐ ᕋᒻᐴᑦ 
(ᑕᓯᐅᔭᕐᔪᐊᖅ) 

 
 

 

ᕗᕆᑦ ᓯᐊᓪ 
 (ᕿᑭᖅᑖᓘᑉ ᓂᒋᐊ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ 
(ᐊᕐᕕᐊᑦ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 
ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

(ᐊᒥᑦᑐᖅ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐅᖃᐅᓯᓕᕆᓂᕐᒧᑦ; ᒥᓂᔅᑕ 
ᓄᓇᖃᖅᑳᖅᓯᒪᔪᓕᕆᓂᕐᒧᑦ 

 

ᐊᖓᔪᖅᑳᖅ ᐲᑕ ᑕᑉᑑᓇ 
(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ 

 
ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᖁᓪᓕᖅ 

ᐃᑯᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒥᒃ  

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᒪᐃᑯᓪ ᓵᓐᑐᓗ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᒫᑦᓯ 19, 2010 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᔭᐃᒥᓯ ᐊᕐᕚᕐᓗᒃ, ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ 
ᑕᒑᖅ ᑰᓕ, ᕌᓐ ᐃᐊᓕᐊᑦ, ᐋᑕᒥ ᖁᒻᒧᐊᑦᑐᖅ, 
ᐊᖓᔪᖅᑳᖅ ᓗᐊᓐ ᑯᓱᒐᖅ, ᔮᓐ ᓂᓐᖓᖅ, ᔮᓂ 
ᓂᖏᐅᖓᓐ, ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ ᐲᑕᓴᓐ, 
ᐋᓚᓐ ᕋᒻᐴᑦ, ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ 
ᓯᐅᑦᓴᒃ, ᐊᖓᔪᖅᑳᖅ ᓗᐃ ᑕᐹᕐᔪᒃ, ᐊᖓᔪᖅᑳᖅ 
ᐲᑕ ᑕᑉᑑᓇ, ᐊᖓᔪᖅᑳᖅ ᕼᐊᓐᑐ ᑐᑐ. 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᔭᐃᒥᓯ ᐋᕆᐊᒃ): ᒫᓐᓇ 
ᑕᐃᒪ ᐊᐱᕆᔪᒪᓪᓗᒍ ᑐᒃᓯᐊᓂᒃᑯᑦ 
ᐱᒋᐊᖅᑎᑦᑎᔪᓐᓇᕐᒪᖔᑦ, ᒥᔅᑕ ᑕᑉᑑᓇ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑕᑉᑑᓇ. ᐅᓪᓛᑦᑎᐊᕙᒃ, 
ᓯᕗᓕᖅᑏ, ᒥᓂᔅᑕᐃᑦ, ᒪᓕᒐᓕᐅᖅᑏᑦ, ᐊᒻᒪᑦᑕᐅᖅ 
ᓄᓇᕗᒻᒥᐅᓕᒫᑦᑎᐊᑦ. ᐅᓪᓛᖃᑦᑎᐊᕐᕆᑦᓯ, 
ᐅᓪᓗᒥᖃᑦᑎᐊᕐᕆᑦᓯ. 
 
(ᑐᓵᔨᒃᑯᑦ) ᑲᑎᒪᔾᔪᑎᔅᓴᑦ 2. ᒥᓂᔅᑕᐃ ᐅᖃᐅᓯᖏᑦ. 
ᒥᓂᔅᑕ ᓗᐃ ᑖᐸᖅᔪᒃ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 131 - 3(2): 

ᐃᖅᑲᓇᐃᔮᖃᑯᑖᓐᓂᕐᒧᑦ ᐱᕙᓪᓕᐊᔭᐃᔨᓂᑦ 
ᐱᓕᒻᒪᖅᓴᐃᓂᕐᒧᑦ ᐃᓕᖅᑯᓯᒃ (ᑕᐹᕐᔪᒃ) 

 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᖁᔭᓐᓇᒦᒃ. 
ᓂᕈᐊᖅᑕᐅᕕᒋᓯᒪᔭᒃᑲ ᐃᒡᓗᓕᒃᒥ, ᓴᓂᕋᔭᒻᒥ.ᓗ 
ᐅᓪᓛᓴᒃᑰᐸᒃᑲ. 
 

ᐅᖃᖅᑎᑦᑎᔩ, ᖁᕕᐊᓱᒻᒪᕆᑉᐳᖓ ᐅᓪᓗᒥ 
ᑐᓴᖅᑎᑦᑎᔪᓐᓇᕐᒥᒐᒪ, ᑐᓴᖁᔨᓪᓗᖓ, ᑖᒃᑯᐊ 
ᐃᓕᓐᓂᐊᖅᑐᓕᕆᔨᒃᑯᑦ ᒫᓐᓇ ᓯᕗᓪᓕᖅᐹᑦᑎᐊᒦᓛᒃ 
ᐃᓕᓐᓂᐊᖅᑎᑦᑎᓇᓱᐊᓕᕐᒪᑕ 
ᐱᓕᒻᒪᓴᖅᑎᑦᑎᒃᑲᓐᓂᕋᓱᐊᕐᓕᕐᒪᑕ. ᑕᒪᒃᑯᐊ 
ᐃᖅᑲᓇᐃᔮᒃᓴᒧᑦ ᕿᓂᖅᑎᐅᕙᑦᑐᑦ ᐃᑲᔪᖅᑎᒋᕙᑦᑕᕗᑦ 
ᒐᕙᒪᒃᑰᓪᓗᑕ, CDOs-ᓂᒃ ᑕᐃᕙᑦᑕᕗᑦ, ᒫᓐᓇ 
ᑐᓐᖓᕕᖃᑦᑎᐊᕈᓐᓇᖅᓯᑕᐃᓐᓇᓕᒑᓕᕐᒪᑕ 
ᐃᓕᓐᓂᐊᖅᑎᑕᐅᓂᒃᑯᑦ. 
 

ᐅᖃᖅᑎᑦᑎᔩ, ᓄᓇᕗᑦᒥ ᑕᒪᒃᑯᐊ ᐃᖅᑲᓇᔮᒃᓴᒧᑦ 
ᐃᑲᔪᕋᓱᐊᖅᑎᐅᕙᑦᑐᖅ, CDOs-ᖑᓂᕋᖅᑕᐅᔪᑦ, 
ᐃᑲᔪᕋᓱᑉᐸᒻᒪᑕ ᑕᒪᒃᑯᓄᖓ 
ᐃᖅᑲᓇᐃᔮᒃᓴᖅᑕᖃᒻᒪᖔᖅ ᑕᒫᓂ ᓄᓇᕗᑦᒥ ᐊᒻᒪ 
ᖃᓄᖅ ᐃᓕᓐᓂᐊᑲᓐᓂᕆᐊᖃᒻᒪᖔᑕ ᑕᒪᒃᑯᓂᖓ 
ᓴᓇᔭᒃᓴᖅᑕᕋᓱᐊᖅᑎᓪᓗᒋᑦ ᐱᓕᒻᒪᓴᖅᑕᐅᑎᓪᓗᒋᑦ. 
ᑖᒃᑯᐊ ᐃᑲᔪᒻᒪᕆᖃᑦᑕᕐᒪᑕ, ᐅᖃᖅᑎᑦᑎᔩ, 
ᓄᓇᕗᑦᒥᐅᓂᒃ ᑕᒪᒃᑯᓂᖓ, ᓲᕐᓗ 
ᓴᓇᔭᒃᓴᖅᓯᐅᖅᑐᓂᒃ, ᐅᕝᕙᓘᓐᓃᑦ 
ᐃᓕᓐᓂᐊᑲᓐᓂᕈᒪᔪᓂᒃ 
ᐃᖅᑲᓇᐃᔭᒃᑖᖅᑎᐊᕐᕈᓐᓇᓛᕈᒪᕗᑦ ᑕᒫᓂ 
ᓯᕗᓂᕆᓂᐊᖅᑕᑎᓐᓂ.  
 

ᑭᓯᐊᓂᖃᑦᖢᓂ, ᐅᖃᖅᑎᑦᑎᔩ, ᐃᒪᓐᓇᐃᑦᑑᒻᒪᑦ 
ᓯᕗᓂᐊᒍᑦ ᐃᓕᓐᓂᐊᖅᑎᑦᑎᕙᓚᐅᖏᑎᐊᒻᒪᕆᒻᒪᑕ 
ᑕᒪᒃᑯᐊ ᐃᖅᑲᓇᐃᔭᖅᑎᒋᔭᕋᓗᐊᕗᑦ 
ᐃᑲᔪᕋᓱᐊᖅᑎᐅᕙᑦᑐᑦ ᑕᒪᒃᑯᓂᖓ 
ᐃᖅᑲᓇᐃᔮᖅᑖᕈᒪᔪᓄᑦ ᐱᓕᒻᒪᔅᓴᒃᑲᓐᓂᕆᐊᓕᓐᓄᑦ. 
ᑕᒪᓐᓇ ᐊᓯᓐᖑᓚᐅᖅᑐᖅ ᑕᖅᑮᑦ ᐊᓂᒍᓵᖅᑐᑦ. 
ᒫᓐᓇᓕ, ᑕᐃᒪ ᐱᓕᕆᒻᒪᕆᓕᕋᑦᑕ ᑕᒪᒃᑯᐊ 
ᐃᖅᑲᓇᐃᔮᒃᓴᒧᑦ ᕿᓂᖅᑎᐅᕙᑦᑐᑦ ᐃᑲᔪᕋᓱᑉᐸᑦᑐᑦ 
ᖃᓄᐃᑦᑐᒥᒃ ᐱᔪᖃᕈᓐᓇᕋᔭᕐᒪᖔᑕ. ᑕᒫᓐᓇᐃᓛᒃ, 
ᐱᓕᒻᒪᔅᓴᖅᑕᐅᖏᓐᓇᓂᐊᖅᑐᑦ ᑕᒫᓂ ᓄᓇᕗᑦᒥ 
ᐊᒻᒪᓗ ᐃᓱᒪᒐᓗᐊᖅᐳᒍᑦ ᑕᒪᒃᑯᐊ ᐱᓕᒻᒪᔅᓴᖅᑕᐅᔪᑦ 
ᐃᓕᓐᓂᐊᖅᑎᑕᐅᔪᓪᓗ ᐃᖅᑲᓇᐃᔮᒃᓴᒧᑦ ᑕᒫᓂ, 
ᑲᓇᑕᒥᑐᐃᓐᓇᐅᖏᑦᑐᖅ ᓇᒥᑐᐃᓐᓇᖅ 
ᐃᓯᕈᓐᓇᖅᓯᖁᓪᓗᒋ ᐱᓕᕆᔪᓐᓇᖅᓯᖁᓪᓗᒋᑦ ᐊᒻᒪᓗ, 
ᐱᔪᓐᓇᐅᑎᑖᑦᑎᐊᕈᓐᓇᖁᓪᓗᒋᑦ. ᑖᒃᑯᐊᓗᒃᑕᐅᖅ 
ᒪᓕᖃᑦᑕᕐᒥᒐᑦᑎᒍ ᓲᕐᓗ ᒪᑯᐊ ᑲᓇᑕᒧᑦ 
ᐃᖅᑲᓇᐃᔮᒃᓴᒧᑦ ᑐᓐᖓᕕᒋᔭᐅᔪᓂᒃ, ᖃᐅᔨᒪᑎᒋᔭᐅᔪᑦ. 
 

ᐅᖃᖅᑎᑦᑎᔩ, ᒫᓐᓇ ᐃᓕᓐᓂᐊᖅᑎᑦᑎᕙᓪᓕᐊᓕᖅᑐᒍᑦ 
ᑖᒃᑯᐊ ᓄᓇᕗᑦᒥ ᓯᓚᑦᑐᖅᓴᖅᕕᒃ, ᐊᒻᒪᓗ 
ᐃᖅᑲᓇᐃᔭᖅᑐᓕᕆᔨᒃᑯᑦ ᑖᒃᑯᐊ ᐱᖃᑎᒋᓪᓗᑎᒍ. 
ᑕᒪᓐᓇ, ᓲᕐᓗ, ᐃᖅᑲᓇᐃᔮᒃᓴᒧᑦ, ᓴᓇᔭᒃᓴᒧᑦ ᑕᒪᓐᓇ 
ᐸᕐᓇᒃᑕᐅᓯᒪᔪᖅ ᐊᕐᕌᒍᓕᒫᒧᑦ ᑐᕌᖓᔪᖅ. ᐊᒻᒪᓗ, 
ᑕᒪᒃᑯᐊ ᐊᓂᒍᐃᑦᑎᐊᖅᑐᑦ ᒫᓐᓇ 
ᐱᔪᓐᓇᐅᑎᑖᕈᓐᓇᑎᐊᕐᓂᐊᕐᓕᕐᒪᑕ 
ᐱᓕᕆᐊᕐᕆᔪᒪᔭᒥᓂᒃ ᓯᕗᓂᕆᓂᐊᖅᑕᒥᓐᓂ ᑖᒃᑯᓄᖓ 
ᑐᕌᖓᔪᓂᒃ. 
 

ᐅᖃᖅᑎᑦᑎᔩ, ᑮᓇᐅᔭᓂᒃ ᐊᑐᕋᓗᐊᖅᑐᒍᑦ, ᐄ, ᑕᒪᓐᓇ 
ᓇᓗᓇᓐᖏᑦᑐᖅ ᑭᓯᐊᓂᓕ ᑕᒪᒃᑯᐊ  

ᐃᖅᑲᓇᐃᔮᒃᓴᓯᐅᖅᑎᒋᕙᑦᑕᕗᑦ 
ᐃᑲᔪᕋᓱᐊᖅᑎᒋᕙᑦᑕᕗᑦ ᐃᓕᓐᓂᐊᖅᑎᑕᐅᖅᔪᐊᖅᐸᑕ 
ᓄᓇᕗᑦᒥᐅᑦ ᐱᕈᖅᐹᓪᓕᕈᑎᔅᓴᖏᓐᓂᒃ ᑖᒃᑯᐊ 
ᐱᓕᕆᓪᓚᕆᒻᒪᑕ. ᑕᒪᓐᓇ ᖁᕕᐊᓇᖅᑐᖅ 
ᖃᕝᕙᐹᓪᓕᕈᑎᒋᓯᒪᔭᕗᑦ ᑖᒃᓱᒧᖓ ᓲᕐᓗ ᐃᓄᒃ 
ᓇᒻᒥᓂᖅ ᐆᒪᔭᕆᐊᖃᒻᒪᑦ ᒪᑭᑎᔭᕆᐊᖃᒻᒪᓪᓗ 
ᐃᑲᔪᖅᑕᐅᖏᓐᓇᕋᓗᐊᕐᓗᓂ ᓇᒻᒥᓂᖅᑕᐅᖅ 
ᐱᔪᓐᓇᖅᓯᔭᕆᐊᖃᒻᒪᑦ. ᐊᒻᒪᓗ ᖁᕕᐊᓱᒻᒪᕆᑉᐳᖓ 
ᑖᒃᑯᓄᖓ ᐃᑲᔪᕈᓐᓇᓂᐊᕐᕋᑦᑕ ᐃᓄᐃᑦ ᓄᓇᕗᑦᒥ 
ᐃᒻᒥᓂᒃ ᒪᑭᑕᕚᓪᓕᕈᓐᓇᖁᓪᓗᒋᑦ ᐃᒻᒥᓂᓪᓗ 
ᐊᐅᓚᑦᑎᐊᕈᓐᓇᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. ᒥᓂᔅᑕᐃᑦ 
ᐅᖃᐅᓯᖏᑦ. ᒥᓂᔅᑕ ᑖᓂᐊᓪ ᓯᐅᑦᓴᒃ. 
 
ᐊᖓᔪᖅᑳᑉ ᐅᖃᐅᓯᖓ 132 - 3(2): 

ᐊᑐᓕᖅᑐᖅ ᓄᓇᕗᒻᒥ ᓯᓚᐅᑉ 
ᐊᓯᔾᔨᕐᓂᖓᓄᑦ ᑲᑐᔾᔨᖃᑎᒌᒍᑎᒃ (ᓯᐅᑦᓴᒃ) 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᖁᕕᐊᓱᑦᑐᖓ 
ᑐᓴᖅᑎᑦᑎᒋᐊᔅᓴᖅ ᐊᕙᑎᓕᕆᔨᒃᑯᑦ 
ᓯᕗᒧᐊᑦᓯᐅᓚᐅᖅᑕᖓᓐᓂᒃ. ᑖᒃᑯᐊ 
ᓴᖅᑭᑎᑦᑎᓚᐅᒻᒪᑕ ᓄᓇᕘᒥᑦ ᐊᑐᓕᖅᑐᑦ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓄᑦ ᐃᑲᔪᖅᑎᒋᔭᐅᔪᑦ ᓄᓇᕗᑦ. 
ᑖᒃᑯᐊ ᓯᕗᓪᓕᐅᖃᑕᐅᒻᒪᑕ ᐸᓐᓇᐃᓪᓗᑎᒃ ᑲᓇᑕᒥ. 
 
ᑕᒪᓐᓇ ᐱᓕᕆᐊᖑᔪᖅ 
ᖃᓄᐃᓕᐅᕈᓘᔭᖃᑎᒌᒃᓯᒪᔪᑦ ᐃᑲᔪᖅᑎᒌᑦᑐᑦ. 
ᑲᓇᑕᒥ ᓄᓇᒥᐅᑕᓕᕆᔩᑦ, ᐃᓄᓕᕆᔨᑐᖃᒃᑯᑦ 
ᑲᓇᑕᒥ, ᐊᒻᒪᓗ ᐊᕙᑎᓕᕆᔨᒃᑯᑦ ᐸᓐᓇᐃᔨᖏᑦ 
ᓄᓇᕘᓪᓗ ᒐᕙᒪᖏᑕ ᐊᕙᑎᓕᕆᔨᖏᑦ, ᓄᓇᓖᑦ 
ᒐᕙᒪᓕᕆᔨᖏᓪᓗ. ᑕᒪᒃᑯᐊ ᐱᓕᕆᐊᒃᓴᐃᑦ 
ᐃᓚᖃᖅᑐᑦ, ᐃᑦᑕᓐᓂᑕᓕᕆᔨᒃᑯᑦ ᑲᖏᖅᑐᒑᐱᒻᒥ, 
ᐊᒻᒪᓗ ᓄᓇᕘᒥᓪᓗ ᖃᐅᔨᓴᖅᑐᓕᕆᔨᒃᑯᖏᑦ. 
 
ᑖᒃᑯᐊ ᐊᑐᓕᖅᑐᑦ ᐃᑲᔪᖅᑎᒌᒍᑕᐅᓚᐅᖅᑐᖅ 
ᒪᕐᕉᓐᓄᑦ ᒐᕙᒫᓄᑦ, ᓄᓇᓕᓐᓂᒃ ᐸᓐᓇᐃᓪᓗᑎᒃ 
ᖃᐅᔨᒪᔪᓪᓗ ᓄᓇᕘᑉ ᓄᓇᓖᑦ ᐊᒻᒪᓗ 
ᖃᐅᔨᓴᖅᑏᑦ. ᑕᒪᓐᓇ ᐱᔪᓐᓇᖅᑎᔅᓯᓚᐅᖅᑐᖅ 
ᓄᓇᓕᓐᓂᒃ ᖃᓄᐃᓕᐅᕈᓐᓇᖅᑎᔅᓱᒋᑦ, ᐊᒻᒪᓗ 
ᑖᒃᑯᐊ ᓄᓇᕘᒥᐅᑦ 
ᐱᓕᕆᔾᔪᑎᔅᓴᑖᖅᑎᐊᖅᑎᑕᐅᔅᓯᐊᒻᒪᑕ ᑕᒪᑐᒥᖓ 
ᑐᑭᓯᐊᖁᓪᓗᒋᑦ ᓇᓗᓈᕿᔪᒥᒃ. 
 

ᐱᓕᕆᓪᓗᓂ ᓄᓇᓕᓐᓂᒃ ᐃᑲᔪᖅᑎᒌᑦ, ᐅᑯᐊ 
ᐃᒪᐃᑦᑐᓂᒃ ᐱᓕᕆᐊᖃᓐᓂᐊᖅᑐᑦ: 

• ᑖᒃᑯᐊ ᓄᓇᐃᑦ ᓇᓗᓇᐃᔭᓪᓗᒋᑦ 
ᐊᑦᑕᓇᖅᑐᖃᖅᑐᑦ 

• ᑕᒪᒃᑯᐊ ᐃᒪᖃᕐᕕᐅᔪᑦ ᕿᒥᕐᕈᔭᐅᓗᑎᒃ 
• ᓄᓇᕘᒥᑦ ᐃᒪᐅᑉ ᖁᕝᕙᐸᓪᓕᐊᓂᖓ 

ᕿᒥᕐᕈᔭᐅᓗᓂ 
• ᐋᖅᑭᔅᓱᐃᓗᑎᓪᓗ ᒪᓕᓪᓗᒋᑦ ᐃᓄᐃᑦ 

ᖃᐅᔨᒪᔭᑐᖃᖏᑦ, ᖃᐅᔨᒪᓂᑐᖃᐃᓪᓗ 
ᑕᓪᓕᒪᓄ ᐊᕐᕌᒍᓄᑦ ᐆᒃᑐᑕᐅᓂᐊᓪᓗᑎᒃ 
(ᐊᕝᕕᐊᓂᑦ, ᑎᑭᕋᔾᔪᐊᒥᑦ, 
ᐃᖃᓗᒃᑑᑦᑎᐊᒥ, ᖁᓪᓗᖅᑑᖅ, 
ᐃᖃᓗᐃᓪᓗ) 

• ᑖᒃᑯᐊ ᐊᖏᓪᓕᒋᐊᑦᑕᐅᓂᐊᖅᑐᑦ ᓄᓇᐅᑉ 
ᐊᑖᓂᑦ ᐊᐅᒃᐸᓪᓕᐊᓂᖓ 
ᖃᐅᔨᓴᖅᑕᐅᓗᓂ. 

 
ᑖᒃᑯᐊ ᐊᕙᑎᓕᕆᔨᒃᑯᑦ ᐱᓕᕇᓐᓇᖅᑐᑦ ᑖᒃᑯᐊ 
ᐃᑲᔪᖅᑎᒋᓪᓗᒋᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ 
ᖃᐅᔨᒪᔭᐅᒋᐊᖅᓱᓂ ᐊᒻᒪᓗ ᐸᓐᓇᒍᑎᒋᓪᓗᒍ 
ᓄᓇᕘᒧᑦ. ᖁᔭᓐᓇᒦᒃ ᐅᖃᖅᑏ. 
 
>>ᐸᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. ᒥᓂᔅᑕᐃᑦ 
ᐅᖃᐅᓯᖏᑦ. ᒥᓂᔅᑕ ᑖᓂᐊᓪ ᓯᐅᑦᓴᒃ. 
 
ᐊᖓᔪᖅᑳᑉ ᐅᖃᐅᓯᖓ 133 - 3(2): 

ᐃᖅᑲᓇᐃᔮᓄᑦ ᐱᓕᒻᒪᖅᓴᕐᓂᕐᒧᑦ 
ᐸᐃᑉᐹᖅᑖᕈᑎᒃ ᓴᖅᑭᖅᑎᑕᐅᔪᖅ 
ᑲᖏᖅᖠᓂᕐᒥ, ᐃᖃᓗᑦᑑᑦᑎᐊᕐᒥ ᐊᒻᒪ 
ᐃᖃᓗᓐᓂ (ᓯᐅᑦᓴᒃ) 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᑖᒃᑯᐊ 
ᐃᖅᑲᓇᐃᔭᖅᑐᓕᕆᔨᒃᑯᑦ ᐃᒪᓐᓇ 
ᐃᓕᓐᓂᐊᖅᑎᑦᑎᕙᓪᓕᐊᖏᓐᓇᕈᒪᒻᒪᑕ ᓄᓇᓕᓐᓂᑦ 
ᐃᖅᑲᓇᐃᔭᖅᑎᖏᓐᓂᒃ ᓄᓇᕘᒥᑦ. ᐅᑐᐱᕆ 
ᓄᕕᐱᕆᒥᓗ 2009-ᖑᑎᓪᓗᒍ, ᑖᒃᑯᐊ ᐃᑲᔫᑎᔅᓴᐃᑦ 
ᐊᐅᓚᑦᓯᓂᒻᒧᑦ ᒥᐊᓂᕆᓂᒻᒧᑦ ᐊᒻᒪᓗ  



ᐅᓪᓗᑐᐃᓐᓇᖅ, ᒫᑦᓯ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᑲᓇᔭᐃᖅᑐᓕᕆᓂᒻᒥ ᐱᕙᓪᓕᐊᑎᑦᓯᓂᒻᒥᑦ 
ᑖᒃᑯᓇᓂ ᐱᖓᓱᓂ ᐊᕕᒃᑐᖅᓯᒪᔪᓂ. 
 
ᖁᕕᐊᓱᑉᐳᖓ ᐃᑲᔪᖅᑎᒋᒐᑦᑎᒍᑦ ᑖᒃᑯᐊ Think 
Training, ᓄᕙ ᔅᑰᓯᐊᒥᑦ, ᑖᒃᑯᐊ 
ᐃᓕᓴᖅᑎᑕᐅᔾᔪᑎᑖᓐᓂᒻᒧᑦ ᐃᓕᓐᓂᐊᓐᓂᐊᖅᑐᑦ 
ᐃᖃᓗᓐᓂᑦ, ᐃᖃᓗᑦᑑᑦᑎᐊᖅ ᐊᒻᒪ ᑲᖏᖅᖠᓂᖅ. 
ᕕᕝᕗᐊᕆ 2010-ᒥ, ᒪᕐᕉᓐᓂᒃ 
ᐃᓕᓐᓂᐊᕌᓂᒃᑐᖃᓚᐅᖅᑐᖅ. 11-ᓗ, 45-ᐳᓴᓐ 
ᓄᓇᑖᖃᑕᐅᓯᒪᓪᓗᑎᒃ. ᑖᒃᑯᐊ ᐃᓕᓐᓂᐊᖅᑐᑦ 
ᑲᖏᖅᖠᓂᒻᒥᑦ ᑕᓪᓕᒪᑦ ᐃᓕᓐᓂᐊᕌᓂᓚᐅᖅᑐᑦ 80-
ᐳᓴᖑᓪᓗᑎᒃ ᓄᓇᖃᖅᑳᖃᑕᐅᓯᒪᔪᑦ ᑖᒃᑯᓇᓂ 
ᐃᓕᓐᓂᐊᖅᑐᑦ ᐃᓕᑕᕆᔭᐅᔾᔪᑎᑖᕋᓱᐊᖅᑐᑦ 
ᐃᖃᓗᑦᑑᑦᑎᐊᒥ. ᑖᒃᑯᐊ ᐱᖓᓱᑦ ᐋᖅᑭᒃᑕᐅᓯᒪᔪᑦ 
ᒪᐃ 2010. ᐊᒻᒪᓗ 58 ᐃᓕᓐᓂᐊᕌᓂᒃᓯᒪᓪᓗᑎᒃ. 
 
ᑕᒪᒃᑯᐊ ᐱᐊᓂᒍᓐᓇᓚᐅᓐᖏᑦᑐᑦ 
ᐃᓕᓐᓂᐊᕈᑕᐅᔪᓕᒫᓂᒃ ᓯᕗᓂᒃᓴᒥᒃ 
ᐱᕕᒃᓴᖃᖅᑎᑕᐅᓂᐊᖅᑐᑦ ᐱᐊᓂᒍᓐᓇᓪᓗᑎᒃ. 
ᓯᕗᓪᓕᖅᐹᒥᑦ ᐊᕐᕌᒍᒥ ᓄᓐᖑᐊᓂᑦ ᐅᒃᑐᕙᒥᒃ 2, 
90 ᐃᓕᓐᓂᐊᕌᓂᓐᓂᐊᖅᓱᕆᔭᕗᑦ ᑕᕝᕙᓂ 
ᐱᖓᓱᓂᒃ ᐃᓕᓐᓂᐊᖅᑐᓂᒃ. 
 
ᑖᒪᒃᑯᐊ ᐃᓕᑕᕆᔭᐅᔾᔪᑎᑖᕋᓱᐊᖅᑐᑦ 
ᐋᖅᑭᑦᑕᐅᓯᒪᔪᑦ ᒫᓐᓇ ᓄᓇᕘᑉ ᒐᕙᒪᖏᑦ 
ᐃᖅᑲᓇᐃᔭᖅᑎᖏᓐᓂᒃ ᐃᓕᓐᓂᐊᕌᓂᒃᓯᒪᖏᑦᑐᑦ, 
ᐃᓕᓐᓂᐊᕆᐊᒃᑲᓐᓂᖁᓪᓗᒋᑦ ᐃᓕᑕᕆᔭᐅᓯᒪᓗᑎᒃ 
ᖃᐅᔨᒪᓂᖏᓐᓂᒃ, ᐊᔪᖏᓐᓂᖏᓐᓂᒃ 
ᐱᔪᓐᓇᓐᓂᖏᓐᓂᓪᓗ. ᑖᒃᑯᐊ ᐃᓕᓐᓂᐊᖅᑎᑦᓯᔪᑦ, 
ᑖᒃᑯᓇᓐᖓᑦ Think Training-ᑯᓐᓂᑦ, 
ᓄᓇᓕᓐᓅᖅᑲᓐᓂᐊᖅᑐᑦ ᐃᓕᓐᓂᐊᖅᑎᔅᓯᒋᐊᓪᓗᑎᒃ. 
 
ᓄᓇᕗᑦ ᒐᕙᒪᖏᑦ ᐃᓚᐅᔪᑦ ᐱᐊᓂᓐᓂᐊᖅᑐᑦ 
ᐱᓕᒻᒪᒃᓴᓪᓗᑎᓪᓗ ᐊᑐᕈᓐᓇᖅᓯᓗᒍ ᖃᐅᔨᒪᔭᓂ 
ᐊᒻᒪᓗ ᐊᑐᓕᖅᑎᓯᕙᓕᐊᓗᑎᒃ ᑕᒡᕙᓂ 
ᐃᖅᑲᓇᐃᔭᕕᒻᒥᓂ. 
 

ᐊᒡᓚᒡᕕᓕᕆᔩᑦ, ᒥᐊᓂᕆᔩᓪᓗ ᐃᓕᓐᓂᐊᕌᓂᒃᑐᑦ, 
ᒪᓕᑦᑐᑦ ᑐᓐᖓᕕᒥᒃ, ᐅᐸᑕᐅᒋᓐᓇᓂᐊᖅᑐᑦ 
ᑖᒃᑯᓇᓂ ᑲᓇᑕᒥ ᐃᓕᓐᓂᐊᕝᕕᐅᒃᑲᓐᓂᕈᓐᓇᖅᑐᓂᒃ. 
 
ᑖᒃᑯᐊ ᐃᖅᑲᓇᐃᔮᖃᓐᓂᒻᒥᒃ ᒪᑐᐃᖓᔪᖅ 
ᐃᖅᑲᓇᐃᔭᖅᑎᓕᒫᖏᓐᓄᑦ ᓄᓇᕗᑦ. 2010-ᒥ 
ᑖᒃᑯᐊ ᑲᔪᓯᑎᑕᐅᓂᐊᖅᑐᑦ 
ᐃᓕᓐᓂᐊᖅᑎᔅᓯᒍᑕᐅᒃᑲᓐᓂᓪᓗᑎᒃ 
ᐊᕕᒃᑐᖅᓯᒪᓂᐅᔪᓕᒫᓂᑦ. 
 
ᐱᒻᒪᕆᐅᓂᖅᐹᖅ, ᐅᖃᑏ, ᑖᓐᓇ 
ᐃᓕᓐᓂᐊᑎᔅᓯᔭᐅᔪᖅ ᐆᑦᑑᑎᑦᑎᐊᕙᐅᔪᖅ 
ᓇᓗᓇᐃᖅᓯᒪᓂᑦᑎᓐᓄᑦ ᐃᓕᑉᐸᓪᓕᐊᖏᓐᓇᓐᓂᕐᒧ, 
ᑕᒪᓐᓇ ᐊᑑᑎᖃᑦᑎᐊᖅᑐᒃᑯᑦ ᐊᑐᖅᓱᒍ ᓄᓇᕘᑉ 
ᒐᕙᒪᖏᑦ ᐃᖅᑲᓇᐃᔭᖅᑎᖏᓐᓄᑦ 
ᐊᒡᓚᒡᕕᓕᕆᔨᖏᓪᓗ ᑖᒃᑯᐊ 
ᖃᐅᔨᒪᓂᖅᓴᐅᖁᓪᓗᒋᑦ ᐱᔨᑦᓯᖅᑕᒥᓂᒃ. ᖁᔭᓐᓇᒦᒃ 
ᐅᖃᖅᑏ. 
 
>>ᐸᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. ᒥᓂᔅᑕᐃᑦ 
ᐅᖃᐅᓯᖏᑦ. ᒥᓂᔅᑕ ᓘᐃ ᑕᐹᕐᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 134 - 3(2): ᑮᓇᐅᔭᐃᑦ 

ᐃᓚᒋᐊᖅᑕᐅᔪᑦ ᓚᐃᓴᖃᖅᑎᑕᐅᔪᓄᑦ 
ᐸᐃᕆᕕᓐᓄᑦ (ᑕᐹᕐᔪᒃ) 

 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᐅᖃᖅᑎᑦᓯᔩ, 
ᖁᕕᐊᓱᒃᐳᖓ, ᐃᓛᒃ ᐊᓚᐃᓂᐊᒍᓱᒃᐳᖓ, ᐅᓪᓗᒥ 
ᑐᓴᖅᑎᑦᑎᓂᐊᓕᕐᒥᒐᒪ ᐃᓕᑦᓯᓐᓂ: 
ᐃᓕᓐᓂᐊᖅᑐᓕᕆᔨᒃᑯᑦ ᑮᓇᐅᔭᓂᒃ 
ᐅᓄᖅᓯᒋᐊᖅᑎᑦᓯᑲᓐᓂᕐᓂᐊᕐᒪᑕ ᑕᒪᒃᑯᓄᖓ 
ᐸᐃᕆᕝᕕᓐᓄᑦ ᐄᑉᐳᕉᓪ 1, 2010 ᐱᒋᐊᕐᓗᒍ. 
 
ᐅᖃᖅᑎᑦᑎᔩ, ᑖᒃᑯᐊ ᑮᓇᐅᔭᐃᑦ ᐃᑲᔫᑎᒋᕙᒃᑕᕗᑦ 
ᐅᓄᖅᓯᒋᐊᑲᓐᓂᕐᓂᐊᖅᑐᑦ $555,000-ᓂᒃ, 
ᑕᒪᒃᑯᓄᖓ ᓄᓇᕗᒻᒥ ᐸᐃᕆᕝᕕᐅᕙᑦᑐᑦ, 
ᑕᒪᒃᑯᓄᖓᐃᓛᒃ ᒥᑭᓛᓄᑦ ᓄᑕᕈᐅᓂᖅᐹᓄᑦ 
ᐸᐃᕆᔭᐅᔭᕆᐊᖃᖅᑐᓄᑦ ᑖᒃᑯᐊ 
ᑐᕌᖓᓗᐊᓐᖑᐊᕐᓂᐊᖅᑐᑦ. ᐊᓯᓐᖑᖅᓯᒪᓕᕋᑦᑎᒍ 
ᑕᒪᒃᑯ ᑮᓇᐅᔭᐃᑦ ᐃᑲᔫᑎᒋᕙᑦᑕᕗᑦ ᐸᐃᕆᕝᕕᓐᓄᑦ 
ᑐᕌᖓᔪᑦ. ᑕᒪᒃᑯᐊ, ᓲᕐᓗ ᑮᓇᐅᔭᓂᒃ ᐅᓄᕐᓂᖅᓴᓂᒃ 
ᓴᖅᑮᓂᐊᖅᑐᒍᑦ ᐸᐃᕆᕝᕖᑦ 
ᐊᐅᓚᑕᐅᔭᕆᐊᖃᕐᓂᖏᓐᓄᑦ. ᐊᒻᒪᓗ, ᓲᕐᓗ 
ᐃᖏᕐᕋᔾᔪᑕᐅᔭᕆᐊᖃᕐᓂᖏᓐᓄᑦ 
ᐊᑭᓕᖅᓲᑕᐅᔭᕆᐊᓖᑦ ᑕᒫᓂ ᐸᐃᕆᕝᕖᑦ, ᑖᒃᑯᓄᖓ 
ᐅᓄᖅᓯᒋᐊᒃᑲᓐᓂᓂᐊᖅᑕᕗᑦ ᑮᓇᐅᔭᐃᑦ. ᑮᓇᐅᔭᐃᑦ  

ᑕᒪᒃᑯᓄᖓ ᐸᐃᕆᕝᕕᓐᓄᑦ ᑕᒪᕐᒥᓕᒫᖅ 
ᑕᑯᓐᓇᓚᐅᕋᑦᑎᒍ 10-ᐳᓴᒥᒃ ᐊᑭᑦᑐᕆᐊᕐᓂᐊᖅᑐᑦ. 
ᑕᒪᒃᑯᐊ ᐊᐅᓚᑕᐅᓂᖏᓐᓄᓪᓗ ᐊᒻᒪᓗ 
ᑲᒪᒋᔭᐅᔭᕆᐊᖃᕐᓂᖏᓐᓄᑦ ᑕᒪᑐᒪᓂ ᐊᕐᕌᒍᑦᑎᓐᓂ 
ᐊᑐᕐᓂᐊᓵᖅᑕᑎᓐᓂ. 
 

ᐅᖃᖅᑎᑦᑎᔩ, ᑖᒃᑯᐊ ᓄᑖᑦ ᑮᓇᐅᔭᐃᑦ ᑕᒪᒃᑯᓄᖓ 
ᑐᕌᖓᓗᐊᕐᓂᖅᓴᐅᓂᐊᕐᒪᑕ ᐸᐃᕆᕝᕖᑦ 
ᐊᐅᓚᑕᐅᔭᕆᐊᖃᕐᓂᖏᓐᓄᑦ. ᐊᒻᒪᓗ, ᑖᓐᓇ 
ᓇᓗᓇᓐᖏᑦᓯᐊᒻᒪᕆᑦᑐᑦ ᑖᒃᑯᓂᖓ ᐊᒃᑐᐃᓂᐊᖅᑐᖅ 
ᒪᒃᑯᓐᓂᖅᐹᖁᑎᒋᕙᑦᑕᑎᓐᓄᑦ ᓄᓇᕗᒻᒥᐅᓄᑦ. ᐊᒻᒪᓗ, 
$200,000-ᑲᓐᓂᕐᓂᒃ, ᐅᖃᖅᑎᑦᑎᔩ, ᑕᒪᒃᑯᓄᖓ 
ᑐᕌᖓᓂᐊᖅᑐᖅ ᐸᐃᕆᕝᕕᓕᕆᓂᐅᕙᒃᑐᓄᑦ. ᑕᒪᒃᑯᐊ, 
ᓲᖃᐃᒻᒪᑦ ᐃᓕᓴᐃᔨᐅᕙᒻᒥᒪᑕᑦᑕᐅᖅ ᐸᐃᕆᕙᑦᑐᑦ, 
ᑖᒃᑯᐊ ᐱᕚᓪᓕᕈᑎᒃᓴᖏᓐᓂᒃ 
ᐃᓕᓐᓂᐊᖅᐹᓪᓕᕈᑎᒃᓴᖏᓐᓄᑦ, ᑕᒪᒃᑯᓄᖓ ᓲᕐᓗ 
ᒥᑭᓐᓂᖅᐹᑦᑎᓐᓄᑦ ᒪᒃᑯᓂᖅᐹᑦᑎᓐᓄᑦ 
ᐃᓕᓴᐃᕙᓪᓕᐊᑎᓪᓗᒋᑦ. 
 

ᑖᓐᓇ ᓯᕗᓕᖅᐹᑦᑎᐊᒥ ᐊᑭᑦᑐᕆᐊᕈᑎᒋᒻᒪᒍ 
ᐅᖃᖅᑎᑦᑎᔩ ᑕᐃᒪᓐᖓᓂᑦ 2000-ᖑᓚᐅᖅᑎᓪᓗᒍ. 
ᐃᓱᒪᕗᖓᓗ ᐊᒻᒪᓗ ᐊᖏᖃᑎᒋᖅᑰᕋᑦᓯᓐᖓ ᑖᓐᓇ 
ᑮᓇᐅᔭᖅ ᐊᑭᑦᑐᕆᐊᕈᑕᐅᓂᐊᖅᑐᖅ ᑕᒪᒃᑯᓄᖓ ᓲᕐᓗ 
ᐊᑑᑎᖃᑦᑎᐊᕐᓂᐊᖅᑐᐊᓘᒻᒪᑦ ᑕᒪᒃᑯᓄᖓ 
ᐃᓕᓐᓂᐊᖅᐸᓪᓕᐊᔪᓄᑦ ᑕᒪᒃᑯᓄᖓ 
ᐃᓕᓐᓂᐊᖅᐸᓪᓕᐊᔪᓄᑦ ᓄᓇᕗᑦ ᓄᑕᕋᖏᓐᓄᑦ 
ᓄᑕᕋᓛᖏᓐᓄᓪᓗ ᐸᐃᕆᔭᐅᔭᕆᐊᖃᖅᑐᓄᑦ. ᑕᒪᒃᑯ 
ᓯᕗᓂᒃᓴᒧᑦ ᐸᕐᓇᑕᐅᓲᖑᒻᒪᑕ 
ᐃᓕᓐᓂᐊᖅᐸᓪᓕᐊᓂᐊᕐᓂᕐᒧᑦ. 
 

ᐅᖃᖅᑎᑦᑎᔩ, ᐊᒻᒪ ᒫᓐᓇ ᖁᔭᓐᓇᒦᕈᒪᕕᔾᔪᐊᖅᐸᒃᑲ 
ᑕᒪᒃᑯᐊ ᐸᐃᕆᕙᒃᑐᑦ ᐃᓕᓴᐃᕙᒃᑐᑦ 
ᓄᑕᕋᐅᓂᖅᐹᑎᓐᓂᒃ. ᐊᒻᒪ, ᓇᓗᓇᓐᖏᑦᑎᐊᒻᒪᕆᑦᑐᖅ 
ᐊᒃᓱᕉᑎᖃᓲᖑᒻᒪᑕ ᑕᒪᒃᑯᐊ ᑲᒪᒋᐊᑦᑎᐊᕈᒪᓪᓗᓂᒋᑦ 
ᐸᐃᕆᔭᑎᑦ. ᑕᒪᓐᓇ ᐃᓕᓴᕆᔭᐅᓗᐊᕌᓗᖃᑦᑕᖏᒻᒪᑕ 
ᑕᒪᒃᑯᐊ ᐸᐃᕆᔨᐅᕙᒃᑐᑦ ᐃᓕᓴᐃᔨᐅᓂᖏᓐᓂᒃ. ᓲᕐᓗ, 
ᐃᓕᓴᖅᓯᕙᒃᑲᑦᑕ ᑕᒪᒃᑯᓂᖓ Kindergarten-ᓂᒃ 
Grade 12-ᒧᑦ ᐃᓕᓴᐃᔨᐅᕙᒃ ᐃᓕᓴᐃᔨᐅᓂᖏᓐᓂᒃ. 
ᑭᓯᐊᓂ ᑕᒪᒃᑯᐊᒃᑕᐅᖅ ᐸᐃᕆᔩᑦ ᐃᓕᓴᐃᔨᒻᒪᕆᐅᒻᒪᑕ 
ᐊᒻᒪᓗ ᐃᒃᐱᓇᖅᑐᒻᒪᕆᒻᒥᒃ ᑕᒪᒃᑯᓂ ᓯᕗᓂᒃᓴᒧᑦ 
ᐸᕐᓇᐅᑎᖃᓲᖑᒻᒪᑕ ᐃᓕᓴᐃᕕᒃᔪᐊᖅᖢᑎᒃ. 
ᐃᓱᒪᒐᓗᐊᖅᐳᖓ ᑖᓐᓇ ᑮᓇᐅᔭᖅ 
ᐊᑭᑦᑐᕆᐊᖅᑕᐅᓂᐊᖅᑐᖅ, ᐅᖃᖅᑎᑦᑎᔩ, ᑕᒪᒃᑯᓄᖓ 
ᐊᑲᐅᓯᕚᓪᓕᖅᑎᑎᓂᐊᕋᓱᒋᓪᓗᒍ. ᐊᒻᒪᓗ, ᑕᒪᒃᑯᐊ 
ᓄᑕᕋᐃᑦ ᐸᐃᕆᔭᐅᕙᒃᑯᑦ 
ᐃᓕᓐᓂᐊᖅᐸᓪᓕᐊᓂᐊᕐᓂᖏᓐᓂᒃ, ᑕᒪᓐᓇ 
ᐃᑲᔫᑎᖃᕐᓂᐊᕐᒪ 
ᐃᑲᔫᑎᖃᑦᑎᐊᒻᒪᕆᓐᓂᐊᕋᓱᒋᓪᓗᒍ. ᖁᔭᓐᓇᒦᒃ 
ᐅᖃᖅᑏ.  
 

>>ᐸᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᒥᓂᔅᑕᐃ 
ᐅᖃᐅᓯᖏᑦ. ᒥᓂᔅᑕᐃ ᐅᖃᐅᓯᖏᑦ. ᑲᑎᒪᔾᔪᑎᒃᓴᑦ 
3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 
ᖁᑦᑎᒃᑐᒧᑦ, ᒥᔅᑕ ᐃᐊᓕᐊᑦ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 194 - 3(2): 

ᐱᒃᑯᒋᔭᐅᓂᖏᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᑦ (ᐃᐊᓕᐊᑦ) 

ᐊᐃᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᓂᑯᕕᑦᑐᖓ ᐅᓪᓗᒥ ᐃᖅᑲᐅᒪᒍᒪᓪᓗᒋᑦ ᑖᒃᑯᐊ 
ᓄᓇᓕᓐᓂ ᐃᖅᑲᖅᑐᐃᕕᓕᕆᔩᑦ ᐊᐅᓱᐃᑦᑐᕐᒥ. 
ᑕᒫᓂ ᑕᖅᑭᕐᒥ ᒫᓐᓇ ᐃᓕᓴᖅᓯᔨᒋᔭᐅᓚᐅᕐᒪᑕ 
ᐃᒪᓐᓇ ᐅᓗᕆᐊᓇᓐᖏᑦᑐᒥᒃ 
ᓄᓇᓕᖃᑦᓯᐊᕋᓱᐊᕐᓂᖓᑦ. 
 
ᓛᕆ ᐊᒻᒪ ᐋᓂ ᐊᐅᓪᓚᓗᒃ, ᐃᓕᓴᕆᔭᐅᓚᐅᖅᑐᑦ 
21-ᓂᒃ ᐊᕐᕌᒍᓄᑦ ᐱᔨᑦᓯᖃᑦᑕᖅᓯᒪᓂᖓ; ᓚᐃᒥᑭ 
ᑲᑭᒃ 11-ᓄᑦ ᐊᕐᕌᒍᓄᑦ; ᓚᐃᓴ ᓂᖏᐅᖅ, 
ᑲᔪᓯᓯᒪᐃᓐᓇᕐᖓᑦ ᐱᓕᕆᕕᐅᓪᓗᓂ ᐃᖅᑲᖅᑐᐃᕖᑦ 
ᐊᓯᐊᒎᖅᓱᓂ ᐊᕐᕌᒍᓄᑦ ᐊᕙᑎᓄᑦ. 
 
ᑖᓐᓇᑦᑕᐅᖅ, ᐃᐅᓪ ᕼᐋᑦᓕ, ᖃᐃᖁᔭᐅᓚᐅᕐᒪᑦ 
ᑕᕝᕗᖓ ᓂᕆᕕᒃᔪᐊᖅᑐᓄᑦ ᖁᕕᐊᓱᖃᑕᐅᓪᓗᓂ 
ᑖᒃᑯᓂᖓ ᓄᓇᓖᑦ ᐃᖅᑲᖅᑐᐃᕕᓕᕆᔨᖏᑦᑕ 
ᑲᑎᒪᔨᕋᓛᖏᓐᓄᑦ ᑖᒃᑯᐊ 
ᓯᕗᒧᐊᑦᓯᐊᕋᓱᐊᕐᓂᖓᓄᑦ. 
 
ᒫᓐᓇ ᐱᕕᑦᓴᖃᕈᒪᒐᒪ ᐃᓕᓴᕆᓗᒋᑦ ᑖᒃᑯᐊ 
ᐱᒻᒪᕆᐅᔪᒥᒃ ᐱᓕᕆᓯᒪᓂᖏᑦ ᓄᓇᓖᑦ ᐊᓯᐊᒍᑦ 
ᐃᖅᑲᖅᑐᐃᕕᒃᑯᑦ ᑲᑎᒪᔨᕋᓛᖏᑦ. ᑖᒃᑯᐊ ᐃᓅᓯᓕ 
ᐃᓕᖅᑯᓯᒃᑯᑦ ᐃᓅᓯᓕᕆᕙᑦᑐᑦ ᒪᒃᑯᒃᑐᓂᒃ 
ᐃᓐᓇᕐᓂᓪᓗ. ᑖᒃᑯᐊᓕ ᐃᖅᑲᖅᑐᐃᕕᒃᑰᕐᓂᐊᖅᑐᑦ 
ᓴᖑᑎᑕᐅᕙᒻᒪᑕ ᐱᓕᕆᐊᖑᓪᓗᑎᒃ ᓄᓇᓕᓐᓂ. 
ᑕᒪᓐᓇ ᐱᐅᓯᕚᓪᓕᕈᑕᐅᒍᓐᓇᖅᓱᓂᓗ 
ᐋᖅᑭᑦᑎᐊᖅᓯᒪᒍᓐᓇᕐᓂᖅᓴᐅᓪᓗᓂ. 
 
ᐃᓕᓴᕆᓗᒋᑦ ᑕᒪᒃᑯᐊ ᐊᔅᓱᕈᖅᓯᒪᔪᑦ 
ᓂᕈᐊᖅᑕᐅᕕᒋᓯᒪᔭᕋᓂᑦ ᐊᐅᓱᐃᑦᑐᓂᑦ, ᒫᓐᓇ 
ᐱᕕᖃᕈᒪᕗᖓ ᖁᔭᓕᓗᒋᑦ ᐃᓘᓐᓇᑎᑦ ᓄᓇᓕᓐᓂ  

ᐃᖅᑲᖅᑐᐃᕖᑦ ᐊᓯᐊᒎᖅᑎᑦᑎᓂᕐᒧᑦ ᓄᓇᕗᒻᒥ. 
ᑖᒃᑯᐊ ᐊᑯᓂ ᐱᓕᕆᖃᑦᑕᓕᕐᒪᑕ ᐱᔨᑦᑎᕋᖅᑐᑎᑦ 
ᑕᒫᓂ ᓄᓇᓕᓐᓂᑦ ᓄᓇᕗᒻᒥᓗ. ᖁᔭᓐᓇᒦᒃ 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 
ᐊᕐᕕᐊᑦ, ᒥᔅᑕ ᓯᐅᑦᓴᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 195 - 3(2): ᐆᓂ 

ᐃᑦᑐᐊᖅ ᐅᑎᑦᑎᐊᕐᓕᖓ (ᓯᐅᑦᓴᒃ) 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᐅᓪᓗᒥ ᐅᓪᓛᑰᕈᒪᒐᒪ 
ᐊᕐᕕᐊᒥᐅᓂᑦ. ᒫᑦᓯ 16-ᖑᑎᓪᓗᒍ ᐆᕐᓂ ᐅᑦᑕᖅ 
ᐊᖑᓇᓱᐊᕆᐊᓚᐅᕐᖓᑦ ᐅᑎᓚᐅᖏᒻᒪᑦ 
ᐅᑎᖅᕕᔅᓴᕋᓗᐊᖓ ᑎᑭᑦᑎᓪᓗᒍ. ᑖᒃᑯᐊ ᕿᓂᖅᑏᑦ 
ᑲᑎᑎᑕᐅᓚᐅᖅᑐᑦ ᒥᔅᑕ ᐅᑦᑕᖅ ᓇᓂᔭᐅᓚᐅᖅᑐᖅ 
ᐊᒻᒪ ᖃᓄᐃᖏᑦᑎᐊᓕᖅᑐᑦ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᒪᓕᒐᓕᐅᖅᑎ ᓇᓄᓕᒻᒧᑦ, ᒥᔅᑕ 
ᓂᖏᐅᖓᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 196 - 3(2): 

ᐃᓗᐊᓐᖏᓕᐅᕈᑕᐅᔪᑦ ᐃᒡᓗᓂᑦ 
ᓇᒻᒥᓂᖃᖅᑐᓄᑦ ᓄᓇᓕᓐᓂ ᒥᑭᓂᖅᓴᓂ 
(ᓂᖏᐅᖓᓐ) 

ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 
ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐃᓱᒫᓘᑎᒐ 
ᑐᓴᖅᑕᐅᑎᑦᑎᖁᔨᓪᓗᖓ ᑕᒪᒃᑯᓂᖓ ᓇᒻᒥᓂᖅ 
ᐃᓪᓗᖃᖅᑐᓂᑦ ᒥᑭᓂᖅᓴᓂᑦ ᓄᓇᓕᓐᓂᑦ. 
 
ᓂᕈᐊᖅᑕᐅᕕᒋᓯᒪᔭᕋ, ᖃᑦᓯᑲᓪᓚᐃᑦ ᓇᒻᒥᓂᖃᖅᑐᑦ 
ᐅᖃᖅᓯᒪᒻᒪᑕ, ᓂᐅᕐᕈᑎᖃᕈᓐᓇᖏᓐᓂᕐᒥᓂᑦ  

ᐊᖏᕋᒥᓂᒃ. ᑕᒪᒃᑯᐊᖏᓛᒃ ᐃᒡᓗᐃᑦ 
ᓂᐅᕐᕈᑎᖃᕈᓐᓇᑦᑎᐊᖏᓐᓂᖏᓐᓂᑦ ᓄᓇᓕᓐᓂᑦ. 
ᐃᓚᖏᓐᓂᑦ ᑕᒪᒃᑯᐊ ᓄᓇᖃᖅᑐᑦ ᐃᖅᑲᓇᐃᔮᔅᓴᓂᑦ 
ᐋᒡᑳᖃᑦᑕᕆᐊᖃᖅᑐᑦ ᒐᕙᒪᒃᑯᓐᓂᑦ. ᐊᒻᒪᓗ ᐊᓯᖏᑦ 
ᐃᖅᑲᓇᐃᔭᑦᑏᑦ ᐊᖏᓂᖅᓴᓂᑦ ᓄᓇᓕᓐᓂᑦ. ᐃᒪᓐᓇ 
ᐊᔪᓕᖅᑎᑕᐅᓯᒪᒻᒪᑕ ᑖᒃᑯᓄᖓ ᐃᒡᓗᓄᑦ 
ᐊᑭᓕᖅᑐᖅᐸᓪᓕᐊᔭᒥᓄᑦ. 
 
ᐅᖃᖅᑏ, ᒪᕐᕉᒻᒪᑎᒃ ᓂᐅᕕᐊᔅᓵᒃ ᐃᖃᓗᓐᓂᑦ ᐊᒻᒪ 
ᓄᓇᓕᓕᒫᓂᑦ. ᒥᑭᓂᖅᓴᐃᑦ ᓄᓇᓕᓐᓂᑦ ᐊᒥᓱᑦ 
ᐃᓄᐃᑦ ᓂᐅᕕᖅᓯᒪᒻᒪᑕ ᓂᐅᕕᖅᓯᒪᒻᒪᑕ ᐃᒡᓗᒥᓂᒃ 
ᒐᕙᒪᒃᑯᓐᓂᑦ. ᑖᒃᑯᐊᓗ ᒐᕙᒪᒃᑯᓪᓗ 
ᑎᓕᐅᕆᖃᑦᑕᓚᐅᕐᖓᑕ ᑕᒪᑐᒥᖓ. 
 
ᐅᖃᖅᑏ, ᓇᒻᒥᓂᖃᖅᑎᐅᒐᒪᑦᑕᐅᖅ ᐊᖏᕋᒥᑦ 
ᑕᒪᓐᓇᑦᑕᐅᖅ ᐃᓕᓴᕆᓯᒪᓪᓗᒍ ᐱᒻᒪᕆᐅᓂᖓ 
ᓇᒻᒥᓂᖃᕐᓂᖅ. ᐃᒡᓗᒥᑦ ᓂᐅᕕᕐᓂᖅ 
ᐱᒻᒪᕆᐅᓂᖅᐹᖑᖃᑕᐅᒻᒪᑦ ᓂᐅᕕᕐᓂᐊᑕᑦᑎᓐᓂᑦ 
ᐃᓅᓯᑦᑎᓐᓂᑦ. ᐃᓄᐃᑦ ᐃᓚᖏᑦ 
ᖃᐅᔨᒪᑦᑎᐊᕆᐊᖃᕐᒪᑕ ᑕᒪᑐᒥᖓ 
ᐃᑲᔫᑎᔅᓴᑑᖏᑦᑐᒥᑦ ᑭᓯᐊᓂ 
ᐊᑦᑕᕐᓇᕈᓐᓇᕐᓂᖓᓂᓪᓗ. 
 
ᐅᖃᖅᑏ, ᑖᒃᑯᐊ ᓄᓇᕗᒻᒥ ᐃᓪᓗᓕᕆᔨᖅᔪᐊᒃᑯᑦ 
ᐃᑲᔫᑎᖃᕐᖓᑕ ᓯᕗᓪᓕᖅᐹᒥᑦ 
ᐊᖏᕋᖅᑖᕋᓱᐊᖅᑐᓄᑦ. ᑖᒃᑯᐊ ᓄᓇᕗᑦ 
ᐃᓪᓗᓕᕆᔨᖅᔪᐊᒃᑯᑦ ᑐᑭᓯᒋᐊᕈᑎᔅᓴᓂᑦ 
ᐃᓅᓯᓕᕆᔨᖃᕐᓗᑎᓪᓗ ᑐᒃᓯᕋᖅᑐᓂᑦ 
ᐱᖃᑦᑕᕆᐊᓕᐅᒐᓗᐊᖅ. ᑖᒃᑯᐊ ᒐᕙᒪᒃᑯᑦ ᓇᒻᒥᓂᖅ 
ᐃᓪᓗᖃᖅᑎᑦᑎᓇᓱᐊᕐᓂᐊᕈᑎᑦ ᑖᒃᑯᐊ 
ᑲᒪᒋᔭᕆᐊᖃᕐᓂᐊᖅᑐᑦ ᑕᒪᒃᑯᐊ 
ᖃᐅᔨᒪᑦᑎᐊᖁᓗᒋᑦ ᑭᓱᓕᒫᓂᑦ ᓄᓇᓕᒻᒥᐅᑦ. 
 
ᐊᐱᖅᓲᑎᖃᕐᓂᐊᕋᒪ ᑖᓐᓇ ᐱᓪᓗᒍ ᓈᒻᒪᓯᑉᐸᑦ. 
ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 



ᐅᓪᓗᑐᐃᓐᓇᖅ, ᒫᑦᓯ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

1737

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᖏᐅᖓᓐ. ᓂᕈᐊᖅᑕᐅᓯᒪᔪᖅ ᐊᑯᓪᓕᕐᒧᑦ, ᒥᔅᑕ 
ᓂᓐᖓᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 197 - 3(2): 

ᐋᓐᓂᐊᕕᓕᐊᕐᓂᒃᓴᒧᑦ 
ᑕᑯᔭᐅᕝᕕᒃᓴᓕᐅᕐᓂᖅ (ᓂᓐᖓᖅ) 

 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᓂᑯᕕᑦᑐᖓ ᑐᓴᖅᑎᑦᑎᒍᒪᓪᓗᖓ 
ᓂᕈᐊᖅᑕᐅᕕᒋᓯᒪᔭᕋᓂᑦ ᐃᖏᕋᔭᒐᓐᓂᐊᕋᒪ 
ᔨᐊᓗᓇᐃᒧᑦ. ᐃᒪᓐᓇ ᐊᐃᕕᒃᓴᕋ 
ᐋᖅᑭᑦᑕᐅᓯᒪᓚᐅᕐᒪᑦ ᕕᕗᐊᕆ-ᒥᑦ, ᑕᐃᒪ ᒪᓪᓗᒍ 
ᐃᓕᖅᑯᓯᖓ ᒪᓕᒐᓕᐅᖅᑎᐅᑉ. ᑕᓪᓕᒥᕐᒥᑦ 
ᐅᖃᐅᓯᖃᕈᒪᔪᖓ, ᑕᐃᒫᒃ 
ᐋᖅᑭᒋᐊᒃᑲᓐᓂᕋᓱᔅᓯᒪᒐᓗᐊᕋᒃᑯ ᑕᐃᓐᓇ ᐊᐃᕕᒃᓴᕋ 
ᔨᐊᓗᓇᐃᕝᒥᑦ ᓂᕆᖃᑦᑕᓚᐅᕋᒪ ᓂᕆᖁᔭᐅᖏᑦᑐᑦ. 
 
>>ᐃᓪᓚᖅᑐᑦ 
 
ᑕᒪᓐᓇ ᑐᓴᕈᒥᓇᖏᑦᑑᒐᓗᐊᖅ ᑭᓯᐊᓂ 
ᑐᓴᕈᒥᓇᖅᑐᖅ. ᑖᒃᑯᐊ ᐃᖏᕋᔪᓕᕆᔩᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᑦ ᒫᓐᓇ 
ᐊᐃᖁᔭᐅᒐᒪ, ᐊᑯᓂᐅᓂᖅᓴᒎᖅ 
ᒪᓕᒐᓕᐅᖅᑎᐅᖁᔭᐅᒐᒪ ᖃᐃᖁᔭᐅᖅᑲᐅᔪᖓ. 
ᖁᔭᓐᓇᒦᒃ. 
 
>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓂᓐᖓᖅ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 
ᐃᖃᓗᐃᑦ ᐱᖓᓐᓇᖓᓄᑦ, ᒥᔅᑕ ᐅᑲᓕᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 198 - 3(2): 

ᒪᓐᑐᕆᐊ ᑲᓇᐃᑎᐊᒃᑯᑦ ᐊᒻᒪ ᐅᑭᐅᖅᑕᖅᑐᒥ 
ᐱᓐᖑᐊᕕᔾᔪᐊᕆᐊᖅᓯᒪᔪᑦ (ᐅᑲᓕᖅ) 

 
ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᓪᓗᒥ 
ᑕᓪᓕᒥᐅᒻᒪᑦ, ᐅᖃᐅᓯᖃᓚᐅᑕ ᒫᓐᑐᕆᐅᒃᑯᑦ ᖃᓄᖅ 
ᕼᐋᑭᖅᑏᑦ ᓴᓚᖃᑦᑕᓚᐅᕐᒪᖔᑕ. ᑖᓐᓇ  

ᑭᖑᓪᓕᖅᐹᒥᑦ ᐅᖃᐅᓯᕆᓂᐊᕋᒃᑯ ᒫᓐᑐᕆᐅ 
ᑲᓇᐃᑎᐊᓐᑎᑑᖏᑦᑐᖅ, ᑐᕌᓐᑐᒥᓪᓗ. 
 
ᑖᒃᑯᐊ ᓴᖑᑎᓯᔭᕙᕗᑦ Team Nunavut-ᑯᑦᑕᐅᖅ 
ᑕᒫᓃᒻᒪᑕ ᓵᓚᒃᓴᐅᓯᐊᓚᐅᕐᖓᑕ ᐃᖏᕋᓯᐊᖅᑐᖅ 
ᐅᑭᐅᒥ ᐱᓐᖑᐊᕐᓂᐅᓚᐅᖅᑐᒥ. ᐅᐱᒋᑦᓯᐊᑕᒃᑲ 
ᒫᑐᕆᐊᒥᐅᑎᑐᑦ ᑖᒃᑯᐊ 6-ᓰᕋᖅᑐᑎᒃ ᓵᓚᔅᓴᓕᖅᑐᒃ. 
ᖃᐅᑉᐸᑦᑕᐅᖅ ᓵᓚᔅᓴᑲᓐᓂᓂᐊᖅᑐᑦ. 
 
ᑕᒪᒃᑮᒃ ᐅᑉᐱᒋᑦᓯᐊᑕᒃᑲ ᑕᕝᕙᓃᑦᑐᐊᐲᑦ ᑖᒃᑯᐊ 
ᐱᓐᖑᐊᖅᑏᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐅᑲᓕᖅ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᔾᔪᑎᔅᓴᓂ 4. 
ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᓂ. 5. 
ᐃᓕᓴᖅᓯᓂᖅ ᒪᓕᒐᓕᐅᖅᕕᒻᒥ ᐳᓛᕆᐊᖅᓯᒪᔪᓂ. 
ᓯᕗᓕᖅᑎ ᐋᕆᐊᒃ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᓯᕗᓕᖅᑎ ᐄᕙ ᐋᕆᐊᒃ: ᐅᓪᓛᒃᑯᑦ ᐅᖃᖅᑎᑦᑎᔩ. 
ᖁᔭᓐᓇᒦᒃ. ᑕᐃᒪ ᑕᒪᒃᑯᐊ ᐅᑭᐅᖅᑕᖅᑐᒥ 
ᐱᓐᖑᐊᕕᔾᔪᐊᖅᑐᖅ ᐊᓕᐊᓇᐃᒋᔭᐅᖏᓐᓇᓲᖑᒻᒪᑕ 
ᐊᒻᒪᓗ ᐱᒻᒪᕆᐊᓘᓪᓗᑎᒃ ᓄᓇᕗᑦᒥ. ᑕᒫᓂ 
ᖁᕕᐊᓱᒃᑲᒪ ᑕᒪᐅᖓ ᖃᐃᓯᒪᒻᒪᑕ ᑖᒃᑯᐊ. 
 
(ᑐᓵᔨᒃᑯᑦ) ᑕᒪᓐᓇ ᐅᑭᐅᒃᑯᑦ ᐱᓐᖑᐊᕐᓂᖅ 
ᖁᕕᐊᓇᐃᓐᓇᓲᖑᒻᒪᑦ ᒪᒃᑯᒃᑐᖁᑎᑦᑎᓐᓄᑦ 
ᐊᖓᔪᖅᑳᖏᓐᓄᓪᓗ ᑲᒪᔨᖏᓐᓄᓪᓗ, ᓄᓇᓕᓐᓄᓪᓗ. 
 
ᓲᖃᐃᒻᒪ ᑕᒪᒃᑯᐊ ᐱᓐᖑᐊᖅᑐᓕᕆᓂᖅ 
ᐱᒻᒪᕆᐅᒻᒪᑦ ᐃᓅᓯᑦᑎᓐᓂ. ᑕᐃᒪ ᐃᓕᓴᕆᔪᒪᒐᒃᑭᓐ 
ᐃᖃᓗᓐᓃᖔᖅᑐᑦ ᐱᓐᖑᐊᖅᑐᓕᕆᔩᑦ. 

ᑭᓯᐊᓂᓕ ᐊᐃᑦᑖᖑᒐᓗᐊᖅ ᑖᒃᑯᐊ 
ᐱᓐᖑᐊᖃᑕᐅᓚᐅᖅᑐᖅ ᑕᕝᕗᖓᕈᓐᓇᓚᐅᖏᒻᒪᑕ 
ᐃᓕᓐᓂᐊᕆᐊᖃᕋᒥᒃ. ᐊᒻᒪᓗ, ᑖᒃᑯᐊ 
ᐃᓕᓴᐃᔨᒋᒻᒪᒋᑦ ᐃᑲᔪᖅᑎᒋᓚᐅᖅᑕᖏᑦ. 
ᖁᕕᐊᓱᑦᑎᐊᖅᑐᒍᑦ ᑕᒪᒃᑯᐊ ᖃᐃᒍᓐᓇᖅᓯᒪᔪᑦ 
ᐅᓪᓗᒥ. 
 
ᑖᒃᑯᐊ 2010-ᒥ ᐅᑭᐅᒃᑯᑦ ᐱᓐᖑᐊᑎᓪᓗᒋᑦ Grand 
Prairie-ᒥ ᓴᖅᑭᓚᐅᕐᖓᑦ ᐋᐴᑕᒥ ᑕᒫᓂ 
ᑕᖅᑭᕆᔭᑦᑎᓐᓂ. ᑖᒃᑯᐊ 
ᓯᕗᒧᐊᑦᑎᐊᖅᑐᐊᓘᓚᐅᕐᒪᑕ. (ᑐᓵᔨᒃᑰᕈᓐᓃᖅᑐᖅ) 
ᓄᓇᕗᒻᒥᐅᑦ ᐅᐱᒍᓱᒻᒪᕆᒻᒪᑕ 49-ᓂ ᐅᓗᓂᒃ 
ᐱᓚᐅᕐᒪᑕ ᑖᒃᑯᐊ. 
 
ᒪᓕᒐᓕᐅᖅᑏᑦ ᐃᓚᖓᑦ: ᐄᓛᒃ, ᐄᓛᒃ. 
 
>>ᐸᑦᑕᑐᖅᑐᑦ 
 
ᓯᕗᓕᖅᑎ ᐄᕙ ᐋᕆᐊᒃ: ᐊᒻᒪᑦᑕᐅᖅ, ᑕᕝᕙᓂ 
ᓄᓇᕗᑦ ᐃᓗᐊᓂ 11-ᖑᓚᐅᕐᒪᑕ ᑕᐃᑲᓂ 
ᐱᓐᖑᕆᐊᖅᑐᖅᑕᐅᔪᑦ Grand Prairie-ᒥ. 227 
ᐱᓐᖑᐊᖅᑏᑦ ᐊᒻᒪᓗ ᐃᓕᖅᑯᓯᕐᓄᑦ 
ᑕᑯᓐᓇᒐᖅᑎᑦᑎᔩᑦ, ᐊᒻᒪᓗᒃᓗᑕᐅᖅ 25 ᑖᒃᑯᐊ 
ᑲᒪᔨᖏᑦ, coaches-ᖑᓪᓐᓗᑎᒃ ᑕᕝᕙᓂ 
ᐊᒻᒪᓗᒃᑕᐅᖅ mission staff ᐃᓚᐅᒋᓪᓗᑎᒃ.  
 
ᒫᓐᓇᓕᑕᐃᒪ ᐅᓪᓛᖅ ᑖᒃᑯᐊ ᓇᓗᓇᐃᕈᒪᕙᒃᑲ 
ᓯᕗᓪᓕᕐᒥ ᑖᒃᑯᐊ ᒥᑭᓛᒃ ᕼᐋᑭᖅᑏᑦ ᓇᖏᖅᓯᓗᓯ. 
(ᑐᓵᔨᑎᒍᑦ) ᑖᑦ ᒑᑦᓇ, ᓇᖏᖅᓯᓗᑎᑦ. ᑖᒃᑯᐊ ᑕᕝᕙ 
ᐱᑖᓚᐅᖅᑐᑦ, silver-ᑖᓚᐅᖅᑐᑦ ᑕᐃᑲᓂ Grand 
Prairie-ᒥ. 
 
>>ᐸᑦᑕᑐᖅᑐᑦ 
 
ᐊᒻᒪᑦᑕᐅᖅ, ᓯᐊᕐᕆᔮᖅᑎᖃᒻᒥᒐᑦᑕ. ᑕᕝᕙᓂ, 
ᓇᖏᖅᓯᒍᓐᓇᖅᐱᓯᑦ ᑕᐃᒃᑯᐊ ᓯᐊᕐᕆᔮᕐᓂᕐᒧᑦ 
ᓱᑲᑦᑏᑦ. ᑖᒃᑯᐊᑦᑕᐅᖅ, ᓯᐊᕐᕆᔮᕐᓂᕐᒧᑦ ᓱᑲᑦᑏᑦ. 
ᓴᐃᒪᓐ ᐋᑕᒻᔅ ᑲᒪᒋᓚᐅᖅᑕᖏᑦ, ᐃᖃᓗᐃᑦ 
ᓯᐊᕐᕆᔮᕐᓂᕐᒧᑦ ᓱᑲᑦᑏᑦ: ᐋᓐᔨᓚ ᕘᔨᔅ, ᐊᓕᒃᓯᐊ 
ᒑᓗᕙᐃ, ᒥᑦᓱ ᑯᐊᑦᓂ, ᑕᐃᓗ ᑰᒃ, ᐊᒻᒪᓗ ᐊᒥᓕᐊ 
ᓇᕙᓐ. ᑖᒃᑯᐊ ᓯᐊᕐᕆᔮᕐᓂᕐᒧᑦ ᓱᑲᑦᑏᑦ.  
 
>>ᐸᑦᑕᑐᖅᑐᑦ 
 

ᐊᒻᒪᑦᑕᐅᖅ, ᑖᒃᑯᐊ ᓇᖏᖅᓯᔪᑯᓘᕋᑖᖅᑐᑦ, ᑖᒻ 
ᒑᕐᓄ ᑲᒪᒋᔭᖏᑦ, ᒪᐃᑯ ᑎᓕ, ᓇᐃᑦ ᒐᑦᓄ, ᓘᑎ 
ᐊᐃᐱᓕ, ᐊᐃᐅᓛ ᓯᐅᑎᐊᐱᒃ, ᒫᒃ ᓲ, ᒫᒃ ᒑᕐᓄ, 
ᐊᒻᒪ ᕋᐃᐊᓐ ᐸᐃᓐ, ᑖᒃᑯᐊᖑᕗᑦ. 
 
ᖁᔭᓐᓇᒦᖅᑕᒻᒪᕆᐊᓗᑉᐳᑦ ᑖᒃᑯᐊ ᑕᐃᑲᓂ 
ᐊᒃᓱᕈᖅᖢᑎᒃ ᐱᓐᖑᐊᖅᓯᒪᒻᒪᑕ. ᐊᒻᒪᑦᑕᐅᖅ, 
ᐊᓈᓇᒋᔭᐅᔪᑦ, ᐊᖏᔪᖅᑳᕆᔭᐅᔪᑦ, ᐊᑖᑕᒋᔭᐅᔪᓪᓗ 
ᐃᑲᔪᖅᓱᐃᑦᑎᐊᖃᑦᑕᕐᒪᑕ ᑕᒪᒃᑯᓂᖓ 
ᖁᔭᓐᓇᒦᖅᐸᕗᑦ. (ᑐᓵᔨᒃᑯᑦ) ᖁᕕᐊᓵᑎᒋᑦᑎᐊᖅᐸᕗ 
ᐅᐱᒋᓪᓗᓯᓗ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. 
ᑐᓐᖓᓱᑦᑎᐊᕐᕆᑦᓯ ᒪᓕᒐᓕᐅᖅᕕᒻᒧᑦ. ᐃᓕᓴᖅᓯᓂᖅ 
ᐳᓛᕆᐊᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ, ᒥᔅᑕ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ, ᐅᖃᖅᑏ. ᓂᑯᕕᑦᑐᖓ 
ᐃᓕᑕᖅᓯᔪᒪᓪᓗᖓ ᐊᕐᕕᐊᕐᒥᐅᑕᑐᖃᒻᒥᒃ, ᓈᓐᓯ 
ᖃᕆᑕᖅ. ᑖᓐᓇ ᒪᓕᒐᓕᐅᖅᑎᒋᓚᐅᖅᓯᒪᔭᕗᑦ 
ᑲᓇᑕᐅᑉ ᒪᓕᒐᓕᐅᖅᕕᔾᔪᐊᖓᓂ. ᒪᐅᖓ 
ᑕᑯᒋᐊᔅᓴᖅ ᖁᕕᐊᓇᖅ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑐᓐᖓᓱᒋᑦ 
ᒪᓕᒐᓕᐅᖅᕕᒻᒧᑦ. ᐃᓕᓴᕆᔭᐅᓂᖏᑦ 
ᒪᓕᒐᓕᐅᖅᕕᓕᐊᖅᓯᒪᔪᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊᑕᐅᖅ 
ᑕᒫᓂᖃᑕᑯᓗᐃᑦ ᑭᒡᒐᑐᖅᑕᒃᑲ 
ᐃᓕᓴᕆᓯᓐᓈᕈᒪᒻᒥᔭᒃᑲ. ᑖᓐᓇ ᒪᐃᔭᑯᓗᑉᐳᑦ 
ᐃᓕᓴᐱ ᓯᐅᑎᐊᐱᒃ; ᑐᓐᖓᓱᑦᑎᐊᕐᕆᑦ. ᐊᒻᒪᓗ 
ᐊᐃᑉᐸᖓ ᑖᓐᓇ Boston Bruins-ᕈᓗᒃ ᐊᐃᑉᐸᖓ 
ᐳᕋᐃᐊᓐ ᑐᕘᑕᓐ, ᖁᔭᓐᓇᒦᕐᒥᔭᕋ ᐅᕙᑦᑎᓐᓂᒃ 
ᐃᑲᔪᖃᑦᑕᕐᖓᑕ. 
 
ᐊᒻᒪᓗ, ᐅᖃᖅᑎᑦᑎᔩ, ᑖᓐᓇᑦᑕᐅᖅ ᑐᓄᓐᓃᑦᑐᑯᓗᒃ 
ᒪᒃᑯᑦᑐᖅ ᐃᓕᓴᕆᔪᒪᒻᒥᔭᕋ ᐃᖃᓗᒻᒥᐅᑕᐅᖃᑎᕗᑦ. 
ᑖᓐᓇᑦᑕᐅᖅ ᐱᓐᖑᐊᖅᑎᐅᓪᓗᓂ  

ᐋᓐᓂᖅᑐᑯᓘᓐᓂᓚᐅᕐᒪᑦ ᒪᒥᐊᓇᐅᒐᓗᐊᖅ ᑭᓯᐊᓂ 
ᑕᒫᓃᒍᓐᓇᕐᖓᑦ, ᓵᒻ, ᑐᓐᖓᓱᑦᑎᐊᕆᑦ. 
 
>>ᐸᑦᑕᑐᖅᑐᑦ 
 
ᑖᒃᑯᐊᓗ ᑕᒫᓃᖃᑎᓕᒫᑦᑎᐊᑦ ᐃᖃᓗᒻᒥᐅᖃᑎᕗᑦ 
ᑐᓐᖓᓱᕕᔾᔪᐊᕆᔅᓯ, ᐊᒻᒪᓗ ᐅᐱᓐᓇᖅᑯᓯ 
ᑕᑯᔅᓴᐅᑎᑦᑎᑦᑎᐊᓚᐅᕋᔅᓯ ᐅᕙᑦᑎᓐᓂᓕᒫᖅ 
ᓄᓇᕗᒥᐅᑕᓄᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐅᑲᓕᖅ. 
ᑐᓐᖓᓱᒋᑦ ᒪᐃᔭ ᒪᓕᒐᓕᐅᕐᕕᒻᒧᑦ. ᐃᓕᓴᖅᓯᓂᖅ 
ᐳᓛᕆᐊᖅᓯᒪᔪᓂᑦ, ᒥᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 
ᐅᖃᖅᑎᑦᑎᔩ. ᐊᑯᓂᓗᐊᖑᖅᑰᖅᑐᖅ ᒪᐃᔫᓚᐅᕋᒪ 
ᒪᐃᔭᐅᔪᖃᖅᑐᖃᕌᖓᑦ ᕿᕕᐊᖃᑦᑕᕋᒪ. 
 
>>ᐃᓪᓚᖅᑐᑦ 
 
ᐅᖃᖅᑎᑦᑎᔩ, ᐃᓕᑕᕆᔪᒪᑉᓗᒍ ᐊᐃᕌᐱᒐ ᓈᓐᓯ, 
ᑐᓐᖓᓱᖁᑉᓗᒍ ᑕᒡᕙᓂ ᐊᒻᒪ ᓴᓂᑦᑎᐊᖓᓃᑦᑐᖅ 
ᔪᐊᔾᔨᓕ ᑐᓐᖓᓱᖃᑕᐅᖁᑉᓗᒍ ᑕᒡᕗᖓ. 
ᓴᕆᒪᓱᖃᑎᒋᕙᕋᓗ ᐃᓕᑕᕆᔭᐅᖅᑲᐅᒻᒪᑦ, ᒥᔅᑐ ᑯᑭ 
ᑎᓕ. ᐊᓈᓇᒫ ᐊᑎᐊ ᓴᕆᒪᓱᖃᑎᒋᕙᕋ 
ᑐᓐᖓᓱᖁᑉᓗᒍᓗ ᑕᒡᕗᖓ ᑲᑎᒪᕕᒻᒧᑦ. ᖁᔭᓐᓇᒦᒃ 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᑦᑎᐊᕆᑦᑎ 
ᒪᓕᒐᓕᐅᕐᕕᒻᒧᑦ. ᐃᓕᓴᖅᓯᓂᖅ ᒪᓕᒐᓕᐅᕐᕕᒻᒧᑦ 
ᐳᓛᖅᑐᓂᑦ, ᒥᔅᑐ ᑕᑉᑑᓇ. 
 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᖁᕐᓗᖅᑑᕐᒥᐅᑕᐅᓪᓗᖓ, ᐃᖃᓗᓐᓂ 
ᓱᖅᑯᐃᓱᓐᖏᒻᒪᕆᑦᑐᖓ ᐃᓕᓴᖅᓯᔭᕆᐊᒃᓴᖅ 
ᖁᕐᓗᖅᑑᕐᒦᓐᖔᖅᑐᒥᒃ, ᑭᓯᐊᓂ ᐃᓕᓴᖅᓯᒍᒪᔪᖓ 
ᒪᓕᒐᓕᐅᖅᑎᐅᖃᑦᑕᓚᐅᖅᓯᒪᔪᖅ, ᓈᓐᓯ ᖃᕆᑕᖅ-
ᓕᓐᑎᐊᓪ. ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ 
ᑲᑎᒪᔨᐅᖃᑕᐅᒐᒥ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ. 
ᐃᓕᓴᖅᓯᓂᖅ ᐳᓛᖅᑐᓂᑦ ᒪᓕᒐᓕᐅᕐᕕᒻᒧᑦ. ᒥᔅᑐ 
ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐃᓕᓴᖅᓯᒍᒪᒐᒪ ᐊᖑᓐᒥᒃ. 1988-ᒥᓂᒃ 
ᖃᐅᔨᒋᐅᓚᐅᖅᓯᒪᔪᒍᑦ ᐃᒡᓗᓕᒑᖅᔪᒻᒥ 
ᓂᐅᕕᖅᑎᒃᑯᓐᓂ ᐃᖅᑲᓇᐃᔭᖅᑎᐅᓪᓗᓄᒃ. 
ᖃᐅᔨᒪᖃᑦᑕᐃᓐᓇᕈᓘᔭᖅᓯᒪᔪᒍᒃ ᑕᐃᒪᓐᖓᓂᒃ, 
ᒫᓐᓇᓕ ᓄᓇᖃᓕᖅᑐᖅ ᑕᒫᓂ ᐃᖃᓗᓐᓂ. 
ᐃᓕᓴᕆᔪᒪᔭᕋ ᒥᔅᑕ ᒪᐃᒃ ᑯᐊᑦᓂ. ᖁᔭᓐᓇᒦᒃ 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᓐᖓᓱᒋᑦ 
ᒪᓕᒐᓕᐅᕐᕕᒻᒧᑦ. (ᑐᓵᔨᒃᑰᕈᓐᓃᖅᑐᖅ) ᐃᓕᓴᖅᓯᓂᖅ 
ᐳᓛᖅᑐᓂᑦ ᒪᓕᒐᓕᐅᕐᕕᒻᒥ, ᒥᔅᑐ ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᑭᒡᒐᑐᕐᓗᒋᑦ ᓇᐅᔮᕐᒥᐅᑕᓕᒫᑦ ᐊᒻᒪ ᑰᒑᖅᔪᒻᒥ, 
ᖁᕕᐊᓱᑦᑎᐊᖅᐳᖓ ᐃᓕᓴᖅᓯᔭᕆᐊᒃᓴᖅ, ᓈᓐᓯ 
ᖃᕆᑕᖅ-ᓕᓐᓂᐊᓪ. ᑐᓐᖓᓱᒋᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ. 
ᐃᓕᓴᖅᓯᓂᖅ ᒪᓕᒐᓕᐅᕐᕕᒻᒧᑦ ᐳᓛᖅᑐᓂᑦ, ᒥᔅᑐ 
ᖁᒻᒧᐊᑦᑐᖅ. 

ᖁᒻᒧᐊᑦᑐᖅ: ᖁᔭᓐᓇᒦᒃ ᐅᖃᖅᑎᑦᑎᔩ. 
ᐃᓕᓴᖅᓯᔪᒪᔪᖓᓕ, ᐊᒻᒪᓗ ᑐᓐᖓᓱᖁᔨᓪᓗᖓ, 
ᑖᔅᓱᒥᓐᖓ ᐅᔪᕈᒪ ᓂᖏᐅᖓ, ᓵᓗᒨᓂ ᓲ: 
ᑐᓐᖓᓱᒋᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᒥᔅᑐ ᖁᒻᒧᐊᑦᑐᖅ. ᑐᓐᖓᓱᒋᑦ 
ᒪᓕᒐᓕᐅᕐᕕᒻᒧᑦ. ᐃᓕᓴᖅᓯᓂᖅ ᐳᓛᖅᑐᓂᑦ 
ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ. (ᑐᓵᔨᑎᒍᑦ) 
ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᓯᐊᓪ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 317 - 3(2): ᐃᑯᒪᓕᐅᕈᑎᒃᓴᐅᑉ 

ᑭᓐᖓᕐᓄᑦ ᖃᓄᐃᓕᖓᓕᕐᓂᖓ (ᓯᐊᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᓪᓗᒥ 
ᐃᒡᓗᓕᕆᓂᕐᒧᑦ ᒥᓂᔅᑕ 
ᑕᖃᐃᖅᓯᑎᑲᐃᓐᓇᕐᓂᐊᕋᒃᑯ, 
ᐊᐱᖅᓱᔾᔮᓐᖏᑕᐃᓐᓇᖅᑕᕋ. 
 
>>ᐃᓪᓚᖅᑐᑦ 
 
ᑭᓯᐊᓂᓕ ᐊᐱᖅᑯᑎᒃᓴᖃᕋᒪ ᖁᓪᓕᒃᑯᓐᓄᑦ 
ᒥᓂᔅᑕᒧᑦ: ᖃᐅᔨᑎᑕᐅᔪᒪᓪᓗᖓ ᑕᐃᓐᓇ 
ᐃᑯᒪᓕᐅᕐᕕᒃ ᑭᓐᖓᕐᓂ 
ᖃᓄᐃᓕᖓᓕᕋᓗᐊᕐᒪᖔᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑲᒪᔪᖅ 
ᖁᓪᓕᒃ ᐃᑯᒻᒪᖅᑯᑎᓕᕆᔨᒃᑯᓐᓂ, ᒥᓂᔅᑕ ᕼᐊᓐᑐ 
ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑎᑦᑎᔩ. ᐅᓪᓗᑐᐃᓐᓇᐅᒻᒪᑦ ᓂᓪᓕᕆᐊᓯᒻᒪᑦ 
ᑲᖐᒋᓪᓗᒍ. ᐊᒻᒪᓗ ᖁᔭᒋᓪᓗᒍ ᐸᐃᑉᐹᖁᑎᒃᑲ 
ᑎᒍᑲᐃᓐᓇᓚᒃᑲᐃ. 
 
ᐅᖃᖅᑏ, ᒪᓕᒐᓕᐅᖅᑎ ᐊᐱᕆᓕᕋᐃᒻᒪᑦ 
ᐃᑯᒪᓕᐅᕈᑎᐅᑉ ᖃᓄᐃᓕᖓᓕᕐᓂᖓᓂᒃ ᑭᓐᖓᕐᓂ, 
ᑕᐃᓐᓇ ᑕᐅᖅᓯᖅᑕᐅᔪᒫᕐᓂᐊᖅᑐᖅ, ᑐᑭᓯᐊᔭᒃᑯᓪᓕ  

ᐅᓪᓗᒥ ᓱᓕᒎᖅ ᐃᒡᓗᖃᕐᕕᒃᓴᖓᑕ 
ᒪᓕᒐᑎᒎᖓᓂᒃᓴᖓ ᓱᓕ ᐱᓕᕆᐊᖑᕙᓪᓕᐊᒻᒪᑦ. 
 
ᑕᐃᒪᐃᓕᖓᓂᖓᓄᑦ ᐅᑕᖅᑭᑐᐃᓐᓇᖅᑐᒍᑦ ᐊᒻᒪ 
ᑎᑎᖅᑐᒐᖅᑕᐅᕙᓪᓕᐊᓯᓪᓗᓂ ᒪᕐᕉᓐᓂᒃ 
ᐊᔾᔨᒌᓐᖏᑑᓐᓂᒃ ᐋᖅᑭᒃᓯᒪᓂᖏᑦ 
ᓇᓕᐊᓐᓅᖓᒐᔭᒻᒪᖔᑦ ᑕᕝᕗᖓ ᓄᓇᓕᓐᓄᑦ. 
ᑕᒪᓐᓇ ᓄᓇᖓ ᐋᖅᑭᒃᑕᐅᓯᒪᓕᖅᑲᑦ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᑕᐃᒪ 
ᑮᓇᐅᔭᖅᑕᖃᖅᑳ ᑕᐃᔅᓱᒧᖓ ᓄᑖᖑᔪᒧᑦ 
ᐊᐅᓚᑎᖃᕝᕕᐅᒐᔭᖅᑐᒨᑦ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓯᐊᓪ. ᒥᓂᔅᑕ 
ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ. ᐅᖃᖅᑲᐅᒐᒪ, ᑮᓇᐅᔭᖅᑕᖃᖅᑐᖅ 
ᑎᑎᕋᐅᔭᖅᑕᐅᓂᖓᓄᑦ ᖃᓄᐃᑦᑑᒐᔭᓐᓂᖓᓐᓄᑦ. 
ᐅᖃᖅᑲᐅᒐᒪᐃᓛᒃ, ᑕᒪᓐᓇ ᓇᒦ ᓄᓇᑕᖃᕋᔭᒻᒪᖓ 
ᑕᒪᓐᓇ ᐊᑲᐅᓐᖏᓕᐅᕈᑎᖃᕈᔪᒻᒪᑦ, ᐋᖅᑭᑦᑕᐅᑉᐸᓗ 
ᑕᕝᕗᖓ ᐃᓂᖅᑎᑐᐃᓐᓇᕈᒫᖅᑐᖅ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. 
ᐊᐃᑉᐸᖓᓂᒃ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 
ᖃᐅᔨᒍᒪᒐᓗᐊᖅᑐᖓ ᑕᐃᓐᓇ ᐊᑭᑐᔫᑎᓪᓗᒍ 
ᐊᐅᓚᐅᑎᖃᕝᕕᒃ, ᑕᐃᒪᓕᖃᐃ ᐊᑭᑦᑐᕆᐊᕋᔭᕆᕗᖅ 
ᐊᑭᓕᖅᑕᐅᖃᑦᑕᕆᐊᖃᖅᑐᑦ ᑕᐃᒃᑯᓄᖓ 
ᐊᑐᖅᑕᐅᓕᖅᑲᑦ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓯᐊᓪ. ᒥᓂᔅᑕ 
ᑐᑐ. 

ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ. ᐅᖃᖅᑏ, ᒫᓐᓇᐅᔪᖅ ᓇᓗᓇᖅᑑᒐᓗᐊᖅ 
ᐊᑭᒋᒐᔭᖅᑕᖓ, ᑭᓯᐊᓂ ᐊᕐᕌᒍᓂ ᐊᒥᓱᑲᓪᓚᐅᔪᓂᒃ, 
ᓄᓇᕗᑦ ᓴᖅᑭᓚᐅᖅᑎᓪᓗᒍ. 
 
ᑕᐃᒪ ᑯᐊᐳᕇᓴᒃᑯᓐᓂ ᖁᓪᓕᒃᑯᓐᓂ 
ᖃᓄᐃᓕᐅᖃᑦᑕᕋᑦᑕ ᐊᐅᓚᔾᔪᑎᒋᔭᖏᓐᓄᑦ 
ᐊᑭᒋᒐᔭᖅᑕᖏᑦ ᖃᑦᑎᐅᒻᒪᖔᑕ, ᐊᒻᒪᓗ 
ᐃᓚᖏᓐᓂᖅᑲᐃ ᐅᑎᕝᕕᐅᒍᓐᓇᕋᔭᖅᑐᒍᑦ 
ᐱᕙᓪᓕᐊᑎᓪᓗᒋᑦ. ᑭᓯᐊᓂ ᑕᐃᒃᑯᐊ 
ᐊᑭᒋᒋᐊᓐᖓᖅᑕᖏᑦ 
ᐅᑎᖅᑎᑉᐸᓪᓕᐊᓇᓱᒋᐊᖃᓛᕋᑦᑎᒍᑦ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. ᐱᖓᔪᐊ 
ᑭᖑᓪᓕᖅᐹᓗ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᑖᓐᓇ 
ᓄᓇᕘᓕᒫᒧᑦ ᐊᑭᓕᖅᓱᖅᑕᐅᒐᔭᖅᑳ ᐅᕝᕙᓘᓐᓃᑦ 
ᑕᐃᑲᓃᓐᓇᖅ ᑭᓐᖓᓃᓐᓇᖅ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓯᐊᓪ. ᒥᓂᔅᑕ 
ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ. ᓱᖅᑯᐃᓱᑦᑎᐊᕈᒪ, ᒫᓐᓇᐅᔪᖅ ᐋᖅᑭᔅᓯᒪᔪᑦ 
ᓄᓇᓕᓐᓂᑦ ᐋᖅᑭᒃᓯᒪᔪᑦ ᒪᓕᑦᑐᒋᑦ ᖃᓄᑎᒋᑦ 
ᐊᑐᓐᓂᖏᓂ ᐆᒻᒪᖅᑯᑎᓂᒃ ᖃᐅᒻᒪᖅᑯᑎᓂᒃ 
ᖃᐅᔨᒪᔾᔪᑕᐅᖃᑦᑕᖅᑐᑦ ᖃᓄᖅ 
ᐊᑭᓖᖃᑦᑕᕆᐊᖃᓐᓂᐊᒻᒪᖔᑕ ᑕᐃᒃᑯᐊ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ ᑐᑐ. ᐅᖃᐅᓯᒃᑯᑦ 
ᐊᐱᖅᑯᑏ. ᒪᓕᒐᓕᐅᖅᑎ ᖃᒪᓂᑦᑐᐊᒻᒧᑦ, ᒥᔅᑕ 
ᐊᐅᐸᓗᒃᑐᖅ. 

 
ᐊᐱᖅᑯᑦ 318 - 3(2): ᐆᒪᔪᕐᓂᐊᖅᑏᑦ 

ᖃᓄᐃᓕᖓᓂᐊᕐᓂᖏᑦ ᖃᒪᓂᑦᑐᐊᕐᒥ 
(ᐊᐅᐸᓗᒃᑐᖅ) 

ᐊᐅᐸᓗᒃᑐᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 
ᐅᓪᓛᒃᑰᖅᑐᒋᑦ ᖃᒪᓂᑦᑐᐊᒻᒥᐅᑦ, ᐊᓈᓇᒐ. 
 
ᑕᐃᒃᑯᐊ ᓇᓄᐃᑦ ᒥᔅᓵᓄᑦ ᒥᐊᓕᒐᒃᑯᑦ 
ᐊᖏᖅᑕᐅᓚᐅᖏᒻᒪᑕ. ᐊᒃᓱᐋᓗᒃ ᑕᒪᓐᓇ ᓱᓕᔫᒻᒪᑦ. 
ᑕᒪᒃᑯᐊᓗ ᐱᔪᓐᓇᐅᑎᒋᔭᕗᑦ ᐱᔪᓐᓇᐅᑎᒋᒐᑦᑎᒍᑦ, 
ᐅᐱᒋᑦᑎᐊᖅᑕᒃᑲ ᐊᕙᑎᓕᕆᔨᒃᑯᑦ 
ᐱᓕᕆᑦᑎᐊᓚᐅᒻᒪᑕ. 
 
ᑕᒪᒃᑯᐊ ᐆᒪᔪᓐᓂᐊᖅᑎᐅᔪᑦ ᓄᓇᑦᑎᓐᓂ 
ᐃᖅᑲᓇᐃᔭᖅᑎᖃᖅᑐᐃᓐᓇᐅᒋᐊᖃᕋᓗᐊᕐᖓᑕ. 
ᑖᔅᓱᒧᖓ ᑐᓴᖅᑎᒍᓐᓇᖅᑳᖓ ᐆᒪᔪᓐᓂᐊᖅᑏ 
ᖃᓄᐃᓕᖓᒻᒪᖔᑕ ᖃᒪᓂᑦᑐᐊᒥ? ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 
ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, ᒥᔅᑕ ᑖᓂᐅᓪ ᓯᐅᑦᓴᒃ 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ ᐅᖃᖅᑏ. ᖁᔭᓕᔭᕋ ᐊᐱᕆᒪᑦ ᑖᔅᓱᒥᖓ. 
ᐅᖃᐅᔾᔨᓯᒪᒐᒪᐃᓪᓛᒃ ᒪᓕᒐᓕᐅᖅᑎᓕᒫᓂᒃ, 
ᖃᒪᓂᑦᑐᐊᒥ ᐆᒪᔪᓐᓂᐊᖅᑎᖓ 
ᖃᐅᔨᓴᖅᑕᐅᕙᓪᓕᐊᒻᒪ ᓱᓕ. ᖃᐅᔨᒪᒻᒪ 
ᒪᓕᒐᓕᐅᖅᑎ, ᒪᕐᕉᓐᓂᒃ ᐆᒪᔪᓐᓂᐊᖅᑎᖃᓛᓕᕐᖓᑦ. 
ᐄ, ᐊᑕᐅᓯᒻᒥᒃ ᐆᒪᔪᓐᓂᐊᖅᑎᑦ 
ᐃᖅᑲᓇᐃᔭᖅᑎᖃᖅᑑᒐᓗᐊ. ᑭᓯᐊᓂ ᐊᐃᑉᐸᖓ 
ᐃᓂᖃᖏᑦᑐᖅ. ᑕᐃᓐᓇ ᐃᓄᑑᓪᓗᓂ, 
ᖃᐅᔨᓴᓐᓂᐅᔪᖅ ᐱᔭᕇᖅᑲᑦ ᑐᓴᖅᑎᑦᑎᓛᕆᕗᖓ 
ᒪᓕᒐᓕᐅᖅᑎᓂᒃ. ᖁᔭᓐᓇᒦᒃ ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᑖᓂᐅᓪ 
ᓯᐅᑦᓴᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ 
ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 
ᖁᔭᓐᓇᒦᖅᑐᒍ ᒥᓂᔅᑕᐅᔪᖅ ᑭᐅᒻᒪᑦ. ᐄ, 
ᕿᓚᓈᖅᐳᒍᓪᓗ ᑕᐃᓐᓇ ᖃᖓ 
ᓴᖅᑭᕈᓐᓇᖅᓯᓛᒻᒪᖔᑦ ᐃᖅᑲᓇᐃᔮᖑᔪᖅ. 
 
ᐅᐱᕐᖓᓕᕐᒥᒻᒪᑦ, ᓄᓇᕗᒻᒥᑕᐅᔪᑦ 
ᕿᒥᕐᕈᒋᐊᖁᓪᓗᒋᑦ ᐃᖅᑲᓇᐃᔮᒃᓴᐅᔪᒥᒃ, 
ᐱᓗᐊᖅᑐᒥᒃ ᐆᒪᔪᓕᕆᓂᒧᑦ. ᐃᖅᑲᓇᐃᔭᕐᓗᓂ 
ᑕᐃᒪᐃᑦᑐᒥᒃ ᐊᒃᓱᐊᓗᒃ ᐅᐱᓐᓇᕐᖓᑦ, ᐆᒪᔪᓂᒃ 
ᑲᒪᖃᑦᑕᕐᓗᓂ ᐊᒻᒪᓗ ᐊᑭᓕᖅᑕᐅᕙᓪᓗᓂ 
ᐊᐅᓪᓚᖃᑦᑕᕋᓗᐊᕐᓗᓂ. 
 
ᐊᕐᓇᐅᔪᑦ ᐊᖑᑎᐅᔪᓪᓗ ᑕᐃᒪᐃᑦᑐᓂᒃ 
ᐃᖅᑲᓇᐃᔮᖃᕈᓐᓇᕆᐊᖃᕐᒪᑕ, ᐊᒃᓱᐊᓗᓪᓗ 
ᐱᔨᑦᑎᑦᑎᐊᖅᑐᑎᒃ ᓄᓇᕗᒻᒧᑦ. ᒥᓂᔅᑕᐅᔪᖅ 
ᑐᓴᖅᑎᑦᑎᒍᓐᓇᖅᑯᖅ ᖃᓄᖅ ᐸᕐᓇᓯᒪᒻᒪᖔᑕ 
ᐃᓕᓐᓂᐊᑎᑦᑎᓂᕐᒧᑦ ᐊᐅᔭᒃᑯᑦ 
ᐃᖅᑲᓇᐃᔭᕈᒪᔪᒥᓂᐅᑉᐸᑕ ᑕᒫᓂ ᐆᒪᔪᓕᕆᓂᕐᒥ? 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᐊᐅᐸᓗᒃᑐᖅ. ᒥᓂᔅᑕ ᓲᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᐄ, ᐅᐱᒋᔪᒪᔭᕋ ᑖᓐᓇ 
ᐅᖃᐅᓯᕆᓐᖑᐊᑕᖅᓯᓐᓇᕐᖓᒍ. 
 
ᖃᐅᔨᒪᒐᑦᑕ, ᐊᕐᕌᓃ ᑕᕝᕙᓃᓛᒃ ᐱᓕᕆᕕᓐᓂ, 
ᑎᓕᐅᒃᑲᓐᕋᓱᒃᑐᒋᑦ ᐅᕕᒃᑲᐅᔪᑦ ᑕᒪᑦᓱᒧᖓ  

ᐃᖅᑲᓇᐃᔮᖃᕐᓂᕐᒧᑦ ᑲᔪᓯᑦᑎᐊᓚᐅᕐᒪᑦ. ᐊᒻᒪᓗ 
ᑕᒫᓂ ᐊᕐᕌᒎᔪᒥ ᑎᓕᐅᒃᑲᓂᕐᓂᐊᕆᕙᒃᑲ 
ᑕᐃᒃᑯᓄᖓ ᐃᓕᓐᓂᐊᖅᑎᐅᔪᓂᒃ 
ᐃᖅᑲᓇᐃᔭᖅᑎᑦᑎᒍᓐᓇᕐᓗᑎᒃ. 
 
ᑕᐃᒪ ᑐᓂᓛᕐᒥᒐᒪ ᑕᐃᒃᑯᐊ, ᐃᓛ ᑐᓂᓯᓚᐅᕋᒃᑭᑦ, 
ᐆᒪᕐᓂᐊᖅᑎᐅᔪᑦ ᑕᐃᒃᑯᓂᖓ 
ᐊᑐᑦᑎᐊᓛᖅᑐᑦᓴᐅᕗᑦ. ᖁᔭᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᖁᔭᓐᓇᒦᒃ ᒥᓂᔅᑕ ᒥᔅᑕ ᐊᐅᒃᐸᓗᒃᑐ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᓴᓂᑭᓗᐊᕐᒧᑦ ᒪᓕᒐᓕᐅᖅᑎ, ᒥᔅᑕ 
ᕋᒻᐳᑦ.  
 
ᐊᐱᖅᑯᑦ 319 - 3(2): ᐃᓱᒫᓗᒋᔭᐅᔪᑦ 

ᐋᓐᓂᐊᖅᑐᓕᕆᔨᒃᑯᑦ ᒥᒃᓵᓄᑦ 
ᐱᓕᕆᐊᕆᔭᐅᓂᖏᑦ (ᕋᒻᐴᑦ) 

 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐅᓪᓛᒃᑰᕈᒪᔪᖓ ᓴᓂᑭᓗᐊᕐᒥᐅᑕᐅᔪᓄᑦ. 
 
ᐅᖃᖅᑏ, ᐊᐱᕆᒍᒪᔪᖓ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓄᓪᓗ. 
 
ᐅᖃᖅᑏ, ᐃᒃᐸᑦᓴᖅ ᒪᓕᒐᓕᐅᖅᑎᐅᖃᑎᒐ 
ᐊᑯᓪᓕᕐᒥ ᐊᐱᖅᓱᓚᐅᕐᖓᑦ ᐊᐃᑉᐸᕆᔭᐅᕙᑦᑐᓄᑦ, 
ᕿᒥᕐᕈᓕᕋᒃᑭᑦ ᐅᓪᓛᖅ, ᑖᓐᓇ ᒥᓂᔅᑕ 
ᐅᖃᖅᑐᒥᓂᐅᒻᒪᑦ ᓄᓇᕗᒻᒥᐅᑕᐅᔪᑦ, 
ᐊᐅᓪᓚᖅᑎᑕᐅᔪᑦ ᐋᓐᓂᐊᕐᓂᖓᓄᑦ 
ᐋᖅᑭᑲᐅᑎᒋᓐᖏᑦᑐᒧᑦ ᑭᓯᐊᓂ ᐱᔪᓐᓇᖅᑐᑦ ᐊᒻᒪᓗ 
ᑕᐃᓐᓇ ᑭᖑᕝᕕᖅᑕᐅᒍᓐᓇᖅᑐᖅ ᐊᓯᐊᓄᑦ 
ᐊᐃᑉᐸᖃᖅᑐᖅ. 
 
ᑕᐃᓐᓇ ᒥᓂᔅᑕᐅᔪᑦ ᐅᖃᕈᓐᓇᖅᑲ ᐃᓐᓇᐅᔪᑦ 
ᓱᕈᓯᐅᔪᑦ ᑕᐅᓇᓂ ᐊᑯᓃᖅᐸᑕ ᐊᐃᑉᐸᖃᕈᓐᓇᖅᑲ  

ᐅᕝᕙᓘᓐᓃᑦ ᐊᒥᓲᔪᑦ ᐊᑯᓂ ᐋᓐᓂᐊᕕᒻᒦᑦᑎᓪᓗᒋᑦ 
ᑕᐅᓇᓂ?  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᕋᒻᕗᓪᑦ. 
ᒥᓂᔅᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓐᓄᑦ.  
 
ᐊᖓᔪᖅᑳᑦ ᑕᒑᖅ ᑰᓕ: ᐅᖃᖅᑏ, ᐄ, 
ᑭᐅᔪᓐᓇᖅᑕᕋ ᑖᓐᓇ ᐊᒻᒪᓗ, ᑕᒪᓐᓇ 
ᐊᑐᐊᒐᕆᒐᑦᑎᒍ ᑕᕝᕙᓂ 
ᐋᓐᓂᐊᑦᑕᐃᔨᔪᓕᕆᔨᒃᑯᓐᓂ ᐊᒻᒪ ᓄᓇᕗᑦ 
ᒐᕙᒪᒃᑯᖏᓐᓄᑦ. 
 
ᐱᐅᓂᖅᐹᒥᒃ ᐊᔪᓐᖏᑕᑦᑎᓐᓂᒃ ᐃᑲᔪᕈᒪᒐᑦᑎᒍ 
ᓄᓇᕗᒻᒥᐅᑦ, ᑖᓐᓇ ᑐᖓᐅᓪᓗᒍ 
ᐱᓕᕆᐊᕆᔪᒪᓐᖏᓇᑦᑎᒍ. ᐃᒪᓐᓇ ᐅᖃᕈᓐᓇᖅᑐᖓ 
ᑕᐃᒃᑯᐊ ᐃᓛᒃᑰᖓᓪᓗᒋ ᐱᔭᐅᖃᑦᑕᕐᒪᑕ, 
ᑕᕝᕙᐃᓐᓈᓗᒃ ᐃᒪᓐᓇᐃᓐᓂᐊᖅᐳᖅ ᐃᓚᖏᑦ 
ᐊᔪᖃᑦᑕᕐᒪᑕ. 
 
ᒪᕐᕈᐃᖑᒻᒪᑕ ᐋᓐᓂᐊᕕᓕᐊᖅᑐᓄᑦ ᒪᓕᑎᓄᑦ 
ᐊᖏᖅᑕᐅᒋᐊᓖᑦ: ᓯᕗᓪᓕᖅ ᐃᓱᐊᖅᓴᐃᔩᑦ ᐃᓚᖏᑦ 
ᐅᖃᕆᐊᖃᕐᒪᑕ, ᐅᓇ ᐃᑲᔪᖅᑕᐅᔭᕆᐊᓕᒃ; ᐊᒻᒪ, 
ᐱᖃᑖ, ᐋᓐᓂᐊᕕᓕᐊᖅᑐᒧᑦ ᐃᑲᔪᖅᑎᐅᔪᓄᑦ. 
ᐅᕙᒍᓪᓕ, ᑖᓐᓇ ᑲᒪᒋᔭᕗᑦ. 
 
ᐃᓱᒪᒥᒍᑦ ᐃᓐᓇᐅᓗᐊᖅᐸᑦ, ᑐᑭᓯᐊᓐᖏᑉᐸᑦ 
ᐃᑲᔪᖅᑎᖃᕆᐊᖃᕐᒪᑦ. ᑖᓐᓇᓕ ᐃᓱᐊᖅᓴᐃᔨᓂᒃ 
ᐱᔭᐅᓐᖏᒃᑲᓗᐊᕐᓗᓂ. ᐅᕙᒍᑦ 
ᐱᓕᕆᐊᕆᒍᓐᓇᖅᑕᕗᑦ. ᐊᒻᒪ ᑕᐃᒃᑯᐊ 
ᐅᓂᒃᑳᖅᓯᒪᔪᓂᒃ ᐱᑕᖃᑦᓯᐊᖅᓱᓂ ᑕᒪᑐᒪ ᒥᒃᓵᓄᑦ. 
 

ᑕᐃᒃᑯᐊᓕ, ᐱᖃᑖᓂ ᐊᐃᑉᐸᖃᕆᐊᖃᖅᐹ? ᑖᓐᓇ 
ᐃᒃᐸᒃᓴᖅ ᐃᓚᖓ ᑭᐅᓚᐅᖏᓐᓇᒃᑯᑦ ᒫᓐᓇ 
ᑭᐅᔪᓐᓇᖅᓯᒐᒃᑯ: ᐱᖃᑖᓂᒃ ᐋᓐᓂᐊᕕᓕᐊᖅᑑᑉ 
ᐊᐅᑉᐸᖃᕆᐊᖃᕆᐊᖃᖅᐸᑦ. 
 
ᑕᐃᒃᑯᐊ ᐅᖃᐅᓯᕆᓚᐅᖅᑕᒃᑲ ᓱᓕᔪᑦ. ᐃᓚᖏᑦ 
ᐊᑯᓂᐅᓗᐊᖅᐸᑕ ᐃᓇᖏᖅᑕᐅᖃᑦᑕᕈᓐᓇᖅᑐᑦ. 
ᑭᓯᓂᐊ ᒪᕐᕈᑲᐅᑎᒋᔭᕆᐊᖃᕐᓂᖅᐸᑎᒃ ᒪᓕᒃᑑᒃ, 
ᒪᓕᒐᕗᑦ ᐅᖃᖅᓯᒪᔪᖅ ᒥᓂᔅᑕᐅᒡᒎᖅ ᑐᖏᓕᖓᓄᑦ 
ᑖᓐᓇ ᑐᓂᔭᐅᒋᐊᖃᖅᑐᖅ. 
 
ᓲᕐᓗ, ᐅᖃᖅᑲᐅᒐᒪ ᐃᓛᒃᑰᖓᓂᖏᓐᓄᑦ 
ᐱᓕᕆᐊᖑᒋᐊᖃᒪᕐᒪᑕ, ᐱᔭᕆᑐᓗᐊᖅᐸᑦ ᑕᐃᓐᓇ 
ᓇᒻᒥᓂᖅ ᖃᐅᔨᑎᑕᐅᑲᐅᑎᒋᒋᐊᖃᖅᑐᖅ. ᐄ. 
ᐃᑲᔪᕈᒪᔪᒍᑦ ᐱᐅᓂᖅᐹᒥᓪᓗ ᐊᔪᓐᖏᒃᑯᑦᑕ 
ᐃᑲᔪᕈᒪᔪᒍᑦ ᓄᓇᕗᒻᒥᐅᓂᒃ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. (ᑐᓵᔨᑎᒍᑦ): 
ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑕ ᕋᒻᐴᑦ.  
 
ᕋᒻᐴᑦ (ᑐᓵᔨᑎᒍᑦ ᖁᔭᓐᓇᒦᒃ ᐅᖃᖅᑏ. 
ᖁᔭᓐᓇᒦᖅᑐᒍ ᑭᐅᒻᒪᖓ ᒥᓂᔅᑕ. ᑕᐃᒪᓕ 
ᐃᓚᒋᔭᐅᔪᑦ ᕿᑐᕐᖓᒥᓂᒃ ᐊᐃᑉᐸᖃᕈᓐᓇᖅᐸᑕ 
ᐊᑯᓂ ᖃᓪᓗᓈᓃᑦᑎᓪᓗᒋᑦ, ᒥᓂᔅᑕᐅᔪᖅ 
ᓇᓗᓇᐃᖅᓯᒍᓐᓇᖅᑲ ᖃᓄᐃᓕᐅᕆᐊᖃᕐᒪᖔᑕ 
ᑕᐃᒃᑯᐊ ᐃᓚᒋᔭᖏᑦ? ᕿᐱᓗᑦᑕᐅᓯᒪᔪᒥᓃᑦ 
ᐊᔪᐃᓐᓇᕆᐊᒃᑲᓐᓂᕈᓐᓇᕋᔭᕐᒪᖔᑕ ᓇᒧᑦ. 
ᖁᔭᓐᓇᒦᒃ ᐅᖃᖅᑏ.   
 
ᐅᖃᖅᑎ: ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᑖᓐᓇ ᑕᕝᕙᐃᓐᓇᖅ ᑭᐅᓂᖅ ᐊᔪᕋᒃᑯᑦ  

ᑐᑭᓯᒋᐊᒃᑲᓂᕐᓗᒍ ᑖᓐᓇ ᐅᑎᖅᕕᒋᔪᓐᓇᖅᑕᕋ. 
 
ᑭᓯᐊᓂ, ᑕᐃᒃᑯᐊ ᑕᐃᒪᐃᑦᑐᖃᑦᑐᕕᓂᐅᑉᐸᑦ, ᓲᕐᓗ 
ᐅᖃᖅᑲᐅᒐᒪ ᑐᑭᓯᐅᒪᓗᑎᒍ, ᑭᓯᐊᓂ 
ᑭᐅᔪᓐᓇᕋᑦᑎᒍᑦ. ᑕᐃᒃᑯᐊ 
ᑲᒪᒋᔭᐅᑦᑎᐊᖅᑐᖃᖏᑦᑐᒥᓂᐅᔮᖅᐸᑦ, 
ᖃᐅᔨᒪᒐᓗᐊᖅᑐᒍᑦ ᑕᐃᒃᑯᐊ ᓱᕈᓲᑦ ᐃᓚᖏᑦ 
ᐊᖓᔪᖅᑳᒥᓂᒃ ᒪᓕᒃᓴᖅᑎᑕᐅᑲᐅᑎᒋᓂᖅ. 
 
ᑖᓐᓇᓕ ᐃᓚᖓᓂᒃ ᓲᕐᓗ ᑭᐅᓂᖅ ᒫᓐᓇ ᐊᔪᖅᑕᕋ. 
ᐱᔾᔪᑎᒋᓗᐊᖅᖢᒍ ᑕᒪᑐᒪ ᒥᒃᓵᓄᑦ, ᑕᕝᕙᓂ 
ᐅᓂᒃᑳᖅᓯᒪᔪᖁᑎᖃᖏᑦᖢᓂ. ᑭᓯᐊᓂ, 
ᑭᐅᑦᑎᐊᕐᕈᒪᒐᒃᑯ ᐅᑎᖅᕕᒋᒃᑲᓐᓂᕈᒪᔭᕋ ᑖᓐᓇ 
ᐱᓪᓚᕆᒡᓗᒍ ᓱᕈᓰᑦ ᒥᒃᓵᓄᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ, ᑕᐃᒪ 
ᖃᐅᔨᒋᐊᑦᑎᐊᕐᓚᐅᕐᓗᓂ ᑭᐅᓛᕐᖓᒍᒎᖅ. 
ᑭᖑᓪᓕᕐᒥ ᑕᐃᒪ ᐅᖃᐅᓯᒃᑯᑦ ᐊᐱᖅᑯᑏᑦ. 
ᐃᖅᑲᓗᐃᑦ ᐱᖓᓐᓇᖓᓄᑦ, ᒥᔅᑕ  ᐅᑲᓕᖅ. 
 
ᐊᐱᖅᑯᑦ 320 - 3(2): ᑎᑎᖅᑲᖅ 

ᐅᖁᖅᑕᖃᕐᓂᕐᒧᐊᖓᔪᖅ ᐃᖅᑲᓇᐃᔭᕐᕕᒻᒥ 
(ᐅᑲᓕᖅ) 

ᐅᑲᓕᖅ ᖁᔭᓐᓇᒦᒃ, ᐅᖃᖅᑎᑦᑎᔩᑦ. (ᑐᓵᔨᒃᑯᑦ): 
ᐅᖃᖅᑏ, ᓴᖅᑮᓚᐅᕐᕋᒪ ᑎᑎᖅᖃᐅᔪᒥᒃ 
ᐃᖃᓗᒻᒥᐅᖑᔪᒥᒃ ᐊᒃᓱᕈᕕᔾᔪᐊᓚᐅᕐᖓᑦ 
ᐃᖅᑲᓇᐃᔭᕋᓱᒃᑐᓂ ᐊᓪᓚᒡᕕᐅᔪᒥᒃ ᑕᒫᓂ 
ᐃᖃᓗᓐᓂ. ᒥᓂᔅᑕᒧᑦ ᐃᒫᒃ 
ᓇᓗᓇᐃᖅᓯᕕᐅᑦᑎᐊᕈᒪᔪᖓ, ᑕᐃᓐᓇ 
ᖃᓄᐃᓕᔭᐅᖁᖏᓇᒃᑯ ᐅᖃᓚᐅᕐᓂᖓᓄᑦ 
ᖃᓄᐃᑦᑑᓕᕐᓂᕐᒥᓂᒃ. ᒥᓂᔅᑕᐅᔪᖅ ᑖᒃᓱᒧᖓ 
ᓇᓗᓇᐃᖅᓯᖁᔭᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᔅᑕ ᐅᑲᓕᖅ. 
ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᑖᓂᐅᓪ 
ᓱᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ ᐅᖃᐅᖅᑏ. ᐄ, ᐅᖃᐅᑎᒍᓐᓇᖅᑕᕋ.  

ᒐᕙᒃᑰᓪᓗᑕ ᐊᑐᐊᒐᖃᕋᑦᑕ 
ᒪᑐᐃᖓᑦᑎᐊᕐᕆᐊᖃᕋᑦᑕ ᑭᓱᑐᐃᓐᓇᕐᒧᑦ 
ᐃᖅᑲᓇᐃᔮᒧᓪᓗ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ:  ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᒃᑯᑦ) 
ᑖᓐᓇ ᑎᑎᖅᑲᐅᔪᖅ ᓇᓗᓇᐃᖅᓯᒪᑦᑎᐊᖅᑐᖅ 
ᐊᑯᓂᐊᓗᒃ ᑕᐃᒪᐃᓕᖓᓕᖓᓕᕐᒪᑦ. ᑕᐃᒪᓕ 
ᒥᓂᔅᑕᐅᔪᖅ ᑕᕝᕗᖓ ᐃᑲᔪᕆᐊᕈᓐᓇᕐᒪᖔᑦ 
ᑕᐃᒃᓱᒥᖓ ᐃᖅᑲᓇᐃᔭᖅᑎᐅᔪᒥᒃ. 
ᑕᐃᓐᓇᑑᖏᑦᑐᖅ. 
 
ᓇᓗᓇᐃᖅᓯᕕᐅᒍᒪᔪᖓ ᖃᓄᖅ ᑖᒃᑯᐊ 
ᐋᖅᑭᑎᐊᖅᑕᐅᒍᓐᓇᕐᒪᖔᑕ ᐊᑯᓂᐅᖏᓪᓗᑎᒃ 
ᕿᓚᒻᒥᐅᓗᑎᒃ. ᑕᐃᒃᑯᐊ ᐊᑲᐅᓈᕐᓂᐊᕐᖓᑕ 
ᐃᖅᑲᓇᐃᔭᖅᑎᖁᑎᕗᑦ ᐊᒥᒐᔅᓰᓇᖅᑎᓪᓗᑕᓗ 
ᐃᖅᑲᓇᐃᔭᖅᑎᓂᒃ. (ᑐᓵᔨᒃᑰᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐅᑲᓕᖅ. 
ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ, ᐅᖃᖅᑏ. ᑐᓴᖅᑎᒍᒪᔭᕋ 
ᒪᓕᒐᓕᐅᖅᑎᐅᔪᖅ ᑕᐃᒪ ᑕᒪᒃᑯᓂᖓ 
ᐅᖃᐅᓯᖃᔾᔮᖏᓐᓇᒪ ᐃᓛᒃᑰᑎᓪᓗᒋᑦ. ᑭᓯᐊᓂ, 
ᒪᓕᒋᐊᖃᑦᑕᑎᓐᓂᒃ ᐱᑕᖃᒻᒥᒻᒪᑦ 
ᐊᖏᖃᑎᒌᒍᑕᐅᓯᒪᔪᓂᒃ ᐃᖅᑲᓇᐃᔭᑐᓕᕆᔨᒃᑯᓐᓄᑦ 
ᑕᐃᒃᑯᐊ ᒪᓕᒃᑕᐅᑦᑎᐊᕐᕋᓗᐊᕐᒪᖔᑕ. ᐄ, 
ᐃᓚᖓᒍᓪᓗ ᓱᒃᑲᓕᕚᓪᓕᑎᑦᑎᒐᓱᐊᖃᑦᑕᓂᐊᖅᑐᒍᑦ, 
ᐃᒫᒃ ᐋᖅᑭᒃᑎᐊᖁᒧᓂᓛᒃ ᑕᒪᒃᑯᐊ 
ᐊᑲᐅᖏᓕᐅᕈᑕᐅᔪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ. ᒥᓂᔅᑕ. 
ᐊᐃᑉᐸᖓᓂᒃ ᐃᒪᒋᐊᕈᑦ, ᒥᔅᑕ ᐅᑲᓕᖅ. 
 



ᐅᓪᓗᑐᐃᓐᓇᖅ, ᒫᑦᓯ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᒃᑯᑦ) 
ᑖᒃᑯᐊ ᐃᖅᑲᓇᐃᔭᖅᑎᑦᑎᔨᐅᔪᑦ ᐃᒫᒃ 
ᑲᒪᑦᑎᐊᕐᕋᓱᒋᐊᖃᕐᖓᑕ ᐃᖅᑲᓇᐃᖅᑎᖏᓐᓂᒃ. 
ᑕᕝᕙᓂᓕ ᖁᕕᐊᓇᖏᑦᑑᒐᓗᐊᖅ, ᑕᐃᒃᑯᐊ ᓱᓕ 
ᐅᑕᖅᑭᒻᒪᑕ ᐋᖅᑭᒍᑎᔅᓴᐅᔪᓂᒃ ᒐᕙᒪᒃᑯᓐᓂ 
ᐊᑦᑕᓇᓐᖏᓂᖅᓴᒥᒃ ᐃᖅᑲᓇᐃᔭᕆᐊᕐᓗᑎᒃ. 
ᒥᓂᔅᑕᐅᔪᖅ ᑖᓐᓇ ᑲᒪᒋᒋᐊᕈᓐᓇᖅᑲᐅᒃ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐅᑲᓕᖅ. 
ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓱᐅᑦᓴᒃ (ᑐᓵᒃᔨᑯᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᒪ ᑕᐃᒪᐃᑦᑐᖃᑦᑎᓪᓗᒍ 
ᖃᓄᖅ ᑲᒪᒋᓇᓱᐊᕐᓗᒋᑦ ᐃᖅᑲᓇᐃᔭᖅᑎᐅᔪᑦ 
ᑕᐃᒃᑯᐊ ᒪᓕᒃᑕᐅᒋᐊᖃᓐᖓᑕ ᒪᓕᒐᐃᑦ. 
ᑕᐃᒃᓱᒪᓐᖓᑦ ᐃᒫᒃ ᐃᓪᓗᒋᔭᖓᓂᓪᓘᓐᓃᑦ, 
ᐅᕝᕙᓘᓐᓃᑦ ᐅᖃᔾᔭᐅᓯᒪᔪᒥᒃ ᓘᑦᑖᒥᒃ ᖃᓄᐃᑦᑐᒥᒃ 
ᑖᓐᓇ ᖃᓄᐃᑦᑐᒥᒃ ᐃᖅᑲᓇᐃᔭᕈᓐᓇᕋᔭᕐᒪᖔᑦ 
ᐊᑦᑕᓇᓐᖏᓂᖅᓴᐅᔪᒥᒃ ᐃᓪᓗᒥᒃ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, 
ᒥᔅᑕ ᐅᑲᓕᖅ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᖁᑦᑎᑦᑐᒧᑦ, ᒥᔅᑕ ᐃᐊᓕᐊᑦ. 
 
ᐊᐱᖅᑯᑦ 321 - 3(2): ᓱᕈᓯᕐᓄᑦ ᐅᕕᒃᑲᓄᓪᓗ 

ᐃᑲᔪᕐᓂᕐᒧᑦ ᑎᑎᕋᕐᕕᓕᐅᕐᓂᖅ (ᐃᐊᓕᐊᑦ) 
 
ᐊᐃᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐊᐱᖅᑯᑎᖃᕈᒪᔪᖓ ᓴᖅᑭᑕᐅᓂᖓᓄᑦ ᓱᕈᓯᐅᔪᑦ 
ᐅᕕᒃᑲᐅᔪᓄᑦ ᐃᑲᔪᕐᓂᕐᒧᑦ ᐊᓪᓚᕝᕕᐅᒐᔭᖅᑐᒥᒃ. 
ᓯᕗᓕᖅᑎᒨᕙᓪᓚᐃᔪᑦ. 
 
ᑕᐃᒪ ᐃᓱᒪᖅᓱᕐᖓᑦ ᑎᓕᐅᕆᔭᕆᐊᖃᕐᖓᑦ 
ᑐᓂᐅᖅᑲᐃᓗᓂ ᑖᒃᑯᓄᖓ ᒥᓂᔅᑕᐅᔪᓂᒃ. ᑕᒪᑉᑕᒥ  

ᐅᖃᖅᓯᒪᒻᒪᑦ ᓴᖅᑭᑕᐅᓚᐅᖅᑐᑦ ᑏᓴᒻᕙ 7, 2009 
ᐅᖃᖅᓯᒪᒻᒪᑦ 20-ᒥ: ᑕᕝᕙᓂ ᐱᓇᓱᒃᑎᓪᓗᒋᑦ 
ᒐᕙᒪᒃᑯᑦ ᓴᖅᑮᓂᐊᕐᒥᒻᒪᑕ ᓱᕈᓯᕐᓄᑦ ᐅᕕᒃᑲᐅᔪᓄᑦ 
ᑭᒡᒐᖅᑐᐃᒐᔭᖅᑐᒥᒃ, ᐅᖃᖅᑕᕋᔭᖅᑐᖅ 
ᒪᓕᒐᓕᐅᕐᕕᒻᒧᑦ. 
 
ᓯᕗᓕᖅᑎᐅᔪᖅ ᑐᓴᖅᑎᑦᑎᒍᓐᓇᖅᑲᑦ ᑕᕝᕙᓐᖓᑦ 
ᓇᓕᐊᓐᓂᒃ ᒥᓂᔅᑕᐅᔪᖅ 
ᑭᐅᑦᑕᕈᓐᓇᕐᓂᐊᓕᖅᑯᖅᑭᐊᕐᖓᐃ ᐊᐱᖅᑯᑕᐅᔪᓄᑦ 
ᑕᒪᒃᑯᓄᖓ ᐅᕕᒃᑲᕐᓄᑦ ᓱᕈᓯᕐᓄᑦ ᑭᒡᒐᖅᑐᐃᔪᓄᑦ? 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐊᐃᓕᐊᑦ. 
ᓯᕗᓕᖅᑎ ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 
ᐊᒻᒪᓗᑦᑕᐅᖅ, ᖁᔭᓐᓇᒦᖅᐸᕋ 
ᓂᕈᐊᖅᑕᐅᖃᑎᒋᓯᒪᔭᕋ ᐊᐱᖅᑯᑎᖓᓂᒃ. ᑖᑯᐊ, 
ᑕᕝᕙᓂ ᑕᒪᑉᐸᑕ ᐅᐹᕆᔭᒃᓴᑎᓐᓂᒃ ᑎᑎᕋᖅᓯᒪᔪᓂ, 
ᑕᒪᓐᓇ ᐃᓅᓯᓕᕆᓂᖅ ᐱᒻᒪᕆᐅᑎᒃᑲᑦᑎᒍ. 
 
ᑕᐃᒪᐃᓐᓂᖓᓄᑦ ᐊᑕᐅᓯᑐᐊᕐᒧᑦ ᑕᒪᓐᓇ 
ᐃᓅᓯᓕᕆᓂᖅ ᑲᒪᒋᔭᐅᔾᔮᖏᒻᒪᑦ, ᐊᔾᔨᒌᓐᖏᑦᑐᓂᒃ 
ᑲᒪᒋᔭᐅᒻᒪᑦ ᒐᕙᒪᒃᑯᑦ ᐱᓕᕆᕕᖏᓐᓂᒃ. 
 
ᓲᕐᓗᖃᐃ ᑕᐅᑐᓐᖑᐊᕐᓗᒍ, ᑖᒃᑯᐊ 
ᐋᓐᓂᐊᑦᑕᐃᓕᔪᓕᕆᔨᒃᑯᑦ ᐱᓕᕆᖦᖤᕆᕗᑦ. 
ᐅᓂᒃᑳᕇᓚᐅᕐᒪᑦ ᐊᖓᔪᖅᑳᖅ ᑰᓕ, ᐃᒃᐸᒃᓴᖅ. 
ᐅᖓᓕᐊᓂᓗᑭᐊᖅ, ᑕᐃᑦᓱᒪᓂ ᐊᐱᕆᑎᓪᓗᓂᑎᑦ, 
ᖃᓄᐃᓕᐅᕐᒪᖔᕐᒥᒡᓕ ᐱᓕᕆᕝᕕᒋᔭᖓᓂ. 
ᐊᒻᒪᒃᑕᐅᖅ, ᑖᓐᓇ ᐊᔾᔨᒌᓐᖏᑕᖓᒍᑦᑕᐅᖅ 
ᐃᓚᖓᒍᑦ. 
 
ᐊᔪᖅᓴᖃᑦᑕᕐᓂᕐᒥᒃ ᒥᑭᓪᓕᒋᐊᕈᑎᒧᑦ ᐸᕐᓇᐅᑕᖅ 
ᐱᓕᕆᐊᖑᒋᓪᓗᓂ ᑖᒃᑯᓇᓐᖓᑦ 
ᐃᖏᕐᕋᔪᓕᕆᔨᒃᑯᓐᓂᒃ. ᑖᒃᑯᓇᓐᖓᑦ  

ᐱᓕᕆᔭᐅᒋᓪᓂ. ᐊᒻᒪᑦᑕᐅᖅ, ᑖᒃᑯᐊ ᐊᓯᖏᑦ 
ᐱᓕᕆᒻᒥᒻᒪᑕ. 
 
ᐃᒪᓐᓇ ᐊᑐᓃᕐᓗᑕ ᑕᒪᑐᒥᖓ ᐱᓕᕆᔪᒪᓐᖏᓇᑦᑕ 
ᑲᑐᔾᔨᓗᑕ ᐱᓕᕆᕕᐅᔫᑉ ᐱᓕᕆᔪᓐᓇᖅᑕᖏᑦ 
ᑕᐅᑐᓐᖑᐊᕐᓗᒋᑦ ᑕᒪᒃᑯᓂᖓ ᐱᓕᕆᔪᒪᒐᑦᑕ. 
 
(ᑐᓵᔨᑎᒍᑦ) ᑕᐃᒪ ᐅᖃᕈᒪᓐᓂᕈᒪ, ᑕᒪᓐᓇ 
ᐃᓅᓯᓕᕆᓂᕐᒧᑦ ᓂᐱᖃᓐᖏᓪᓗᑕ, ᐊᒥᓱᑦ 
ᐱᓕᕆᕕᐅᔪᑦ ᑲᒪᔪᒡᒍᑕᐅᒻᒪᑕ. 
 
ᑕᐃᒃᑯᐊᓗ ᐃᓅᓯᓕᕆᓂᕐᒧᑦ ᐃᑲᔪᕐᓂᕐᒧᑦ 
ᓴᖅᑭᒋᐊᓐᖓᕋᔭᖅᑑᒐᓗᐊᑦ ᑎᓴᒪᓪᓗᐊᑕᓂᒃ 
ᑕᒪᒃᑯᓄᖓ ᐱᔾᔪᑎᖃᖅᑐᖅ ᐊᕐᓇᐅᓂᖏᓐᓄᑦ 
ᐊᖑᑕᐅᓂᖏᓐᓄᑦ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ. 
ᑖᓇ, ᑲᔪᓰᓐᓇᕐᒥᔪᖅ. ᒫᓐᓇᐅᔪᖅ ᑲᒪᒋᔭᐅᔪᖅ 
ᒐᕙᒪᖃᐅᑎᒌᑦᑐᓕᕆᔨᒃᑯᓐᓂ 
ᑲᒪᒋᔭᐅᓕᓛᖅᑑᒐᓗᐊᖅ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᒃ ᐃᓄᓕᕆᔨᒃᑯᓐᓂᒃ. 
ᓱᕈᓰᑦ ᐅᕕᒃᑲᐅᔪᓪᓗ ᑐᕌᖓᔪᓂᒃ ᐊᑐᐊᒐᓄᑦ 
ᑕᐃᒃᑯᓄᖓ ᑎᒥᒥᒍᑦ ᐱᒡᒐᕈᑎᖃᖅᑐᓂᒃ. ᖁᔭᓐᓇᒦᒃ 
ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥ 
ᐃᓚᒋᐊᕈᑦ, ᒥᔅᑕ ᐊᐃᓕᐊᑦ. 
 
ᐊᐃᓕᐊᑦ (ᑐᓵᔨᑎᒍᑦ): ᖁᔭᓐᓈᒦᒃ ᐅᖃᑏ. ᐊᒻᒪᓗ, 
ᒐᕙᒪᒃᑯᑦ ᑭᐅᑦᑕᑎᒋᖃᑦᑕᖏᓗᐊᖅᑯᑦ ᒥᓂᔅᑕᒧᑦ 
ᐊᓯᐊᓄᑦᑕᐅᒎᖅ. ᑕᐃᒪᓕ ᐱᖓᓱᑦ ᐅᐃᒍᒍᑎᒋᔭᒃᑲ 
ᐊᐱᖅᓱᕋᓗᐊᕈᒪ ᑭᐅᔭᐅᔾᔮᖏᒻᒥᔪᖓ. 
 
ᕼᐋᑭᓐᓂᕈᑦᑕ, ᐅᖃᐅᓯᖃᕈᒪᐃᓐᓇᐅᒻᒪᑕ ᕼᐋᑭᒥᒃ, 
ᑕᖅᑲᒃᑯᐊ ᖁᕕᐊᓱᓗᐊᕋᔭᓐᖏᓚᑦ. ᐃᒫᒃ,  

ᐊᔫᖅᑐᖃᕋᓱᓐᖏᓪᓗᓂ. 
 
ᐃᒫᒃ ᒐᕙᒪᒃᑯᑦ ᑭᖑᕙᖅᓯᓂᐊᖅᐸᑕ ᐊᕐᕌᒍᒥ 
ᐊᕐᕌᒍᒧᑦ ᑕᕝᕗᖓ ᐱᔭᕇᕈᓐᓇᔾᔭᖏᑦᑐᒍᑦ 
ᑲᒪᒍᓐᓇᔾᔮᖏᑦᑐᒍᑦ ᐃᓚᖏᓐᓂᒃ. ᕼᐋᑭᒥᒃ 
ᐅᖃᐅᓯᖃᕐᓗᓂ, ᑕᐃᒃᑯᐊ ᐱᑦᑕᖅᓯᓐᓇᓕᕋᓗᐊᖅᑲᑕ. 
 
ᑕᐃᒪᓕ ᐊᐱᖅᑯᑎᒋᒍᒪᔭᕋ ᓯᕗᓕᖅᑎᐅᔪᖅ ᖃᓄᖅ 
ᑭᐅᔪᓐᓇᖅᑲ ᓴᖅᑮᓂᕐᒧᑦ ᐃᓅᓱᑦᑐᓄᑦ ᐅᕕᒃᑲᐅᔪᓄᑦ 
ᐃᑲᔪᖅᑎᐅᒐᔭᖅᑐᒥᒃ ᐊᓪᓚᕝᕕᓐᓂ ᑖᓐᓇ 
ᐱᔭᑦᓴᕆᓪᓗᓂᔾᔪᒃ ᑕᒫᓂ ᒐᕙᒪᐅᑎᓪᓗᒋᑦ? 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐊᐃᓕᐊᑦ. 
ᓯᕗᓕᖅᑎ.  
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 
ᑕᒪᓐᓇ ᐊᐱᖅᑯᑎᒋᔭᖓ ᑖᓐᓇ ᐱᓕᕆᐊᕆᔭᕗᑦ. 
ᐊᒻᒪ ᖃᐅᔨᒪᔭᕆᐊᖃᕋᑦᑕ ᖃᐅᔨᒪᒐᑦᑕᓗ 
ᑭᓱᑐᐃᓐᓇᐃᑦ ᐱᓗᐊᖅᑐᒥᒃ ᐃᓅᓯᕐᒧᑦ ᐊᒃᑐᐊᔪᑦ 
ᑐᐊᕕᐅᑎᒋᓗᒋᑦ ᐱᔭᕆᐊᖃᓐᖏᓇᑦᑎᒍ. 
 
ᐸᓐᓇᒃᓯᒪᑦᑎᐊᖅᑐᒥᒃ ᖃᓄᐃᓕᐅᓐᓂᐊᒻᒪᖔᑕ, 
ᒪᑯᐊᓗ ᒪᓕᒐᓕᐅᖅᑕᑦ ᐱᓕᕆᐊᖑᔪᑦ 
ᐸᓐᓇᒃᓯᒪᑦᑎᐊᕆᐊᖃᒻᒪᑕ. ᑕᑯᔪᒥᓇᖅᑑᒐᓗᐊᖅ, 
ᓲᓪᓗ ᖃᐅᑉᐸᑦ ᐃᖅᑯᒻᒪᕈᑦᑕ ᑕᒪᓐᓇ 
ᐋᖅᑭᒃᓯᒪᓕᕇᓐᓂᐊᖅᑐᖅ. ᑭᓯᐊᓂ 
ᑕᐃᒪᓐᓇᐃᖏᒻᒪᑦ. ᑲᑐᔾᔨᖃᑎᒌᓐᓂᒃᑯᑦ, 
ᐸᓐᓇᓐᓂᒃᑯᑦ, ᑕᒪᑐᒥᖓ ᒪᓕᒐᒃᓴᖏᓐᓂᓪᓗ 
ᐃᓅᓯᓕᕆᓂᐅᑉ ᒥᒃᓵᓄᖓᔪᓂᒃ ᐱᓕᕆᔭᕆᐊᖃᕋᑦᑕ. 
 
ᑕᒪᓐᓇ ᐊᒃᓱᕉᑎᒋᓪᓚᕆᒃᑕᕗᑦ. ᑕᐃᒫᒃ ᑖᒃᑯᓇᓐᖓᑦ 
ᒫᓐᓇ ᒐᕙᒪᕆᔭᑦᑎᓐᓂᒃ ᐱᓕᕆᐊᖑᒻᒪᑦ. ᑕᒪᑐᒪᓂᓗ  

ᐊᑐᐊᒐᓐᓂᒃ ᐱᓕᕆᔨᐅᓪᓚᕆᓐᓂᐊᖅᑐᑦ ᑕᕝᕙᓂ 
ᑭᒡᒐᖅᑐᖅᑎᐅᑉ ᐊᓪᓚᒡᕕᖓᓂ, ᑕᐃᒪᓐᓇ ᒫᓐᓇᐅᔪᖅ 
ᐃᓂᒃᓴᖓ ᒪᑐᐃᖓᒪᑦ ᒪᔾᔨ 31, 
ᑐᑭᒧᐊᑦᑎᐅᓂᐊᖅᑐᖅ ᒪᑐᕕᒃᓴᖃᖅᖢᓂ. ᑕᒪᒃᑯᐊ 
ᐱᓕᕆᐊᕇᓐᓇᕋᑦᑎᒍᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᓯᕗᓕᖅᑏ. 
ᐊᐃᑉᐸᖓᓂᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 
ᓯᕗᓕᖅᑎᐅᔪᖅ ᐅᖃᕈᓐᓇᖅᑳ ᒪᓕᒐᓕᐅᕝᕕᒻᒧᑦ 
ᖃᓄᐃᓕᐅᖅᓯᒪᓕᒻᒪᖔᑕ ᑖᒃᑯᐊ 
ᒪᓕᒐᐅᔭᕆᐊᖃᖅᑐᑦ ᓴᖅᑮᓂᒻᒥᒃ ᐃᓛᒃᑰᓐᓂᐊᖅᑐᒥᒃ 
ᐊᓪᓚᕝᕕᒋᔭᐅᓂᐊᖅᑐᒥᒃ ᑕᕝᕗᖓ 
ᐅᖃᖅᑕᖃᑦᑕᕋᔭᖅᑐᑦ ᒪᓕᒐᓕᐅᖅᑎᓄᑦ? ᖁᔭᓐᓇᒦᒃ 
ᐅᖃᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 
ᓯᕗᓕᖅᑏ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 
ᑕᒪᓐᓇᐃᓛᒃ ᐱᓕᕆᐊᖑᒐᔭᒻᒪᑦ ᐸᕐᓇᓐᓂᒃᑯ 
ᒪᓕᒐᒃᑯᑦ. ᐊᒻᒪᓗ ᑕᐃᓐᓇ child and youth 
advocacy, ᑕᐅᑐᓐᖑᐊᕋᑦᑎᒍᑦ ᑕᕝᕙᓐᖓᓪᓕ 
ᐃᓚᒋᔭᐅᓪᓚᕆᖏᓪᓗᓂ ᐊᑐᓃᖓᓗᓂ. 
independent officer-ᒐᔭᒻᒪᑦ. 
ᑕᐃᒪᓐᓇᐃᓕᓛᖅᑐᖅ ᑕᐅᕗᖓ ᐸᓐᓈᕆᔭᕗᑦ. 
ᑕᕝᕙᓂ ᒐᕙᒪᒃᑯᑦ ᐃᓗᐊᓂ 
ᐱᓕᕆᐊᖑᕙᓪᓕᐊᓚᐅᓪᓗᓂ, ᐊᕗᑎᔪᓐᓇᓛᒻᒪᑦ. 
ᐊᒻᒪᓗᑦᑕᐅᖅ, ᑕᒪᓐᓇ ᐸᓐᓇᒃᑕᑦᑕ ᐃᓗᐊᓃᑦᑐᖅ. 
ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᓯᕗᓕᖅᑏ. ᒥᔅᑕ 
ᐃᐊᓕᐊᑦ. ᐋᒡᒑ? ᑕᐃᒫ? ᐱᖓᔪᐊᓂ ᑭᖑᓪᓕᖅᐹᓪᓗ 
ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 
ᔭᒐᐃᑲᐃᓐᓇᕋᒪ. ᐅᖃᖅᑏ, ᓯᕗᓕᖅᑎ 
ᑐᓴᖅᑎᑦᑎᒍᓐᓇᖅᑳ ᖃᓄᖅ 
ᐅᖃᖃᑎᒌᔅᓯᒪᓕᒻᒪᖔᑕ ᑕᐃᒃᑯᓄᖓ ᐃᒻᒥᑰᖅᑐᓂᒃ 
ᐱᖃᑕᐅᒍᒪᔪᑦ ᑲᒪᔨᐅᒐᔭᖅᑐᓂᒃ ᑕᐅᓇᓂ ᑲᓇᑕᒥᓗ 
ᖃᓄᐃᓕᐅᖅᐸᒻᒪᖔᑕᓕ? ᖁᔭᓐᓇᒦᒃ. 
 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 
ᓯᕗᓕᖅᑏ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 
ᑖᓐᓇ ᑐᓴᖅᑰᓚᐅᒻᒪᒍ ᒪᓕᒐᓕᐅᖅᑎᐅᑉ ᐊᐱᕆᔫᑉ, 
ᑕᒪᓐᓇ ᖃᓄᐃᓕᐅᖅᑕᐅᒻᒪᖔᑦ ᑕᐃᑲᓂ 
ᐋᓐᓂᐊᑦᑕᐃᓕᒪᔪᓕᕆᔨᒃᑯᑦ ᐱᒋᐊᖅᑎᑦᑎᓯᒪᒻᒪᑕ 
ᑐᓴᕋᓱᓐᓂᒻᒥᒃ ᓄᓇᕗᒻᒥᖔᖅᑐᓂᒃ. ᑕᒪᑐᒪ ᒥᒃᓵᓄᑦ 
ᐃᓅᓯᓕᕆᓂᐅᑉ. ᑕᒪᓐᓇᐃᓛᒃ ᐱᒋᐊᓕᓵᒻᒪᑦ, 
ᐱᔭᕇᖅᓯᒪᖏᒻᒪ ᓱᓕ. ᐱᒋᐊᓕᓵᒻᒪᑦ. ᖁᔭᓐᓇᒦᒃ 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᓯᕗᓕᖅᑏ. 
ᐅᖃᐅᓯᒃᑯᑦ ᐊᐱᖅᑯᑏ. ᒪᓕᒐᓕᐅᖅᑎ ᓇᓄᓕᒻᒧᑦ, 
ᒥᔅᑕ ᓂᖏᐅᖓᓐ. 
 
ᐊᐱᖅᑯᑦ 322 - 3(2): ᑐᓴᒐᒃᓴᐃᑦ ᐃᒡᓗᓂᑦ 

ᓇᒻᒥᓂᖅᑖᕈᒪᒐᔭᖅᑐᓄᑦ (ᓂᖏᐅᖓᓐ) 
 
ᓂᖏᐊᖓᓐ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 
ᐊᐱᖅᑯᑎᒋᔪᒪᔭᒃᑲ ᒥᓂᔅᑕᐅᔪᒧᑦ ᓄᓇᕘᒻᒥᑦ 
ᐃᒡᓗᓕᕆᔨᖅᔪᐊᒃᑯᓐᓄᑦ. 
 
ᐅᖃᐅᓯᓐᓂᑦ ᐅᖃᖅᑎᓪᓗᖓ ᐅᖃᖅᑲᐅᒐᒪᐃᓛᒃ 
ᐊᑑᑎᖃᒻᒪᕆᓐᓂᖏᑦ 
ᑐᑭᓯᐅᒪᑦᑎᐊᕆᐊᖃᓐᓂᐊᕐᖓᑕ ᓇᒻᒥᓂᖅ 
ᐃᒡᓗᑖᕈᒪᔪᑦ ᓄᓇᕘᒥᑦ. ᖃᐅᔨᒪᓂᐊᕐᖓᑕ 
ᑕᒪᒃᑮᓐᓂᒃ ᐊᑲᐅᔾᔪᑎᖏᓐᓂᒃ ᐊᒻᒪᓗ 
ᐊᑦᑕᓐᓇᕈᑎᒋᔪᓐᓇᖅᑕᖏᑦ ᑕᒪᒃᑯᐊ. 
 
ᑕᐃᒪᐃᑦᑐᓂᒃ ᐱᓇᓱᓕᕋᐃᒻᒪᑕ ᓄᓇᕘᒥᑦ, ᑕᐃᒃᑯᐊ 
ᐃᑲᔪᓐᓂᐊᓕᕋᐃᒻᒪᑕ ᑎᒍᓯᔾᔪᑎᔅᓴᓄᑦ 
ᐃᑲᔪᖅᑕᐅᑎᓪᓗᒋᑦ, ᖃᓄᒃᑲᓐᓂᖅ 
ᐅᖃᐅᑎᔭᐅᕙᑉᐸᑦ ᐃᑲᔪᖅᑕᐅᕙᑉᐸᑦ ᑕᐃᒃᑯᓄᖓ 
ᐱᓇᓱᑦᑐᓄᑦ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 
ᒥᓂᔅᑕ ᐃᒡᓗᓕᕆᔨᔾᔪᐊᒃᑯᓄᑦ, ᒥᔅᑕ ᕼᐊᓐᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ. ᖁᔭᓐᓇᒦᖅᑐᒍ ᒪᓕᒐᓕᐅᖅᑎ ᑖᔅᓱᒧᖓ 
ᐊᐱᖅᓱᕐᖓᑦ. ᐅᖃᖅᑏ, ᐊᕕᒃᑐᖅᓯᒪᔪᓂᒃ 
ᐊᒡᓚᒡᕕᒋᔭᕗᑦ ᐊᑐᖅᑐᒋᑦ, ᐃᖅᑲᓇᐃᔭᖅᑎᐅᔪᑦ  

ᑕᐃᒃᑯᓂᖓ ᑲᒪᖃᑦᑕᖅᑐᑦ 
ᑐᓴᖅᑎᑦᑎᒋᐊᒃᑲᓐᓂᖃᑦᑕᖅᑐᑦ ᓇᒻᒥᓂᖅ 
ᐃᒡᓗᑖᕈᒪᔪᓂᒃ. 
 
ᐊᒻᒪ, ᖃᓄᕈᓘᔭᖅ ᕿᒥᕐᕈᕙᑦᑐᑦ. ᑖᒃᑯᐊ 
ᓇᐃᓈᖅᓯᒪᑎᓪᓗᒋᑦ ᖃᓄᖅ ᑐᑭᖃᓐᓂᖏᑦ 
ᑮᓈᐅᔭᓂᒃ ᐊᑐᖅᑐᐊᖅᑕᖏᓐᓂ ᐅᖃᐅᓰᑦ 
ᐊᑐᖅᑕᐅᕙᑦᑐᑦ. ᐊᑦᔨᒌᖏᑦᑐᐊᓗᓐᓂᒃ 
ᐊᑕᖐᑦᑎᐊᕐᕋᓱᖃᑦᑕᖅᑐᑦ, ᐃᒫᒃ ᕿᒥᕐᕈᓇᓱᒃᑐᑎᒃ 
ᑮᓇᐅᔭᑎᒍᓪᓗ ᐊᑭᓕᖅᓱᐃᖏᓐᓇᓛᕋᓗᐊᕐᒪᖔᑦ 
ᑖᒃᓱᒥᖓ ᐃᒡᓘᔪᒥᒃ. ᑮᓇᐅᔭᖏᓪᓗ ᖃᓄᖅ 
ᐋᖅᑭᒃᓯᒪᒋᐊᖃᒻᒪᖔᑕ. 
 
ᑕᒪᒃᑯᐊ ᓇᓗᓇᐃᓱᖅᑕᐅᑦᑎᐊᕋᓱᑉᐸᑦᑐᑦ. ᖃᓄᕐᓗ, 
ᒫᓐᖓᑦ ᐱᒋᐊᕐᓗᑎᒃ, ᑕᐃᒃᑯᐊ ᐊᑭᓕᖅᓱᕆᐊᕋᑦᑕᖏ 
ᓇᓪᓕᐅᒃᑯᒫᖃᓐᓂᕐᒧᑦ ᐃᓪᓗᖓᓄᑦ. 
ᓇᓗᓇᐃᖅᓯᕕᐅᕙᒻᒥᔪᑦ ᖃᓄᖅ 
ᕿᒥᕐᕈᔭᐅᒐᔭᕐᒪᖔᑕ ᑮᓇᐅᔭᒃᑯᕕᐅᔪᓂᒃ ᑖᒃᓱᒪ 
ᐊᑭᒋᒐᔭᖅᑕᖓᓂᒃ ᐊᔪᕋᔭᖏᒻᒪᖔᑕ 
ᐊᑐᖅᑐᐊᕈᒻᒪᓐᓂᖅᑲᑕ ᑮᓇᐅᔭᓂᒃ ᐃᓪᓗᑖᕐᓂᕐᒧᑦ. 
 
ᐊᑕᖐᑦᑎᐊᐸᑦᑐᑦ ᓄᑦᑎᖅᑕᐅᓂᖏᓐᓄᑦ, 
ᐊᑕᖐᓯᒪᑦᑎᐊᐸᑦᑐᑦ ᐱᓕᕆᕙᑦᑐᑦ ᑕᒪᒃᑯᐊ 
ᐃᑲᔪᖅᑕᐅᒍᒪᔪᑦ ᑖᒃᑯᐊ ᒐᕙᒪᒃᑯᓪᓗ 
ᑎᓕᐅᕆᖃᑦᑕᕐᖓᑕ. 
ᐃᓱᒪᔅᓴᖅᓯᐅᓚᐅᖅᑎᓐᓇᒋᓪᓘᓐᓃᑦ 
ᐃᓪᓗᑖᕈᒪᒐᔭᕐᒪᖔᑕ ᓇᒻᒥᓂᖅ ᓯᕗᓂᐊᒍᑦ 
ᕿᒥᕐᕈᓪᓗᑎᓪᓗ ᑕᐃᒃᑯᐊ ᐃᑲᔪᖅᑕᐅᔪᑦ, 
ᐃᑲᔪᖃᑦᑕᖅᑕᕗᓂᓛᒃ 
ᐅᐸᓗᖓᐃᖅᓯᒪᑦᑎᐊᕐᕋᔭᕋᓗᐊᕐᒪᖔᑕ ᓇᒻᒥᓂᖅ  

ᐃᓪᓗᑖᕋᓱᐊᕐᓕᕐᓂᖅᑲᑕ ᖃᐅᔨᒪᑦᑎᐊᕐᓗᑎᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ (ᑐᓵᔨᒃᑯᑦ):ᖁᔭᓐᓇᒦᒃ, ᐅᖃᖅᑏ. 
ᑕᕝᕙᓂ ᐅᖃᑦᑎᓪᓗᖓ, ᐅᖃᐅᓯᖃᖅᑲᐅᒐᒪ 
ᐊᒥᓱᑲᓪᓚᓐᓂᒃ ᑭᒡᒐᑐᖅᑕᓂᓐᓂᓛᒃ 
ᐊᔪᓕᖃᑦᑕᖅᑐᓂᒃ ᓂᐅᕐᕈᑎᖃᕋᓱᒃᑲᓗᐊᖅᑎᓪᓗᒋᑦ 
ᐃᓪᓗᖏᓐᓂᒃ. ᐱᔾᔪᑎᒋᓪᓗᒋᑦ ᑕᐃᒃᑯᐊ ᓄᓇᓕᓐᓂ 
ᒥᑭᔫᑕᐅᓂᖅᓴᓂᒃ ᐃᓪᓗᒥᒃ ᓂᐅᕕᕈᒪᔪᑦ ᐊᒥᓲᖏᒻᒪᑦ 
ᓄᓇᕘᑦ ᐃᓪᓗᓕᕆᔨᖅᔪᐊᒃᑯᖏᑦ, 
ᐃᑲᔫᑎᖃᕈᓐᓇᖃᑦᑕᖅᑲᑦ 
ᐅᖃᐅᔾᔨᒋᐊᕈᓐᓇᖃᓪᓘᓐᓃᑦ ᓄᓇᕗᑦᒥ ᓇᒻᒥᓂᖅ 
ᐃᓪᓗᖃᑦᑐᑦ ᑕᐃᒪᐃᑦᑐᒦᓕᖅᑎᓪᓗᒋᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ:  ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒪᐃᑦᑐᖃᓕᕐᓂᖅᑲᑦ, 
ᓂᐅᕕᐊᒃᓴᖃᓕᕐᓂᖅᑲᑕ ᐃᓪᓗᖓᓂᒃ, 
ᐊᓪᓚᕕᒻᒨᕐᓗᑎᒃ ᑕᐃᒃᑯᐊ ᐱᓕᕆᔨᐅᔪᑦ 
ᐊᐱᖅᓱᖅᑕᐅᒍᓐᓇᖅᑐᑦ. ᐅᖃᐅᓯᐅᒐᔪᒻᒥᔪᖅ 
ᐃᓄᓐᓄᑦ ᐃᑲᔪᖅᑕᐅᔪᒥᓂᐅᑉᐸᑕ ᐊᑦᔨᒌᖏᑦᑐᑎᒍᑦ 
ᐱᓕᕆᐊᕐᖑᔪᑦ, ᐃᓚᖏᑦ 
ᐃᓱᒪᒋᔪᓐᓇᐃᖅᑕᐅᓲᖑᒻᒪᑕ ᑕᐃᒃᑯᐊ 
ᐊᒥᐊᒃᑯᒐᓗᐊᖏᑦ ᐊᑭᓕᒃᓴᕆᔭᖏᑦ. 
 
ᐃᒫᒃ, ᓂᐅᕕᐊᕆᔭᐅᑉᐸᑦ ᐃᒪᓐᓇᓂᒃ ᓱᓕ 
ᐊᑭᓖᒋᐊᖃᑦᑐᑎᑦ ᐅᕗᖓ ᐃᓪᓗᓕᕆᔨᖅᔪᐊᑯᓐᓄᑦ 
ᑕᐃᓐᓇ ᐊᖏᕈᑎᒋᓚᐅᖅᑕᕋᓗᐊᑦ 
ᓈᓚᐅᖏᓐᓇᕕᐅᒃ. ᐄ, ᑕᒪᒃᑯᐊ 
ᕿᒥᕐᕈᔭᐅᖃᑦᑕᕈᓐᓇᖅᑐᑦᒃ ᐃᖅᑲᓇᐃᔭᑎᐅᔪᓂᒃ. 
ᐱᓗᐊᖅᑐᒥᒃ, ᑕᒪᒃᑯᓄᖓ ᓇᒻᒥᓂᖅ ᐃᓪᓗᖃᑦᑐᓄᑦ. 

ᑖᓐᓇ ᐃᖅᑲᓇᐃᔭᖅᑎᑎᓐᓅᖅᑐᖃᒃᑲᑦ 
ᐃᓪᓗᖁᑎᖃᑦᑐᒥᒃ ᑕᐃᒫᒃ 
ᓇᓗᓇᐃᖅᓯᕕᐅᑦᑎᐊᕐᕋᔭᖅᑐᖅ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᓂᔅᑕ. ᑐᒡᓕᐊ 
ᐃᓚᒋᐊᕈᑦ, ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ (ᑐᓵᔨᒃᑯ): ᖁᔭᓐᓇᒦᒃ, ᐅᖃᖅᑏ. ᐄ, 
ᑕᓐᓇ ᒥᓂᔅᑕ ᐊᐱᕆᒍᒪᒐᒃᑯ ᐅᓪᓗᒥᒧᑦ ᑕᒫᓂ 
ᓄᓇᕗᑦᒥ ᓴᖅᑭᑦᑐᖃᓚᐅᕐᒪᖔᑦ ᑕᒪᒃᑯᓄᖓ 
ᐊᔪᓕᖅᓯᒪᔪᑦ ᑕᐃᒪᐃᑦᑐᓄᑦ. ᖃᑦᓯᐅᕙᓪᓗ 
ᐃᑲᔪᖅᑕᐅᓯᒪᔪᑦ ᑕᐃᒪᐃᑦᑐᒧᑦ 
ᐊᑲᐅᖏᓕᐅᕈᑎᖃᑦᑐᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑏ. ᑖᒃᑯᐊ ᓇᓗᓇᐃᔭᖅᓯᒻᒪᔪᑦ ᐱᓯᒪᖏᓇᒃᑭᑦ. 
ᑖᒃᑯᐊ ᖃᑦᓯᑦ ᑕᐃᒪᐃᑦᑐᒦᓚᐅᕐᒪᖔᑕ 
ᖃᐅᔨᒪᖏᓐᓇᒪᓘᓐᓃᑦ. ᑖᒃᑯᐊ ᓴᖅᑭᖏᑉᐸᑕ, 
ᐅᖃᖏᑉᐸᑕ ᐃᑲᔪᖅᑕᐅᒍᒪᖏᑉᐸᑕᓘᓐᓃᑦ, 
ᐃᖅᑲᓇᐃᔭᖅᑎᑎᓐᓂᒃ. ᖃᐅᔨᒪᒐᓗᐊᖅᑐᖓ,  
 
ᐅᖃᖅᑏ, ᑖᒃᑯᐊ ᐃᑲᔫᑎᖃᖃᑦᑕ ᐃᓐᓇᑐᖃᕐᓄᑦ, 
ᐃᒪᓐᓇ ᓇᒻᒥᓂᖃᖅᑐᑦ ᐊᓂᒍᒪᔪᑦ. ᐃᑦᑐᖅᓯᐅᑎᖏᑦ 
ᒪᓕᓪᓗᒋᑦ ᐋᖅᑭᐅᒪᑎᑦᑎᒐᓱᐊᖅᑐᑦ ᐃᒡᓗᒥᓂᒃ 
ᐊᓯᐊᒎᕐᕕᖃᖅᑐᑦ. ᐃᖅᑲᓇᐃᔭᖅᑎᓄᑦ 
ᐅᖃᕐᕕᒋᔭᐅᔪᓐᓇᖅᑐᑦ ᐅᑎᖅᑎᓪᓗᒍᓘᓐᓃᑦ ᑖᓐᓇ 
ᐃᒡᓗ ᓂᐅᕐᕈᑎᒋᓗᒍᓘᓐᓃᑦ. 
 
ᑖᒃᑯᐊ ᐊᔾᔨᒌᓐᖏᒻᒪᑕ ᐊᓯᐊᒎᕈᑕᐅᒍᓐᓇᖅᑐᑦ 
ᐊᑐᖅᑕᐅᓗᑎᑦ. ᓲᕐᓗ, ᑎᒥᒥᒍᓪᓘᓐᓃᑦ ᐱᒡᒐᕈᑎᓖᑦ 
ᐊᑲᐅᓐᖏᓕᐅᕈᑎᖃᖅᐸᑕ, ᐃᒪᓐᓇᓗ 
ᐊᑭᓕᖅᑐᐃᒍᓐᓇᐃᓕᓗᓂᐅᒃ ᑖᒃᓱᒥᓐᖓ 
ᐃᒡᓗᒋᔭᒥᓂᒃ, ᑕᒪᒃᑯᐊ ᐊᓯᔾᔨᕐᓂᖓᓄᑦ ᐃᓅᓯᖓ. 
ᑕᒪᒃᑯᐊ ᐆᑦᑑᑎᑐᐃᓐᓇᐃᑦ ᕿᒥᕐᕈᒍᓐᓇᖅᑕᕗᑦ 
ᐊᑐᓃᖅᑕᕐᓗᒋᑦ, ᐊᑐᓂ ᓴᖅᑭᑦᑐᑦ  

ᐅᓂᒃᑳᕐᕕᐅᓚᐅᖅᑐᑎᑦ ᖃᓄᖅ ᐊᔾᔨᒌᓐᖏᑦᑐᓄᑦ 
ᐊᑐᕈᓐᓇᖏᓐᓂᒃ ᐱᐅᓂᖏᓪᓗ 
ᐱᐅᓐᖏᓐᓂᖏᓐᓂᓪᓗ ᐋᖅᑭᒃᓱᐃᖃᑎᒌᖃᑦᑕᖅᑐᑦ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᖁᔭᓐᓇᒦᒃ ᒥᔅᑕ ᓂᖏᐅᖓᓐ. (ᑐᓵᔨᒃᑰᕈᓐᓃᖅᑐᖅ) 
ᐅᖃᐅᓯᒃᑯᑦ ᐊᐱᖅᑯᑏᑦ. ᓂᕈᐊᖅᑕᐅᓯᒪᔪᖅ 
ᑐᓄᓂᕐᒧᑦ, ᒥᔅᑐ ᐊᕐᕚᕐᓗᒃ. 
 
ᐊᐱᖅᑯᑦ 323 - 3(2): ᕿᑭᖅᑖᓘᑉ 

ᐃᒪᖅᔪᐊᖓᓂ ᓇᓐᓄᑦᑕᐅᔪᓐᓇᖅᑐᑦ 
ᖃᑦᓰᓐᓇᕈᒋᐊᖅᑕᐅᔪᐃᑦ (ᐊᕐᕚᕐᓗᒃ) 

 
ᐊᕐᕚᕐᓗᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᓄᓇᕗᒻᒥᐅᑦ 
ᖁᕕᐊᓱᒻᒪᕆᓚᐅᕐᒪᑕ ᑖᓐᓇ ᒥᓂᔅᑕ 
ᐊᕙᑎᓕᕆᔨᒃᑯᓐᓄᑦ ᐅᖃᖅᑎᓪᓗᒍ ᑖᒃᑯᐊᒎᖅ 
ᓄᖅᑲᖅᑎᑕᐅᓇᓱᓚᐅᖅᑐᑦ 
ᓂᐅᕐᕈᑎᖃᖃᑦᑕᖁᔭᐅᔪᓐᓃᖅᖢᑎᒃ, ᑕᐅᕙᓂ 
ᓄᓇᖅᐊᕐᒥ ᑲᑎᒪᑎᓪᓗᒋᑦ, ᐋᒡᒑᖅᑕᐅᓚᐅᕐᒪᑕ; 
ᐊᖏᖅᑕᐅᓚᐅᓐᖏᒻᒪᑕ. 
 
ᑭᓯᐊᓂᓕ ᑕᒪᓐᓇ ᓱᖅᑯᓯᐅᑎᖅᑰᓐᖏᒻᒪᑦ ᑭᓲᓇ, 
ᕿᑭᖅᑖᓘᑉ ᓴᓐᓂᕈᑎᐊᑕ ᒥᒃᓵᓐᓅᖓᔪᑦ ᓇᓄᐃᑦ 
ᒥᒃᓕᒋᐊᖅᑕᐅᖃᑦᑕᕆᐊᓖᑦ ᖁᓕᓂᒃ 
ᐅᖃᐅᓯᕆᓚᐅᓐᖏᒻᒪᒋᑦ. ᐅᖃᐅᓯᕆᔪᓐᓇᖅᐸᐃᑦ 
ᑖᒃᑯᐊ ᕿᑭᖅᑖᓘᑉ ᓴᓐᓂᕈᑎᐊᓂ ᓇᓄᐃᑦ 
ᖃᓄᐃᓕᖓᓂᐊᕐᒪᑕ? ᐃᓕᖅᑯᓯᕆᓂᐊᖅᑕᖏᓐᓂᑦ 
ᐅᓂᒃᑳᓚᐅᕐᒥᒻᒪᑦᑕᐅᖅ ᓯᕗᓂᐊᒍᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐊᕐᕚᕐᓗᒃ. 
ᐊᕙᑎᓕᕆᔨᒃᑯᓐᓄᑦ ᒥᓂᔅᑕ, ᑖᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᒪᓕᒐᓕᐅᖅᑎ ᖁᔭᒋᕙᕋ 
ᑕᒪᑐᒥᓐᖓ ᐊᐱᕆᒻᒪᑦ ᓇᓗᓇᐃᖅᓯᔪᓐᓇᖁᓪᓗᖓ. 
ᐅᖃᐅᓯᕆᓯᒪᔭᕋ ᕿᑭᖅᑖᓘᑉ ᓴᓐᓂᕈᑎᐊ, 
ᐊᓯᔾᔨᖅᑐᖃᔾᔮᓐᖏᑦᑐᖅ. ᑕᐃᓐᓇ 
ᐋᖅᑭᑦᑕᐅᓚᐅᖅᑕᕗᑦ ᒐᕙᒪᐅᓪᓗᑕ 
ᖃᑦᑏᓐᓇᕈᕆᐊᖅᑕᐅᔪᑦ ᓱᓕ ᑲᔪᓯᓂᐊᕐᒪᑕ. 
ᕿᑭᖅᑖᓘᑉ ᓴᓐᓂᕈᑎᐊᓂ ᖃᓄᐃᓕᖓᓂᖓ 
ᐊᔾᔨᒋᔭᐅᓐᖏᒻᒪᑦ ᐋᖅᑭᑦᑕᐅᓚᐅᖅᑐᒥ 
ᐅᓗᕆᐊᓇᖅᑎᑕᐅᔪᓕᕆᔨᒃᑯᓐᓄᑦ. ᑕᐃᒃᑯᐊᓕ 
ᐅᓗᕆᐊᓇᖅᑎᑕᐅᔪᓕᕆᔨᒃᑯᑦ ᑕᕆᐅᑉ ᐊᑭᐊᓂ 
ᓄᓇᖅᔪᐊᕐᓂᑦ ᐊᓯᖏᓪᓗ ᓄᖅᑲᖓᑎᑦᑎᓯᒪᓐᖏᑦᑐᑦ  

ᑲᔪᓯᒍᓐᓇᖅᑎᑕᐅᓪᓗᑎᑦ ᑮᓇᐅᔭᓕᐅᕈᑎᖃᕐᓂᕐᒧᑦ 
ᓇᓐᓄᒐᓱᕐᓂᕐᒥᒃ ᓄᓇᕘᒥ. 
 
ᕿᑭᖅᑖᓘᑉ ᓴᓐᓂᕈᑎᐊᓂ ᓇᓄᐃᑦ ᐃᓛᒃᑰᖓᕗᑦ 
ᐊᒻᒪ ᐊᐅᓚᑦᑎᐊᕆᐊᖃᖅᑐᑎᒍ ᐃᒪᓐᓇᒃ 
ᓴᖅᑭᔮᖅᑐᒥᒃ. ᐊᔭᐅᕆᓯᒪᔭᕋᓗᐊᒃᑲ ᒐᕙᒪᑐᖃᒃᑯᑦ 
ᑕᐃᓐᓇ ᓄᖅᑲᖓᑎᑦᑎᓂᖓ ᖁᔭᓈᖅᑕᐅᖁᓪᓗᒍ. 
ᐅᑕᖅᑭᑐᐃᓐᓇᕐᓂᐊᖅᐸᕗᑦ ᐃᓛᒃ 
ᓂᕆᐅᒃᑲᓗᐊᖅᑐᖓ. 
 
ᑕᐃᑯᖓ ᑎᑭᓯᒪᓕᕈᑦᑕ 2013-14-ᒧᑦ ᓄᑖᓂᑦ 
ᓈᓴᐅᑎᖃᓕᕈᒫᖅᑐᒍᑦ ᕿᑭᖅᑖᓘᑉ ᓴᓐᓂᕈᑎᐊᓄᑦ 
ᐊᒻᒪᓗ ᖃᓄᖅᑑᕈᓐᓇᖅᓯᓕᕐᓗᒍ. ᑕᐃᒪᐃᓕᖓᕗᖅ 
ᒫᓐᓇ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᓯᕗᓪᓕᖅᐹᖅ ᐃᓚᒋᐊᕈᑏᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᐄ, ᑐᑭᓯᔭᕋ 
ᑖᓐᓇ ᓱᖁᓯᔾᔮᓐᖏᑦᑐᖅ ᕿᑭᖅᑖᓘᑉ ᓴᓐᓂᕈᑎᐊ 
ᓇᓄᐃᑦ ᒥᒃᓕᒋᐊᖅᑕᐅᓂᐊᕐᓂᖏᑦ 
ᐱᔭᐅᔪᓐᓇᖃᑦᑕᕐᓂᐊᖅᑐᑦ ᖁᓕᓂᑦ ᐊᕐᕌᒍᑕᒫᑦ, 
ᖁᓕᓄᑦ ᑎᓴᒪᓄᑦ. ᑕᐃᒪᒎᖅ 40-ᓂᑦ ᓇᓄᕐᓂᑦ 
ᒥᒃᓕᒋᐊᖅᑕᐅᖃᑦᑕᕐᓂᐊᕐᒪᑕ ᑖᒃᑯᐊ ᐱᔭᐅᔪᒃᓴᐃᑦ. 
 
ᑭᓯᐊᓂ, ᐅᖃᓚᐅᖅᓯᒪᒐᓗᐊᕐᒥᒻᒪᑕ, 
ᐅᓂᒃᑳᒃᑲᓐᓂᕈᓐᓇᖅᐳᖃᐃ ᓄᓇᕗᒻᒥ 
ᐆᒪᔪᓕᕆᔨᖅᔪᐊᒃᑯᑦ ᐅᖃᓚᐅᕈᓗᐊᕐᒪᑕ ᐊᕐᕌᒍ 
ᐱᒋᐊᕐᓗᑎᒃ ᒥᒃᓕᒋᐊᖅᑎᒃᓯᖔᖃᑦᑕᕈᒪᓪᓗᑎᒃ. 
ᐅᓂᒃᑳᒃᑲᓐᓂᕈᓐᓇᖅᐹ ᑭᓱᒥᒃ ᐱᔾᔪᑎᒋᓪᓚᑦᑖᖅᖢᒍ 
ᑖᓐᓇ ᒥᓂᔅᑐ ᐱᒋᐊᑲᐅᑎᑦᑎᓕᓚᐅᖅᐸ 
ᐆᒪᔪᓕᕆᔨᖅᔪᐊᒃᑯᑦ ᐱᔭᐅᖁᔭᖏᓐᓂᒃ 
ᓱᕈᓯᐅᖅᑎᑦᑎᓪᓗᓂ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑐ ᐊᕐᕚᕐᓗᒃ. ᒥᓂᔅᑐ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᐃᓱᒪᓕᐅᕈᑎᒋᓚᐅᖅᑕᕗᑦ 
ᐱᓕᕆᕕᐅᓪᓗᑕ ᒐᕙᒪᐅᓪᓗᑕ ᑖᒃᑯᐊ 
ᒥᑭᓪᓕᕙᓪᓕᐊᒍᒪᓪᓗᒋᑦ ᐊᕐᕌᒎᑉ ᑐᖔᓂ. ᑖᒃᑯᐊ 
ᐊᐅᓚᑦᓯᐊᕈᓐᓇᖁᓪᓗᒋᑦ ᑖᒃᑯᐊ ᓇᓄᐃᑦ  

ᐅᓄᕐᓂᖏᑦ. ᐊᒻᒪᓗ, ᑕᐃᒃᑯᐊ ᐃᓚᐅᖃᑎᒋᔭᕗᑦ 
ᓇᓄᕐᓂᒃ ᐊᐅᓚᑦᓯᓂᕐᒧᑦ 
ᖃᓄᐃᓕᐅᕆᐊᕈᑎᒋᒐᑦᑎᒍ. 
ᖃᓄᐃᓕᐅᕆᐊᕈᑎᒋᑦᓴᐅᑎᒋᒍᑦᑎᒍ ᑕᒪᒃᑯᐊ 
ᐃᑲᔫᑎᓂᖅᓴᐅᓂᐊᕐᒪᑕ or ᐊᖏᖃᑎᒌᒍᑎᓂᒃ 
ᓴᖅᑭᑦᓯᒍᓐᓇᖅᑐᒍᑦ. ᑖᒃᑯᐊ ᐲᖅᑕᐅᓗᑎᒃ 
ᓄᖅᑲᑦᑎᑕᐅᔪᑦ ᑕᐃᑲᓂ ᕿᑭᖅᑖᓘᑉ ᓴᓐᓂᕈᑎᐊᓂ. 
 
ᐅᖃᖅᑎ (ᑐᓵᔨᒃᑯᑦ):  ᖁᔭᓐᓇᒦᒃ, ᒥᓂᔅᑕ. ᐱᖃᑖᓂ 
ᐃᓚᒋᐊᕈᑦ, ᒥᔅᑕ ᐊᕐᕚᓪᓗᒃ. 
 
ᐊᕐᕚᕐᓗᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
ᓱᒻᒪᓪᓕ, ᐃᓱᒪᕕᑦ, ᑖᒃᑯᐊ ᓄᓇᕗᑦᒥ 
ᐆᒪᔪᓕᕆᔨᖅᔪᐊᒃᑯᑦ ᐃᓱᒪᓕᐅᕈᑎᖓᓐ 
ᐱᒋᐊᖅᑳᕈᒪᓪᓗᒍ ᐊᕐᕌᒍᓪᓗᐊᒥᒃ ᑐᖔᒍᑦ? 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᔅᑕ ᐊᕐᕚᓪᓗᒃ. 
ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐅᖃᖅᑲᐅᒐᒪ, 
ᐃᓱᒪᓕᐅᕈᑎᒋᓚᐅᕐᕋᑦᑎᒍ ᑖᓐᓇ 
ᐊᑐᓕᖅᓴᕋᐃᒍᒪᓪᓗᒍ ᐊᕐᕌᒍᓪᓗᐊᒻᒥᒃ. ᑖᒃᑯᐊ 
ᐅᔾᔨᕆᕙᐅᒋᐊᓖᑦ ᓄᓇᕗᑦᒥ ᐆᒪᔪᓕᕆᔨᖅᔪᐊᒃᑯᑦ 
ᐊᑐᓕᖁᔭᖓᑦ ᐱᒋᐊᖅᑎᑦᑎᖁᔨᓪᓗᑎᒃ ᑕᒫᓂ 
ᐊᕐᕌᒍᒥ. ᑕᐃᒪᐃᓕᐅᖅᑐᒍᑦ ᐱᑦᔪᑎᒋᓪᓗᒍ, 
ᐅᖃᖅᑲᐅᒐᒪ, ᑖᒃᑯᐊ ᓇᓐᓄᓗᐊᖅᑕᐃᓕᒪᔾᔪᑏᑦ 
ᕿᑭᖅᑖᓘᑉ ᓴᓐᓂᕈᑎᐊᓂ ᑖᒃᑯᐊ 
ᑲᒪᒋᑦᓯᐊᕈᒪᒐᑦᑎᒍ ᓇᓄᐃᑦ ᐅᓄᕐᓂᖏᑦ. ᑖᒃᑯᐊ 
ᐱᓕᕆᐊᕐᕆᒋᐊᑦᑕᐅᑎᒋᒍᑦᑎᒍ ᐅᑎᖅᑎᒍᓐᓇᕋᑦᑎᒍ 
ᑕᐃᒃᑯᐊ ᓄᖅᑲᖓᑎᑕᐅᔪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᓂᔅᑕ. 
ᑭᖑᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐊᕐᕚᓪᓗᒃ. 
 
ᐊᕐᕚᕐᓗ: ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 
ᐊᐱᕆᒍᒪᔭᕋ ᑕᒫᓂ ᐃᐳᕈ ᐱᒋᐊᓕᓵᐸᓗᒃᑎᓪᓗᒍ, 
ᑖᒃᑯᐊ ᓄᓇᓕᑦ ᐊᒃᑐᖅᑕᐅᔪᑦ ᐱᖓᓱᑦ ᒥᑦᑎᒪᑕᓕᒃ,  

ᑲᖏᖅᑐᒑᐱᒃ, ᕿᑭᖅᑕᖅᔪᐊᖅ. ᑖᒃᑯᐊ ᓱᓕ 
ᐅᐸᓐᓂᐊᕐᒪᖔᒋᑦ ᐅᓂᒃᑳᕆᐊᖅᑐᓪᓗᓂ? ᖃᓄᖅ 
ᑕᒪᓐᓇ ᐅᖃᐅᓯᕆᖃᑦᑕᖅᑕᖓ ᐅᕙᑦᑎᓐᓄᑦ 
ᑐᑭᖃᑦᑎᐊᕐᕋᓗᐊᕐᒪᖔᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᓪᓗ. ᒥᓂᔅᑕ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕆᕙᕋ ᐊᐱᕆᒻᒪᑦ. 
ᐄ, ᑕᐃᒪᓐᓇᐃᓂᐊᖅᑐᒍᑦ ᓱᓕ. ᓄᓐᖑᐊᓂ ᒫᑦᓯ 
ᐱᒋᐊᓐᖓᓐᓂᖓᓘᓐᓃᑦ ᐃᐳᕈ 
ᓄᓇᓕᓐᓄᐸᓪᓕᐊᓂᐊᖅᑐᒍᑦ. 
 
ᑕᐃᒪ ᐅᖃᓚᐅᕋᒪ, ᐱᓕᕆᖃᑎᖃᕐᓂᐊᕐᕋᑦᑕ 
ᑖᒃᑯᓂᖓ ᐱᕙᓪᓕᐊᔪᓕᕆᔨᓂᒃ 
ᐃᖏᕐᕋᔪᓕᕆᔨᓂᓪᓗ. ᐊᒻᒪᓗ ᐅᖃᐅᑎᒋᐊᕐᓗᒋᑦ, 
ᑕᐃᒃᑯᐊ ᓇᓐᓄᒋᐊᖅᑎᑦᓯᖃᑦᑕᖅᑐᑦ ᖃᓄᖅ 
ᐊᓯᖏᓐᓂᒃ ᓇᒻᒥᓂᖃᕈᓐᓇᕐᓂᖏᓐᓂᒃ. 
ᑕᐃᒃᑯᓱᒪᓂᐅᓕᖅᑲᑦ, ᑎᓕᐅᕆᕙᓪᓕᐊᓂᐊᖅᑐᒍᑦ 
ᐊᐅᓛᖅᑎᑦᓯᕙᑦᑐᓂᒃ ᓇᒻᒥᓂᖃᑦᑐᓂᒃ. ᑕᒪᒃᑯᐊ 
ᑲᓇᑕᒥᐅᓂᒃ ᑐᕌᒐᖅᕕᖃᖁᓪᓗᒋᑦ 
ᑕᐅᑐᒐᖃᖁᓪᓗᒋᑦ ᑕᒪᒃᑯᐊ ᐃᓱᒃᑕᖅᕕᖃᖏᒻᒪᑕ 
ᐊᖑᓇᓱᒃᑎᑕᐅᒍᓐᓇᕐᓂᖏᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. 
ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐸᖕᓂᖅᑑᒧᑦ, 
ᒥᔅᑕ ᖁᒻᒧᐊᑦᑐᖅ. 
 
ᐊᐱᖅᑯᑦ 324 - 3(2): ᐸᓖᓯᓕᕈᔾᔪᑏᑦ 

ᐸᓐᓂᖅᑑᒥ (ᖁᒻᒧᐊᑦᑐᖅ) 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᕆᔪᒪᔭᕋᓕ ᑖᓐᓇ ᒥᓂᔅᑕᖓᓐ 
ᐃᖅᑲᑦᑐᐃᔨᓕᕆᔨᒃᑯᓐᓄᑦ, (ᑐᓵᔨᑎᒍᑦ) ᐊᖓᔪᖅᑳᖅ 
ᑮᑦ ᐲᑕᓴᓐ. 
 
(ᑐᓵᔨᒃᑰᕈᓐᓃᖅᑐᖅ) ᑕᐃᒪᐃᓛᒃ ᓄᓇᑦᑎᓐᓂ, 
ᐸᖕᓂᖅᑑᒥ, ᑖᒃᑯᐊ ᐸᓖᓯᒃᑯᑦ ᐊᖏᕐᕋᕆᔭᖏᑦ  

ᐃᓪᓗᒋᔭᖏᑦ ᐊᒻᒪᓗ ᐊᓪᓚᒡᕕᖓ ᓴᓇᔭᐃᓂᑰᒻᒪᑕ 
ᒫᓂ 1960s-ᓂᒃ. ᐊᕐᕌᒍᖃᓗᐊᕐᓕᕐᖓᑕ 40-
ᑎᐅᓗᐊᖅᑐᓂᖅᑲᐃ ᐱᑐᖃᐅᓕᖅᑐᑎᒃ. 
ᐃᓛᓐᓂᑯᓪᓗ ᓴᓇᔭᐅᔭᕆᐊᖃᓕᕋᐃᒻᒪᑦ ᐊᖏᕐᕋᖓ 
ᐃᖅᑲᓇᐃᔭᖅᑎᒃᑯᑦ ᐃᓪᓗᖓᒦᑦᑐᖃᖃᑦᑕᖅᑐᓂ 
ᑭᓯᐊᓂᐅᖃᑦᑕᖅᓯᒪᓕᕐᖓᑦ ᐸᓖᓯᒥᒃ, ᑖᒃᑯᐊ 
ᓴᓇᐅᔭᓇᓱᒃᑎᓪᓗᒋᑦ ᐊᖏᕐᕋᖏᑦ. 
ᓴᓇᔭᕆᐊᑲᐃᓐᓇᓕᖅᑐᑎᓪᓗ. ᑐᓴᐅᒪᑦᑕᕐᒪᖔᓪᓕ 
ᑖᓐᓇ ᒥᓂᔅᑕ ᐊᐱᕆᔪᒪᔭᕋ, ᑖᒃᑯᐊ ᐊᖏᕐᕋᕆᔭᖏᑦ 
ᐊᒻᒪᓗ ᐊᓪᓚᒡᕕᒋᔭᖓ ᖃᖓᒃᑯᑦ 
ᐊᓯᔾᔨᖅᑕᐅᔪᒫᓐᓂᐊᕐᒪᖔᑕ ᓄᓇᑦᑎᓐᓂ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ. ᒥᓂᔅᑕ 
ᒪᓕᒐᓕᕆᓂᕐᒧᑦ, ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒥᖅᐸᕋᓗ ᒪᓕᒐᓕᐅᖅᑎ 
ᐊᐱᕆᕋᑖᕐᖓᑦ. ᐅᖃᖅᑏ, ᐅᖃᖅᓯᒪᒐᒪ, ᑖᒃᑯᐊ 
ᐅᖃᖅᕕᒋᓯᒪᒐᒃᑯ ᓯᑏᕝ ᒪᒃᕚᓄ; ᐄ, ᑖᒃᑯᐊ 
ᐱᒋᐊᓚᐅᕐᕋᒥ ᐊᕐᕌᓂ ᕿᒥᕐᕈᓯᒪᒻᒪᒋᑦ, ᓄᓇᓖᑦ 
ᕿᒥᕐᕈᓪᓗᒋᓪᓗ, ᖃᑦᓯᐅᓂᖏᓐᓂᒃ ᐃᓪᓗᒋᔭᐅᔪᓕᒫᑦ 
ᐸᓕᓯᒃᑯᓐᓄᑦ. 
 
ᐄ, ᑕᐃᒪ ᐃᓱᒪᔅᓴᖅᓯᐅᕈᑎᖃᕐᓂᐊᖅᑐᑦ ᓇᓪᓕᐊᒃ 
ᐸᓖᓯᒃᑯᕕᑦ ᐃᓇᖏᖅᑕᐅᓂᐊᕐᒪᖔᑦ 
ᑐᓴᖅᑎᑦᑎᓗᑎᒃ. ᐃᓛᒃ ᐋᖅᑭᒋᐊᕐᓗᒋᓪᓗ ᑕᒪᒃᑯᐊ 
ᐸᓖᓯᒃᑯᓐᓄᑦ ᐃᓪᓗᖃᕈᑕᐅᔪᑦ. ᑭᓯᐊᓂ, 
ᐅᓂᒃᑳᖅᓯᒪᑦᓯᐊᖅᑐᓂᒃ ᐱᓯᒪᖏᓐᓇᒪ. ᑭᖑᓪᓕᕐᒥ 
ᑲᑎᒃᑯᒃᑯ ᐊᐱᖅᓱᓛᖅᐸᕋ ᑕᒪᒃᑯᓂᖓ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ, 
ᑖᒃᑯᐊ ᓄᑖᕈᕆᐊᖃᓪᓚᕆᒻᒪᑕ. 
 
ᑖᒃᑯᐊ ᓄᓇᑦᑎᓐᓂᑦ ᐸᓖᓯᑦ 
ᐱᖓᓱᐃᓐᓇᐅᖃᑦᑕᕐᖓᑕ ᐱᔭᔅᓴᓕᐊᓘᖃᑦᑕᕐᖓᑕ 
ᖃᐅᔨᒪᒐᑦᑎᒍᑦ ᐃᓛᓐᓂᒃᑯᑦ ᐅᓐᓄᐊᒃᑯᑦ ᐅᓐᓄᑯᓪᓗ  

ᐱᓕᕆᐊᔅᓴᓕᐊᓘᕙᑦᑐᑦ 
ᓯᓂᑦᑎᐊᖃᑦᑕᖅᓯᒪᖏᒻᒪᕆᒻᒪᑕ, ᓯᓂᑦᑎᐊᓚᐅᕋᑎᑦ 
ᖃᐅᑎᓪᓗᒍ ᐃᖅᑲᓇᐃᔭᕆᐊᖃᓕᕆᓪᓗᑎᑦ ᑕᒪᓐᓇ 
ᐱᒡᒐᓇᖅᑐᖅ ᑖᒃᑯᓄᖓ ᓇᓗᓇᖏᒻᒪᑦ 
ᐊᒥᒐᓗᐊᖃᑦᑕᕐᖓᑕᐃᓛᒃ. 
 
ᑖᓐᓇ ᒥᓂᔅᑕ ᖃᐅᔨᒪᑦᑕᕐᒪᖔᖅ ᓄᓇᕗᑦ 
ᐸᓐᓂᖅᑑᖅ ᐊᑕᐅᓯᒃᑲᓂᕐᒥᑦ ᐸᓖᓯᒥᑦ 
ᐱᔪᒫᓐᓂᐊᑕᕐᒪᖔᑦ, ᑕᒪᓐᓇ ᐸᕐᓇᐅᑕᐅᓯᒪᒻᒪᖔᖅ 
ᑐᑭᓯᔪᒪᑦᑕᖅᑲᕋ? ᖁᔭᓐᓇᒦᑦ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᖁᒻᒧᐊᑦᑐᖅ. ᒥᓂᔅᑕ 
ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑎ. ᖁᔭᓐᓇᒦᕆᓪᓗᒍ ᐊᐱᕆᔪᖅ. 
ᐅᖃᕈᓐᓇᖏᓐᓇᒪ ᓇᓗᓇᐃᑦᑎᐊᕐᓗᖓ. 
 
ᑖᓐᓇ ᐊᖏᔪᖅᑳᖓ ᐹᕐᓂ ᕿᒥᕈᒻᒪᑦ. 
ᖃᓄᐃᓘᕈᓘᔭᕈᓐᓇᖅᑐᓂᓗ 
ᐃᓱᒪᖅᓴᖅᓯᐅᕈᑎᖃᕈᓘᔭᖅᑐᓂ ᓇᒧᑦ 
ᐃᖅᑲᓇᐃᔭᖅᑏᑦ ᓅᑦᑎᕈᓘᔭᕈᓐᓇᕐᒪᖔᕐᒥᒋᑦ. 
ᑕᒪᒃᑯᐊ ᐃᓱᒪᒋᓪᓗᒋᑦ ᐃᖅᑲᓇᐃᔭᖅᑎᖏᑕ 
ᐅᓄᕐᓂᖏᑦ ᑕᒫᓂ ᓄᓇᕗᒻᒥ. ᐄ, ᑖᓐᓇ ᐸᓖᓯᒃᑯᑦ 
ᐊᖏᔪᖅᑳᖓᑦ ᐅᖃᖅᕕᒋᓂᐊᖅᑲᕋ ᑕᒪᑐᒧᖓ. 
ᖁᔭᓐᓇᒦᑦ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑕᓴᓐ ᐊᒻᒪᓗ 
ᖁᔭᓐᓇᒦᒃ ᒥᔅᑕ ᖁᒻᒧᐊᑦᑐᖅ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᒥᔅᑕ 
ᐃᐊᓕᐊᑦ. 
 
ᐊᐱᖅᑯᑦ 325 - 3(2): ᑐᑭᒧᐊᖅᑎᑕᐅᓂᖓ 

ᓱᕈᓯᕐᓄᑦ ᐊᒻᒪ ᐅᕕᒃᑲᓄᑦ ᐃᑲᔪᖅᑎ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 
ᐅᑎᕈᒪᒐ ᐊᐱᖅᓲᑎᒋᓚᐅᖅᑕᕋᓂᑦ ᓯᕗᓕᖅᑎᒧᑦ 
ᑐᑭᓯᔭᐅᒍᒪᒐᓗᐊᖅᑐᖓ ᐊᐱᖅᓲᑎᒃᑲᓄᑦ. 
ᑐᑭᓯᐅᒪᑦᑎᐊᕈᒪᓪᓗᖓ ᑖᒃᑯᐊ 
ᑭᒡᒐᖅᑐᐃᔨᐅᒐᔭᖅᑐᑦ ᓱᕈᓰᑦ, ᑕᒪᒃᑯᐊ  

ᐱᓕᕆᐊᖑᓚᐅᖅᑐᑦ ᔭᒐᑐᐃᓐᓇᖁᓇᖏᒻᒪᑕ, 
ᐊᕐᕌᒎᓐᓄᒃ ᒪᕐᕉᓐᓄᑦ ᐱᓕᕆᐊᖑᓯᒪᓕᖅᑐᑦ. ᑖᒃᑯᐊ 
ᒐᕙᒪᒃᑯᑦ ᐱᓕᕆᐊᔅᓴᖏᑦ ᐊᒥᓱᑲᓪᓛᓘᒻᒪᑕ 
ᐃᓅᓯᓕᕆᕗᐃᑦ. 
 
ᑕᐃᒫᒃ ᔭᒐᑐᐃᓐᓇᖁᖏᓇᒃᑯ ᑕᒪᒃᑯᐊ 
ᐱᓕᕆᐊᖑᕙᓪᓕᐊᔪᑦ. ᒪᓕᒐᔅᓴᑳᓪᓛᓗᐃᑦ 
ᓴᖅᑭᓂᐊᕐᖓᑕ ᐱᓕᕆᐊᕆᔭᐅᒋᐊᓖᑦ. 
 
ᑕᐃᒪ ᑭᖑᓪᓕᖅᐹᒥᑦ ᐊᐱᕆᒐᒪ 
ᑐᑭᓯᓂᕐᓗᖂᖅᑲᐅᒻᒫᖓ. 
ᐊᐱᖅᓱᖅᑑᔮᖅᑎᖅᑲᐅᒻᒫᖓ ᑖᒃᑯᐊ ᒐᕙᒪᒃᑯᑦ 
ᐱᓕᕆᕕᖏᑦ ᖃᓄᐃᓘᕐᒪᖔᑕ ᑕᒪᑐᒧᖓ 
ᐱᓕᕆᓪᓗᑎᑦ. ᐃᒪᓐᓇᐃᓕᒐᓱᖅᑲᐅᒐᒪ ᑖᓐᓇ 
ᐱᓕᕆᕕᖓ ᓯᓚᑖᓅᖅᓯᒪᒻᒪᖔᖅ ᓄᓇᕗᑦ 
ᐅᖃᓕᒪᖃᑎᖃᓂᐊᖅᑐᓂ ᑖᒃᑯᓂᖓ ᓄᓇᑦᓯᐊᒧᑦ 
ᔫᑳᓐᒥᓪᓗ ᐊᓪᓚᕕᖃᐅᕐᒪᑕ ᐋᖅᑭᒃᓯᒪᒌᖅᑐᓂᑦ 
ᑕᒫᓂᓗ ᑲᓇᑕᐅᑉ ᐊᕕᑦᑐᖅᓯᒪᓂᐊᓂ. 
 
ᑖᓐᓇ ᐱᓕᕆᕕᖓ ᐊᓯᖏᓐᓄᑦ ᓄᓇᕗᑦ 
ᓯᓚᑖᓃᑦᑐᓄᑦ ᓄᓇᕗᑦ ᒐᕙᒪᖏᑕ ᓯᓚᑖᓃᑦᑐᓄᑦ 
ᐅᖃᖅᕕᖃᖅᓯᒪᕙ ᖃᓄᕐᓕ 
ᐊᐅᓚᑦᑎᓂᖃᖃᑦᑕᕐᒪᖔᑕ ᑕᒪᑐᒥᖓ 
ᐊᓪᓚᕕᒻᒥᓂᑦ? ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᓯᕗᓕᖅᑎ 
ᓄᓇᕗᒻᒧᑦ ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑎ. ᐄ, ᑕᒪᓐᓇ ᑕᒡᒐ ᐃᓚᒋᔭᖓ 
ᖃᐅᔨᓴᕈᑕᐅᕙᓪᓕᐊᔪᖅ. ᖁᔭᓐᓇᒦᑦ ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᑦ ᐃᓚᒋᐊᕈᑦ, 
ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑕᐃᒪ 
ᒥᓂᔅᑕ ᐅᖃᖅᑲᐅᒻᒪᑦ ᑖᒃᑯᐊ 
ᐱᓕᕆᖃᑎᒌᓐᓂᕋᖅᑐᒋᑦ ᐊᔾᔨᒌᖏᑦᑐᑦ 
ᐱᓕᕆᕕᐅᔪᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓪᓗ. 
ᖃᓄᕐᓕ ᑖᒃᑯᐊ ᐊᔾᔨᒋᖏᑎᓪᓗᒋᑦ ᐱᓕᕆᕕᐅᔪᑦ 
ᐱᓕᕆᖃᑎᒋᓪᓗᑎᑦ 
ᑐᓴᐅᒪᖃᑎᒌᑦᑎᐊᒍᓐᓃᖃᑦᑕᒥᒻᒪᑕ ᑕᒪᒃᑯᐊ 
ᐱᓕᕆᕕᐅᔪᑦ.  
 
ᑭᓱᓂᑦ ᐋᖅᑭᔅᓯᓯᒪᕕᓯ ᑕᒪᒃᑯᐊ 
ᑐᑭᓯᐅᒪᖃᑎᒌᑦᑎᐊᖁᓪᓗᒋᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᐅᓚᑦᓯᔩᑦ, 
ᒐᕙᒪᐅᖃᑎᒌᓕᕆᔩᓪᓗ, ᒪᓕᒐᓕᕆᔩᓪᓗ ᑕᒪᓐᓇ 
ᐃᖏᕋᑦᑎᖁᓪᓗᒍ ᒪᑐᐃᖓᑦᑎᐊᖁᓪᓗᒍ? ᖁᔭᓐᓇᒦᒃ 
ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᓯᕗᓕᖅᑎ 
ᓄᓇᕗᒻᒧᑦ, ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔨ. 
ᑖᒃᑯᐊ ᑭᒡᒐᖅᑐᖅᑎᖏᑦ Deputy Ministers 
ᑲᑎᖃᑦᑕᐃᓇᕐᒪᑕ ᑕᐃᒪᓐᖓᓕᒫᖅ ᐱᓕᕆᐊᔅᓴᒥᓐᓂ 
ᐅᖃᓪᓚᑦᑐᑎᑦ. ᑕᕝᕘᓇ ᖃᐅᔨᒪᖃᑦᑕᐅᑏᓐᓇᖅᑐᑦ. 
 
ᐊᒻᒪᑦᑕᐅᖅ ᐅᕙᒍᑦ Policy-ᓕᕆᔨᐅᔪᑎᒍᑦ 
ᓂᕈᐊᖅᑕᐅᓯᒪᔪᑎᒍᑦ ᑕᒪᒃᑯᓂᖓ 
ᐅᖃᖃᑎᒌᖃᑦᑕᕐᒥᒐᑦ. ᖁᔭᓐᓇᒦᑦ ᐅᖃᖅᑏ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖃᑖᓂ 
ᐃᓚᒋᐊᕈᑦ, ᒥᔅᑕ ᐊᐃᓕᐊᑦ.  
 
ᐊᐃᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐅᖃᖅᑏ, ᑖᓐᓇ ᑭᖑᓪᓕᖅ ᐊᐱᖅᑯᑎᒐ: ᖃᓄᑎᒋ 
ᐱᓕᕆᕖᖓ ᐊᓯᖏᓐᓂᒃ ᑖᒃᑯᓂᖓ ᐱᓕᕆᕕᐅᔪᓂᒃ 
ᐋᔩᖃᑎᖃᖃᑦᑕᖅᑲ ᖃᓄᖅ ᐱᕙᓪᓕᐊᓂᖓᓂᒃ 
ᐅᖃᐅᓯᖃᖅᓱᑎᒃ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 
ᓯᕗᓕᖅᑏ. 
 
ᓯᕗᓕᖅᑎ ᐄᕙ ᐋᕆᐊᒃ: ᐅᖃᖅᑎᑦᑎᔩ, ᖃᓄᖅ 
ᖃᓄᑎᒋ ᐅᖃᖃᑦᑕᕆᐊᖃ, ᑐᑭᓯᑦᑎᐊᖏᓐᓇᒃᑯ. 
ᖃᓄᑎᒋ ᐅᖃᖅᕕᒋᐊᑦᑕᕐᓂᐊᕐᒪᖔᑦᑎᒍ 
ᐊᐱᕆᖅᑰᖅᑑᒐᓗᐊᖅ. ᐊᐱᕆᒃᑲᓐᓂᓚᐅᑲᓪᓕ. 
ᖁᔭᓐᓇᒦᒃ ᐅᖃᖅᑎᑦᑎᔩ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᓯᕗᓕᖅᑏ. 
ᓇᓗᓇᐃᕆᐊᒃᑲᓐᓇᖅᑭᑦ ᑖᑦᓱᒥᖓ 
ᐊᐱᖅᑯᑎᒋᔭᓐᓂᒃ? ᒥᔅᑕ ᐃᐊᓕᐊᑦ. 
 
ᐊᐃᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐃᓱᒪᕋᑖᕋᒪ ᖃᓄᑎᒋ ᐊᐅᓚᑦᓯᔨᓗ 
ᒐᕙᒪᐅᖃᑎᒌᓕᕆᔩᓪᓗ ᐅᓂᒃᑳᖃᑦᑕᕐᒪᖔᑕ 
ᐱᕙᓪᓕᓂᐅᔪᓂᒃ ᑖᒃᑯᓂᖓ ᓱᕈᓯᕐᓂᒃ 
ᑭᒡᒐᖅᑐᐃᔨᐅᒐᔭᖅᑐᓂᒃ. ᐊᑕᐅᓯᐊᖅᑐᒍ ᐊᕐᕌᒍ 
ᐱᓕᕆᐊᑦᓴᓂᒃ ᐸᕐᓇᐃᓕᕌᖓᑦᓯ ᐅᕝᕙᓘᓐᓃᑦ 
ᑲᑎᒐᔪᒃᑭᓯ? 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 
ᐊᕐᕌᒍᑕᒫᖅᑎᒍᓐᓇᔾᔮᖅᑰᖏᑖᑎᒍᑦ ᑖᑦᓱᒪ ᐊᐱᔫᑉ. 
ᐊᐱᕇᓐᓇᖃᑦᑕᕐᓂᐊᖅᑰᕐᒪᑦ ᑖᑦᓱᒪ ᒥᒃᓵᓄᑦ. 
ᓂᕆᐅᒃᖢᖓᓗ ᐊᐱᕆᖃᑦᑕᕐᓂᐊᖅᑐᖅ ᑖᒃᑯᓂᖓ 
ᓇᓗᓇᓐᖏᑦᑐᖅ. 
 
ᑕᐃᒪ ᑕᒪᒃᑯᐊ ᐸᕐᓇᑦᑕᕗᑦ ᐱᕙᓪᓕᐊᑎᓪᓗᒋᑦ, 
ᒫᓐᓇᐅᔪᖅ ᓇᒦᓕᖅᐳᒍᑦ 
ᐃᒪᓐᓇᐃᓕᖅᐳᒎᕈᓐᓇᕐᓂᐊᕋᑦᑕ ᑖᑦᓱᒥᖓ 
ᐸᕐᓇᑉᐸᓕᐊᑎᓗᑕ. ᐊᒻᒪᓗ, ᑕᐃᒪ ᓴᖅᑮᓚᐅᕋᒪ 
ᑖᒃᑯᐊ ᑲᑎᒪᔨᐅᖃᑎᒪ ᐃᓚᐅᕝᕕᒋᓂᐊᖅᑕᖏᑦ 
ᑖᒃᑯᐊ ᒐᕙᒪᒃᑯ ᐱᓕᕆᕕᖏᓐᓃᑦᑐᑦᒦ, ᖃᓄᖅ 
ᑖᓐᓇ ᑕᒪᑉᑕ ᑕᐃᒃᑯᐊ ᐱᔭᕆᐊᓖᑦ ᐱᓕᕆᑎᓪᓗᒍ 
ᓴᖅᑭᑉᐸᓪᓕᐊᓂᐊᖅᑕᕗᑦ ᑲᑎᒪᔨᕋᓛᖑᓪᓗᑎᒃ. 
ᒐᕙᒪᓕᕆᓂᕐᒧᑦ ᑲᑎᒪᔨᕋᓛᓂᑦ ᐃᓚᐅᓂᐊᕐᒪᑕ  



ᐅᓪᓗᑐᐃᓐᓇᖅ, ᒫᑦᓯ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

1754

ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᒃᑲ ᑕᐃᑲᓂᑦᑕᐅᖅ 
ᓇᓗᓇᐃᕆᓚᐅᕋᒪ ᑕᖅᑮᑦ ᐱᖓᓱᑦ ᐊᓂᒍᕌᖓᑕ 
ᑕᒫᓂᐸᓗᒃ ᑐᓴᐅᒪᔾᔪᑎᒃᓴᓂᒃ ᓴᖅᑮᖃᑦᑕᕐᓂᐊᕋᑦᑕ. 
ᑕᒪᓐᓇ ᑕᐃᒪᓐᓇᐃᓕᐅᖏᓐᓇᕐᓂᐊᕐᒪᑦ 
ᐱᔭᕇᖅᐸᓪᓕᐊᔭᕗᑦ ᑐᓴᖅᑎᑕᐅ 
ᑐᓴᐅᒪᑎᑕᐅᖏᓐᓇᖅᐸᓪᓕᐊᑎᓐᓇᓱᕐᓂᐊᖅᑕᕗᑦ. 
ᖁᔭᓐᓇᒦᒃ ᐅᖃᖅᑎᑦᑎᔩ.  
 
ᐅᖃᖅᑎ (ᑐᓵᔨᑎᒍᑦ): ᐱᖓᔪᐊᑦ ᐊᒻᒪᓗ 
ᑭᖑᓪᓕᖅᐹᖑᓪᓗᓂ ᐃᓚᒋᐊᕈᑦ ᒥᔅᑕ ᐊᐃᓕᐊᑦ.  
 
ᐊᐃᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᖁᔭᓐᓇᒦᕆᕙᕋ ᓯᕗᓕᖅᑎ ᑭᐅᒻᒪᑦ. ᑕᐃᒪ 
ᐊᐱᖅᑯᑎᒋᓗᐊᖅᑲᐅᔭᕋᓗᐊᕋ, ᐃᒪᓐᓇ. ᐄ 
ᐊᐱᕇᓐᓇᕐᓂᐊᖅᑯᖓ. 
 
ᑖᓐᓇ ᑭᖑᓪᓕᖅᐹᖅ ᐊᐱᖅᓲᑎᒋᒍᒪᔭᕋ ᐱᓕᕆᕕᓰ 
ᐅᖃᕐᕕᖃᖅᓯᒪᕙ ᐅᖃᖅᑎᐊᓂ ᒪᓕᒐᓕᐅᕐᕕᐅᑉ 
ᑖᒃᑯᐊ ᐃᒻᒥᒃᑰᖅᑐᑦ ᑎᒥᐅᔪᑦ ᐋᖅᑭᑦᑕᐅᓂᐊᕐᒪᖔᑕ? 
ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᓯᕗᓪᓕᖅᐹᒥ ᐊᒻᒪᑦᑕᐅᖅ 
ᖁᔭᓐᓇᒦᕆᕙᕋ ᐊᐱᖅᑯᑎᒋᔭᖓ ᑖᓐᓇ. ᐄ, 
ᐅᖃᖅᑲᐅᒐᒪ, ᑕᒪᓐᓇ ᖃᐅᔨᓴᖅᐸᓪᓕᐊᒐᑦᑎᒍ 
ᖃᐅᔨᓴᖅᑕᐅᔪᑦ ᐱᔭᕇᖅᑕᐅᑦᑎᐊᓚᐅᖅᑎᓪᓗᒋᑦ 
ᑕᐃᒪ ᐃᒪᓐᓇᐃᓕᐅᕆᐊᖃᕐᓂᐊᓕᖅᐳᒍᑦ 
ᖃᓄᖅᑑᕆᐊᖃᕐᓂᐊᕐᒥᒐᑦᑕ. 
ᑕᕝᕗᖓ ᑭᓱᑦ ᑕᒪᒃᑯᓂᖓ ᐱᓕᕆᔭᑦᑎᓐᓂᒃ 
ᖃᐅᔨᓴᖅᑕᑦᑎᓐᓂᒃ ᑕᕝᕗᖓ ᐅᖃᖅᑎᑦᑎᔨᒧᓪᓗ 
ᐊᒻᒪᓗ ᑖᒃᑯᓄᖓ ᐅᖃᕆᐊᖃᖅᑐᒎᖅᓯᒪᔪᓂᒃ 
ᑕᑯᓯᒪᓐᖏᓐᓇᒪ. 
 
ᑭᓯᐊᓂ, ᑐᑭᓯᐅᒪᖁᑦᑎᐊᖅᐸᕋ ᑖᓐᓇ 
ᓂᕈᐊᖅᑕᐅᖃᑎᒋᓯᒪᔭᕋ, ᑕᒪᓐᓇ ᐸᕐᓇᒃᑲᑦᑎᒍᑦ. 
ᖃᐅᔨᓴᕐᓂᓕᕆᔨᒥᒃ ᒫᓐᓇ ᐱᓕᕆᓪᓚᕆᓚᐅᑲᑦᑕᕗᑦ 
ᖃᐅᔨᓴᖅᖢᑎᒍ. ᐊᒻᒪᓗᑦᑕᐅᖅ, ᑕᒪᒃᑯᐊ 
ᑕᐃᒪᐃᑦᑐᖃᖃᑦᑕᖅᓯᒪᔪᑦ ᖃᓄᖅ ᑕᒪᓐᓇ ᑲᓇᑕᒥ 
ᖃᐅᔨᓴᖅᑕᐅᒋᓪᓗᓂ ᐊᒻᒪᓗ ᑭᓱᓂᒃ 
ᐱᓕᕆᐊᒃᓴᖃᖃᑦᑕᕐᒪᖔᑕ. 
 
ᐅᓇ ᖃᐅᔨᒪᑦᑎᐊᕆᐊᖃᕐᓂᐊᕐᒪᒍ, ᐅᖃᖅᑎᑦᑎᔩ, 
ᓂᕈᐊᖅᑕᐅᖃᑎᒋᓯᒪᔭᒪ ᑕᒪᓐᓇ 
ᐊᑯᓂᒍᓐᓇᖅᑑᒐᓗᐊᖅ. ᑭᓯᐊᓂᑦᑕᐅᖅ, 
ᓄᓇᕗᒻᒦᓐᖔᓪᓚᕆᒃᑐᒥᒃ ᓴᖅᑭᑦᑎᔭᕆᐊᖃᕐᓂᐊᕋᑦᑕ 
ᐃᓄᐃᑦ ᐃᓕᖅᑯᓯᖏᓐᓂᒃ ᐃᑉᐱᒍᓱᑦᑎᐊᖅᑐᒥᒃ 
ᒪᓕᑦᑎᐊᕐᓗᓂᓗ. ᑕᒪᓐᓇ ᐅᒃᐱᕆᔭᐅᖁᓪᓗᒍ  

ᐃᓄᓐᓂᒃ ᑭᒡᒐᖅᑐᖅᑕᑎᓐᓂᒃ. 
ᑭᒡᒐᖅᑐᖅᑕᐅᓐᖏᓗᐊᖃᑦᑕᕋᓱᒋᒻᒪᑕ 
ᐅᓄᖅᑐᒻᒪᕆᐊᓗᐃᑦ ᑐᓴᐅᒪᓪᓗᑎᒍᓗ ᑕᒪᑐᒥᖓ 
ᓱᕈᓰᒃ ᒥᒃᓵᓄᑦ ᑲᒪᔪᓂᒃ. ᐃᓄᐃᑦ ᐃᓕᖅᑯᓯᖏᓐᓂᒃ 
ᐃᓚᖃᑦᑎᐊᑦᑐᓂᒃ, ᐱᔭᕇᖅᓯᒪᑦᑎᐊᖅᑐᓂᒃ 
ᐃᓚᐅᑎᑦᑎᔪᒪᒐᑦᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᓴᓂᑭᓗᐊᕐᒧᑦ, ᒥᔅᑕ 
ᕋᒻᐴᑦ. 
 
ᐊᐱᖅᑯᑦ 326 - 3(2): ᐃᒡᓗᐃᑦ ᓇᒻᒥᓂᕆᔭᐃᑦ 

ᓂᐅᕕᖅᑕᐅᓂᖏᑦ ᓄᓇᓕᓐᓂ ᒥᑭᓂᖅᓴᓂ 
(ᕋᒻᐴᑦ) 

ᕋᒻᐴᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ 
ᒥᓂᔅᑕᖓᓐᓄᑦ ᐃᓪᓗᓕᕆᔨᖅᔪᐊᑯᓐᓄᑦ. ᑖᒃᑯᐊ 
ᖃᐅᔨᒋᐊᒃᑲᓐᓂᕈᑕᐅᔪᑦ, 
ᐊᐱᖅᓱᖅᑕᐅᖅᑎᒋᖅᑲᐅᔭᖓᓂᒃ ᒥᔅᑕ ᓂᖏᐅᖓᐅᒻ. 
 
ᓄᓇᓕᓐᓂ ᐃᒪᓐᓇ ᓂᐅᕐᕈᕕᒃᑎᒃᓴᖃᕝᕕᖃᖏᑉᐸᑦ, 
ᑖᒃᑯᐊ ᐃᓪᓗᓕᕆᔨᖅᔪᐊᒃᑯᑦ 
ᓂᐅᕕᒃᑲᓐᓂᕈᓐᓇᕋᔭᖅᑲᑦ ᑖᒃᑯᓂᖓ ᐃᓪᓗᓕᒃ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᔅᑕ ᕋᒻᐴᑦ. 
ᒥᓂᔅᑕ ᐱᓕᕆᐊᖃᑦᑐᖅ ᐃᓪᓗᓕᕆᔨᖅᔪᐊᒃᑯᓐᓂᒃ, 
ᐊᖓᔪᖅᑳᖅ ᒥᔅᑕ ᕼᐊᓐᑐ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑎ, ᖁᔭᓐᓇᒥᕆᕙᕋ ᑖᓐᓇ ᐊᐱᕆᕋᑖᕐᒪᑦ 
ᒪᓕᒐᓕᐅᖅᑎ. ᐅᖃᖅᑏ, ᑕᐃᒪ, ᐅᖃᖅᑲᐅᒐᒪ ᒥᔅᑕ 
ᓂᖏᐅᖓᓄᑦ, ᑖᒃᑯᐊ ᑯᐊᐳᕋᐃᓴᓐᑯᑦ ᒐᕙᒪᒃᑯᑦ 
ᑎᓕᐅᕆᒐᓱᐊᕐᒪᑕ ᓇᒻᒥᓂᖅᑖᖁᔨᓪᓗᑎᒃ ᐃᓪᓗᓂᒃ. 
ᑕᐃᒫᒃ, ᓯᕗᓪᓕᖅᐹᒥᒃ ᕿᒥᕐᕈᒐᔭᖅᑕᕗᑦ 
ᓇᓂᓯᒐᓱᐊᕐᓗᑕ ᓇᒻᒥᓂᖅᑖᕈᒪᒐᔭᖅᑐᒥᒃ ᑕᕝᕙᓂ 
ᓄᓇᓕᐅᑉ ᐃᓗᐊᓂ. ᓲᕐᓗ, ᑖᓐᓇ ᓇᒻᒥᓂᖃᑦᑐᖅ 
ᐃᓪᓗᒥᓂᒃ ᐊᓂᒍᒪᑉᐸᑦ. ᖁᔭᓐᓇᒦᒃ, ᐅᖃᖅᑏ. 
 



ᐅᓪᓗᑐᐃᓐᓇᖅ, ᒫᑦᓯ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

1755

ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇᐅᔪᖅ 
ᑕᒫᓂᖃᐃ $350,000-ᓂᒃ ᑖᓚᓂᒃ 
ᐊᑭᖃᖃᑦᑕᕐᖓᑕ ᓄᓇᓕᓐᓂ ᐊᑕᐅᓯᕐᒥᒃ 
ᖃᑕᓐᖑᑎᒌᓐᓄᑦ ᐃᓪᓗᓂᒃ. ᐃᒪᓐᓇ 
ᓂᐅᕐᕈᑎᔅᓴᖃᑦᑐᖃᑦᑎᓪᓇᒍ. ᑕᐃᒪ $60,000 
$80,000-ᓄᑦ ᓂᐅᕐᕈᑎᖃᖃᑦᑕᓕᒪᑕ 
ᐊᑭᑭᑦᑐᒻᒪᕆᐊᓘᓪᓗᒍ. ᑕᐃᒪ ᖃᐅᔨᒐᓱᐊᖅᑯᖓ, 
ᓱᒻᒪ ᓄᓇᕗᑦ ᐃᓪᓗᓕᕆᔨᖅᔪᐊᒃᑯᑦ 
ᐃᓱᒪᔅᓴᖅᓯᐅᕈᑎᖃᕋᔭᓐᖏᓚᑦ ᑖᒃᑯᐊ 
ᓂᐅᕕᐊᕆᒃᑲᓂᕐᓗᒋᑦ ᐋᖅᑭᒋᐊᒃᑲᓂᕐᓗᒋᓪᓗ 
ᓂᐅᕐᕈᑎᒋᒃᑲᓐᓂᕈᓐᓇᕋᔭᕐᖓᒋᑦ? ᑖᒃᑯᐊ ᓄᑖᑦ 
ᐃᓪᓗᐃᑦ, ᓄᑖᓂᒃ ᓂᐅᕕᖔᕈᓐᓃᕐᓗᑎᒃ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᔅᑕ ᕋᒻᐴᑦ. 
ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑏ. ᐄ, ᖁᔭᓐᓇᒦᕈᔭᕙᕋ ᑕᒪᓐᓇ ᓴᖅᑭᒻᒪᒍ. 
ᐅᖃᖅᑲᐅᒐᒪ, ᑕᐃᒪ ᓯᕗᓪᓕᐅᔾᔭᐅᓯᒪᒻᒪᑦ 
ᑯᐊᐳᕋᐃᓴᓐᑯᑦ ᐃᒪᓐᓇ  ᓲᕐᓗ ᓂᐅᕕᕈᓐᓇᖅᑐᒥᒃ 
ᓇᒻᒥᓂᖅᑖᕆᓪᓗᒍ ᑖᓐᓇ ᓯᕗᓪᓕᐅᒐᔭᕐᖓᑦ. 
 
ᑕᐃᒪ ᐅᖃᖅᑲᐅᒻᒥᒐᒪ, ᐃᓚᖓᑎᒍᑦ ᐊᔪᓐᓇᕌᖓᑦ, 
ᑖᓐᓇ ᒪᓕᓪᓗᒋᑦ ᖃᓄᐃᓕᖓᓂᖏᑦ, ᐃᒪᓐᓇ 
ᓴᖅᑭᖃᑦᑕᖅᓯᒪᔪᖃᕐᖓᑦ ᐊᓯᐊᒎᖅᕕᖃᖏᑎᓪᓗᒋᑦ 
ᑖᒃᑯᐊ ᐃᒡᓗᑦ ᕿᑲᑐᐃᓐᓇᕐᓂᐊᕐᓕᖅᑎᓪᓗᒍ. 
 
ᒪᓕᒃᑐᒋᑦ ᖃᓄᐃᓕᖓᓂᖓ ᑖᒃᓱᒪ ᐃᓅᑉ 
ᓇᒻᒥᓂᖃᑦᑑᑉ ᑖᒃᑯᐊ ᑯᐊᐳᕋᐃᓴᓐᑯᑦ 
ᐃᓪᓗᓕᕆᔨᖅᔪᐊᒃᑯᑦ ᐊᒻᒪᓗ ᑖᒃᑯᐊ 
ᐃᓱᒪᒋᔭᐃᓐᓇᕆᓚᐅᖅᖢᒋᑦ ᓂᐅᕕᖅᓯᒪᔪᑦ ᐃᓪᓗᒥᒃ. 
ᐊᒻᒪᓗ, ᓄᓇᓕᒃ ᐃᓪᓗᓕᕆᔨᖏᓐᓄᑦ  

ᑐᓂᔭᐅᖃᑦᑕᖅᖢᑎᒃ ᑕᒪᒃᑯᐊ ᐋᖅᑭᒋᐊᓖᑦ 
ᐋᖅᑭᓚᐅᖅᑎᓪᓗᒋᑦ. 
 
ᑕᒪᓐᓇ ᑭᖑᓪᓕᖅᐹᕆᓪᓗᒍ 
ᑕᐃᒪᓐᓇᐃᒍᓐᓇᖃᑦᑕᖅᑐᑦ ᐱᖃᑎᒋᓪᓗᒋᑦ ᑖᒃᑯᐊ 
ᓇᒻᒥᓂᖃᑦᑐᑦ ᖃᓄᐃᓐᓂᖓᓗ ᒪᓕᒃᑐᒍᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ: ᖁᔭᓐᓇᒦᒃ, ᒥᓂᔅᑕ ᐊᒻᒪᓗ 
ᒥᔅᑕ ᕌᒻᐴᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐃᖃᓗᐃᑦ ᐱᖓᓐᓇᖓᓄᑦ, ᒥᔅᑕ ᐅᑲᓕᖅ. 
 
ᐊᐱᖅᑯᑦ 327 - 3(2): ᕿᑭᖅᑖᓘᑉ 

ᐃᒪᖅᔪᐊᖓᓂ ᓇᓄᓕᕆᓂᖅ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᒃᑯᑦ): 
ᑖᒃᑯᐊ ᐊᐱᖅᑯᑎᒋᖅᑲᐅᔭᖏᑦ ᒪᓕᒐᓕᐅᖅᑎᐅᖃᑎᒪ 
ᑲᔪᓯᒍᒪᒐᒃᑯᔭ. 
 
(ᑐᓵᔨᒃᑰᕈᓐᓃᖅᑐᖅ) ᐅᖃᖅᑏ, ᑕᐃᓐᓇᐃᓛᒃ ᑕᕆᐅᑉ 
ᐊᑭᐊᓂ ᑲᒪᒌᓚᐅᕐᖓᑕ ᓇᓄᓕᕆᓂᕐᒥᒃ, ᐊᒻᒪᓗ 
ᑖᒃᑯᐊ ᒐᒪᒋᔭᕗᑦ ᓇᓗᓇᐃᖅᓯᓯᒪᓕᖅᑐᑎᒃ 
ᖃᓄᐃᓕᖓᓂᐊᕐᒪᖔᑕ ᓇᓄᓕᕆᓂᖅ ᑕᒫᓂ 
ᕿᑭᖅᑖᓘᑉ ᐃᒪᖅᔪᐊᖓᓂ. ᑖᓐᓇ 
ᐊᐱᕆᒋᐊᒃᑲᓐᓂᕈᒪᓕᕐᒥᔭᕋ ᒥᓂᔅᑑᔪᖅ, 
ᖃᓄᐃᓕᐅᖅᐸᓪᓕᐊᓂᐊᕐᒪᖔᑕ ᑖᒃᓱᒥᖓ 
ᒪᑐᐃᖅᓯᕙᓪᓕᐊᖁᓪᓗᒋᑦ ᒐᕙᒪᑐᖃᒃᑯᓐᓂᑦ. ᑖᒃᑯᐊ 
ᒐᕙᒪᑐᖃᒃᑯᑦ ᒪᑐᓯᓯᒪᒻᒪᑕ ᑕᒪᒃᑯᓂᖓ 
ᑮᓇᐅᔭᓕᐅᕈᑕᐅᒃᑲᓐᓂᕈᓐᓇᖅᑐᓂᒃ ᐃᕝᕕᑦ 
ᓄᓇᖁᑎᑯᓗᖏᓐᓂᒃ. ᑕᐃᒪ ᐊᐱᕆᔪᒪᔭᕋᓗᐊᕐᕋ 
ᖃᓄᐃᓕᐅᖅᐸᓪᓕᐊᒐᓗᐊᕐᒪᖔᑕ ᒐᕙᒪᒋᔭᕗᑦ 
ᑖᒃᓱᒥᖓ ᒪᑐᐃᖅᓯᑲᓐᓂᕋᓱᒃᑐᑎᒃ ᒐᕙᒪᑐᖃᒃᑯᑦ 
ᒪᑐᓚᐅᖅᑕᖓᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐅᑲᓕᖅ. 
ᒥᓂᔅᑕ ᐊᕙᑎᓕᕆᓂᕐᒧᖅ, ᐊᖓᔪᖅᑳᖅ ᑖᓂᐅᓪ 
ᓲᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᐊᒻᒪᓗ ᖁᔭᓐᓇᒦᕆᕙᕋ 
ᒪᓕᒐᓕᐅᖅᑎ. ᑕᐃᒪ ᐅᓂᒃᑳᓚᐅᕋᒪ, ᑕᐃᒃᑯᐊ 
ᓄᖅᑲᖅᑎᑕᐅᓂᖏᑦ ᑕᒫᓂ ᕿᑭᖅᑖᓘᑉ 
ᓴᓐᓂᕈᑎᐊᓂ ᐊᒃᑐᐊᖏᒻᒪᑕ ᑖᒃᑯᓄᖓ CITES-ᑯᑦ 
ᐃᓱᒪᓕᐅᕈᑎᒋᓚᐅᖅᑕᖓᓂᒃ. 

ᐅᓂᒃᑳᕋᓱᓚᐊᕋᓗᐊᕋᒪ, ᐊᑐᓕᖅᑎᑦᑎᓯᒪᓂᑦᑎᓐᓂᒃ 
ᑖᒃᑯᐊ ᐱᓗᐊᖅᑕᐃᓕᒪᔾᔪᑎᒋᓂᐊᖅᑕᕗᑦ ᑖᒃᑯᐊ 
ᒥᑭᓪᓕᒋᐊᖅᑐᒋᑦ ᓇᓐᓄᑦᑕᐅᒍᓐᓇᖅᑐᖅ 
ᐅᓐᓄᕐᓂᖏᑦ, ᑖᒃᑯᐊ ᐊᐅᓚᑦᑎᑦᑎᐊᕈᒪᓂᕐᒧᑦ. 
ᑕᐃᒪᐃᕌᓂᒃᑲᑦᑕ ᑎᑎᕋᖅᓯᒪᔪᖓ ᒥᔅᑕ ᐳᕋᓐᑕᔅᒧᑦ 
ᐊᒻᒪᓗ ᑎᓕᐅᖅᓱᒍ ᑕᒪᓐᓇ 
ᑕᑯᓂᐊᖅᑕᐅᑲᓐᓂᖁᓪᓗᒍ ᖃᓄᐃᓐᓂᖓ 
ᕿᑭᖅᑖᓘᑉ ᓴᓐᓂᕈᑎᐊᓂ ᓄᖅᑲᖓᑎᑦᓯᓂᖅ 
ᐲᖅᑕᐅᖁᓪᓗᒍ. 
 
ᑭᓯᐊᓂ, ᐃᓚᒋᐊᒃᑲᓐᓂᕐᓗᒍ ᑕᒪᓐᓇ ᐃᓱᒪ 
ᐃᓱᒪᓕᐅᕈᑕᐅᓚᐅᖅᑐᖅ ᐱᐅᒻᒪᕆᒻᒪᑦ ᓄᓇᕗᒻᒧᑦ 
ᖁᕕᐊᒋᓚᐅᖅᑐᒍᓗ. ᑕᐃᒫ ᓄᓇᓕᓕᒫᓂᒃ 12-ᓂᒃ 
ᑕᐃᒃᑯᐊ ᐊᐅᓚᑕᕗᑦ ᓇᓄᐃᑦ ᐊᑐᕈᓐᓇᕐᓂᐊᕋᑦᑎᒍ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᖁᕕᐊᓱᑦᑎᐊᖅᑐᖓᑦᑕᐅᖅ ᐃᒃᐸᒃᓴᖅ 
ᐃᓱᒪᓕᐅᕈᑕᐅᓚᐅᖅᑐᒥᒃ ᑕᐃᓐᓇ ᓯᓚᖅᔪᐊᕐᒥ. 
ᐊᑕᐅᑦᑎᒃᑯᓪᓕ ᐃᕝᕕᑦ ᓄᓇᖁᑎᖓᓄᑦ, ᐅᖃᖅᑏ, 
ᐃᑲᔪᓗᐊᓐᖏᒻᒪᑦ. 
 
ᑖᒃᑯᐊ ᓇᓐᓄᒋᐊᖃᖃᑦᑕᔮᓐᖏᒻᒪᑕ 
ᑕᐃᒪᐃᓕᖓᓂᐊᖅᑲᑦ. ᑖᒃᑯᐊ ᓄᓇᖁᑎᒋᔭᑎᑦ 
ᔭᒐᐃᓂᐊᕐᖓᑕ. ᑕᐃᒃᑯᐊ ᐃᒻᒥᓂᒃ ᐊᖑᓇᓱᓪᓗᑎᒃ 
ᑮᓇᐅᔭᓕᐅᕈᓐᓇᑦᑎᐊᓚᐅᖅᑐᖅ 
ᓱᒃᑯᐊᕿᖃᑦᑕᖔᓕᕐᓗᑎᒃ. ᑕᐃᒫᒃ ᐱᐅᔾᔮᖏᒻᒪᑦ. 
 
ᑕᐃᒪᓕ ᒐᕙᒪᒃᑯᑦ ᑕᒪᑦᓱᒧᖓ 
ᒪᑐᐃᖅᓯᒋᐊᒃᑲᓐᓂᖁᒐᓗᐊᖅᑲᒃᑲ ᑕᐃᒃᑯᐊ 
ᑕᑉᐹᓐᖔᖅᓯᒪᔪᑦ ᓇᓄᕋᐃᑦ 
ᐊᐅᓪᓚᖅᑎᑕᐅᒍᓐᓇᖁᓪᓗᒋᑦ. ᑕᐃᒪᓕ ᑖᓐᓇ 
ᒥᓂᔅᑕᐅᔪᖅ ᐊᔪᐃᓐᓇᓂᐊᖅᑲ ᒐᕙᒪᑐᖃᒃᑯᓐᓄᑦ 
ᒪᓕᒐᓕᐅᖅᑎᑎᓐᓄᓪᓗ ᑲᓇᑕᒥ ᑕᐃᓐᓇ  

ᐃᓗᐊᓄᖔᖅᑕᐅᖁᓪᓗᒍ? (ᑐᓵᔨᒃᑰᕈᓐᓃᖅᑐᖅ) 
ᖁᔭᓐᓇᒦᒃ ᐅᖃᖅᑎᑦᑎᔩ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐅᑲᓕᖅ. 
ᒥᓂᔅᑕ ᓲᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᐄ. ᑕᒪᓐᓇ 
ᐊᔪᐃᓐᓈᕇᓐᓇᓂᐊᖅᑕᕋᓗᐊᕋ ᒐᕙᒪᑐᖃᒃᑯᓐᓄᑦ 
ᒥᓂᔅᑕᕆᔭᖓᓐᓄᑦ, ᐊᒻᒪᓗ ᑭᒡᒐᖅᑐᖅᑎᒋᔭᑦᑎᓐᓄᑦ 
ᑕᐅᓇᓂ ᐋᑐᕚᒥ ᒪᓕᒐᓕᐅᖅᑎᓄᑦ. ᐊᒻᒪᓗ 
ᑎᓕᐅᖃᑦᑕᕐᓗᒍ ᐊᔪᓐᖏᒃᑯᒪ. 
ᖃᓄᖅᑑᕋᓱᑦᓯᒪᓇᓱᒋᒐᒪ ᑲᒪᑦᑎᐊᐸᑦᑐᑕᓗ 
ᓇᓄᖁᑎᑦᑎᓐᓂᒃ. ᖁᔭᓐᓇᒦᒃ ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓᓂ ᐃᓚᒋᐊᕈᑦ. 
ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᖁᔭᓐᓇᒦᕈᒪᔭᕋ ᑖᑦᓱᒥᖓ ᐊᖏᕐᖓᑦ. ᐊᒻᒪᓗ, 
ᑎᑎᕋᖅᑕᒥᓂᖏᑦᑕ ᐊᔾᔨᖏᓐᓂᒃ 
ᐱᖃᑦᑕᕈᒪᓂᐊᖅᑯᖓ. 
 
ᐊᒻᒪᓗ, ᓇᓗᓇᕈᓐᓃᓚᐅᕐᒥᔪᖅ ᓯᓚᖅᔪᐊᖅ 
ᐃᑲᔪᖅᑐᐃᒻᒪᑦ ᐱᓇᓱᐊᖅᑕᑎᓐᓂᒃ 
ᑲᒪᑦᑎᐊᖃᑦᑕᓂᖅᑎᓐᓂᒃ ᓇᓄᐃᑦ ᒥᒃᓵᓄᑦ. 
 
ᑕᐃᒃᑯᐊ ᒥᐊᓕᒐᕐᒥᐅᑕᐃᑦ ᕿᒥᕐᕈᔭᐅᓪᓚᕆᓕᕐᖓᑕ. 
ᐊᖓᔪᖅᑳᖅᔪᐊᖓᑦ ᐅᖃᖅᓯᒪᒻᒪᑦ ᓯᓚᖅᔪᐊᕐᒥ 
ᑎᒥᐅᔪᓂᒃ ᐱᓕᕆᖃᑎᖃᕐᓂᐊᕋᒥ. ᑕᐃᒪᓕ 
ᐅᖃᖅᓯᒪᓕᕐᖓᑕ ᑲᑎᒪᔨᐅᔪᑦ, “ᑕᒪᒃᑯᐊ ᓇᓄᐃᑦ 
ᓄᖅᑲᖅᑎᑕᐅᓂᖏᑦ ᓄᖅᑲᖅᑎᑕᐅᒋᐊᖃᓐᖏᑦᑐᑦ.” 

ᑕᐃᒃᑯᐊ ᓇᓄᕋᕐᓂᖅ ᐱᔪᓐᓇᖏᒻᒪᑕ ᑕᐅᓇᓂ 
ᒥᐊᓕᒐᓂ; ᑕᐃᒪᓕᖃᐃ ᒥᐊᓕᒐᕐᓄᑦ 
ᐊᐅᓪᓚᑎᑦᑎᖃᑦᑕᕈᓐᓇᕋᓱᓐᓂᐊᖅᑲ 
ᐊᔪᐃᓐᓇᕆᐊᕈᓐᓇᖅᑯᖅᑲᐃ ᐃᓱᒪᓕᐅᖅᓯᒪᔭᖓᓂᒃ 
ᐃᓪᓗᐊᓄᖔᓕᖅᑎᑦᓯᓂᕐᒧᑦ? (ᑐᓵᔨᒃᑰᕈᓐᓃᖅᑐᖅ) 
ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐅᑲᓕᖅ. 
ᒥᓂᔅᑕ ᓲᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒥᒃ ᐅᖃᖅᑏ. ᐄ. ᐊᖏᖃᑎᒋᔭᕋ 
ᐃᓱᒫᓘᑎᒋᔭᖓᓂᒃ. ᐊᐅᓚᑦᑎᒍᓐᓇᕈᒥᓇᖅᑑᒐᓗᐊᖅ 
ᑕᒪᒃᑯᓂᖓ ᑭᓱ ᐊᐅᓪᓚᖅᑎᑕᐅᕙᒻᒪᖔᑕ ᑕᐅᓄᖓ 
ᒥᐊᓕᒐᐃᑦ ᓄᓇᖓᓐᓄᑦ. ᑕᐃᒪᓕ ᒐᕙᒪᒋᔭᕗᑦ 
ᖁᕕᐊᒋᔪᒪᔭᒃᑲ ᓄᓇᕗᑦ ᑐᓐᖓᕕᒃᑯᓪᓗ, ᐃᓄᐃᑦ 
ᑲᑐᔾᔨᖃᑎᒌᖏᑦ ᐱᓕᕆᑦᑎᐊᖅᓯᒪᒻᒪᑕ, 
ᖁᔭᓐᓇᒦᕈᒪᔭᒃᑲ ᑕᐃᒃᑯᐊ ᐅᐱᒋᓪᓗᒋᑦ. 
 
ᐊᒃᓱᐊᓗᒃ ᐱᓕᕆᖃᑎᒌᑦᑎᐊᓚᐅᕋᑦᑕ ᑕᒪᑦᓱᒧᖓ 
ᓇᓄᓕᕆᓂᕐᒧᑦ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᐱᖓᔪᐊᓐᓂ ᑭᖑᓪᓕᖅᐹᖑᓪᓗᓂ ᐃᓚᒋᐊᕈᑦ, ᒥᔅᑕ 
ᐅᑲᓕᖅ. 
 
ᐅᑲᓕᖅ (ᑐᓵᔨᒃᑯᑦ): ᒫᓐᓇᐅᔪᖅ ᒥᐊᓕᒐᕐᒥᐅᑕᐅᔪᑦ 
ᑎᑭᑎᑦᑎᒍᓐᓇᖏᑦᑐᑑᒻᒪᑕ ᓇᓄᕋᐅᔪᓂᒃ. ᑕᐃᒫᒃ, 
ᑕᐅᓇᓐᖓᑦ ᓇᓐᓂᐊᖅᑐᖃᕈᓐᓇᐸᓐᖏᓚᖅ. ᑕᐃᒪᓕ 
ᒐᕙᒪᒃᑯᑦ ᑕᒪᑦᓱᒧᖓ ᐊᔪᐃᓐᓇᕆᐊᒃᑲᓐᓂᖁᕙᒃᑲ 
ᓄᓇᕗᒻᒥᐅᓕᒫᑦ ᐃᑲᔪᖅᑕᐅᓂᖅᓴᐅᖁᓪᓗᒋᑦ. 
(ᑐᓵᔨᒃᑰᕈᓐᓃᖅᑐᖅ) ᖁᔭᓐᓇᒦᒃ ᐅᖃᖅᑎᑦᑎᔩ. 
 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᐅᑲᓕᖅ. 
ᒥᔅᑕ ᓲᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᐄ. 
ᑖᓐᓇ ᓱᓕᔪᖅ. ᒥᐊᒃᓯᑯᑦᑕᐅᖅ 
ᑎᑭᑎᑦᑎᒍᓐᓇᖏᒻᒥᔪᑦ. ᑲᔪᓯᓂᐊᖅᑐᒍᑦ 
ᐃᓕᓴᑎᑦᑎᕙᓪᓕᐊᓗᑕ ᑎᓕᐅᕆᓗᑕ, ᖃᓄᖅ 
ᑕᒪᓐᓇ ᐊᐅᓚᓂᖃᕐᒪᖔᖅ ᓇᓐᓂᐊᕈᓐᓇᖁᓪᓗᒋᑦ 
ᑕᐃᒃᑯᐊ ᑕᒪᐅᖓ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᒃᑯᑦ): ᖁᔭᓐᓇᒦᒃ ᒥᓂᔅᑕ. 
ᑲᑎᒪᔾᔪᑎᓄᑦ. 7. ᑎᑎᖅᑲᑎᒍᑦ ᐊᐱᖅᑯᑏᑦ. 8. 
ᑎᑎᕋᖅᑎᒍᑦ ᐊᐱᖅᑯᑕᐅᓚᐅᖅᑐᓂᒃ ᑭᐅᔾᔪᑏᑦ. 9. 
ᑭᐅᔾᔪᑏᑦ ᒪᑐᐃᕈᑕᐅᓚᐅᖅᑐᒧᑦ. 10. 
ᐊᑎᓕᐅᖅᓯᒪᔪᑦ ᑐᒃᓯᕋᐅᑏᑦ. 11. ᐅᓂᒃᑳᖏᑦ 
ᑲᑎᒪᔨᕋᓛᖑᐃᓐᓇᖅᑐᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ. 
12. ᐅᓂᒃᑳᓖᑦ ᑲᑎᒪᔨᕋᓛᑦ ᕿᒥᕐᕈᓇᓚᐅᖅᑎᓪᓗᒋᑦ 
ᐱᖁᔭᑦᓴᓂᒃ. 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. 
ᓯᕗᓕᖅᑎ ᐄᕙ ᐋᕆᐊᒃ. 
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 144 - 3(2): 

ᓯᓚᖅᔪᐊᕐᒥ ᑲᑎᒪᔨᖅᔪᐊᑦ 
ᐊᖏᖃᑎᒌᒍᑎᖓᑦ ᓯᓚᐅᑉ 
ᐊᓯᓐᖑᖅᐸᓪᓕᐊᓂᖓᓄᑦ - ᑲᑎᒪᓂᖓᑦ 
ᑎᓯᐱᕆ 7-ᒥᒃ 16-ᒧᑦ ᑰᐸᓐᕼᐊᐃᒥ 
(ᐋᕆᐊᒃ) 

ᓯᕗᓕᖅᑎ ᐄᕙ ᐋᕆᐊᒃ (ᑐᓵᔨᑎᒍᑦ): ᓴᖅᑮᔪᒪᔪᖓ 
ᑎᑎᕋᖅᓯᒪᔪᓂ ᓯᓚᖅᔪᐊᒥ ᑲᑎᒪᓂᐅᓚᖅᑐᓂᒃ, 
ᓯᓚᐅᑉ ᐊᓯᔾᔨᐸᓪᓕᐊᓂᖓᓄ ᑲᑎᒪᓂᕐᒥ ᑏᓴᒻᕙ 7-
18-ᒧᑦ ᑰᐸᓐᕼᐊᐃᒐᓐᒥ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᓯᕗᓕᖅᑏ. 
ᑎᑎᖅᑲᐃᑦ ᓴᖅᑭᑕᐅᓂᖏᑦ, ᑕᒑᖅ ᑰᓕ. 



ᐅᓪᓗᑐᐃᓐᓇᖅ, ᒫᑦᓯ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᖅᑭᑕᐅᔪᖅ ᑎᑎᖅᑲᒃ 145 - 3(2): 

ᐃᖅᑲᓇᐃᔭᖅᑎᓂᑦ ᐋᓐᓂᖅᑐᓕᕆᔨᒃᑯᑦ 
2009-2011-ᒧᑦ ᐊᐅᓚᓂᕐᒧᑦ ᐸᕐᓇᐅᑎᖓᑦ 
(ᑰᓕ) 

ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᐅᕙᖓᑦᑕᐅᖅ ᐅᓇ ᓴᖅᑭᑦᑐᒪᓪᓗᒍ 
ᐊᓪᓚᑦᓯᒪᔪᖅ WSCC 2009-ᒥᒃ 2011-ᒧᑦ ᑎᑭᑦᑐᒍ 
ᐸᕐᓇᐅᑎᒋᓯᒪᔭᖏᑦ ᑎᒥᐅᔪᑦ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ  
ᒪᐅᓐᖓᖅᑕᐅᓚᐅᕐᒥᓕ. 
 
ᑎᑎᖅᑲᐃᑦ ᓴᖅᑭᑕᐅᓂᖏᑦ, ᒥᔅᑕ ᖁᒻᒧᐊᑦᑐᖅ.  
 
ᓴᖅᑭᑕᐅᔪᖅ ᑎᑎᖅᑲᒃ 146 - 3(2): ᑎᑎᖅᑲᐃᑦ 

ᐸᓐᓂᖅᑑᑉ ᕼᐋᒻᓚᒃᑯᖓᓐᓂᒃ ᐊᒻᒪ Senreg 
Canada Incorporated-ᑯᓐᓂᒃ 
(ᖁᒻᒧᐊᑦᑐᖅ) 

ᖁᒻᒧᐊᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐅᖃᖅᑏ, ᓴᖅᑮᔪᒪᔪᖓ ᑎᑎᖅᑲᐅᔪᒥᒃ 
ᕼᐋᒻᒪᓚᒃᑯᓐᓃᓐᖔᖅᑐᖅ ᐸᓐᓂᖅᑑᒥ ᐱᔾᔪᑎᖃᖅᑐᖅ 
ᐸᓐᓂᖅᑑᒥ ᑭᓈᓗ ᓴᓂᒃᑯᕕᖓᓂ 
ᐱᐅᓯᒋᐊᕈᑎᑦᓴᐅᔪᑦ. ᐊᒻᒪᓗ ᓯᐊᓐᐅᐃᒃ 
ᑲᓇᑕᒃᑯᓐᓂᒃ, ᐱᔾᔪᑎᖃᖅᑐᖅ ᑕᐃᒃᑯᓄᖓ 
ᐊᑐᖅᑕᐅᕙᓕᖅᑐᓂᒃ. 
 
ᐊᒻᒪᓗ, ᒥᓂᔅᑕᐅᔪᑦ ᓄᓇᓕᓐᓂ ᒐᕙᒪᒃᑯᓄᓪᓗ 
ᐱᔨᑦᑎᖅᑎᐅᔪᖅ ᐊᐱᖅᓱᖃᑦᑕᓛᕐᒥᒐᒃᑯ 
ᒫᓐᓇᒫᑦᑎᐊᖅ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᖁᒻᒧᐊᑦᑐᖅ. 
ᓴᖅᑭᑕᐅᓂᖏᑦ ᑎᑎᖅᑲᐃᑦ. 14. 
ᐱᖁᔨᕗᖔᕐᓂᐊᕐᓂᕐᒧᑦ ᖃᐅᔨᒃᑲᐃᓂᖅ. 15. 
ᐱᖁᔨᕗᖔᕐᓂᐊᓄᑦ ᖃᐅᔨᒃᑲᐃᓂᖅ ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᐃᑦ. ᒥᔅᑕ 
ᐊᐃᓕᐊᑦ.  
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 
 
ᒪᓕᒐᒃᓴᖅ 24 - ᒪᓕᒐᖅ ᒪᓕᒐᓕᐅᕐᕕᐅᑉ 

ᒪᓕᒐᖁᑎᖏᑦᑕ ᐋᖅᑭᒋᐊᖅᑕᐅᓂᖏᑦ, 
2010 - ᖃᐅᔨᒃᑲᐃᒍᑦ 

 

ᐊᐃᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᖃᐅᔨᒋᕗᖓ ᓇᒡᒐᔾᔭᐅᖑᓕᖅᑲᑦ ᒫᑦᓯ 22 
ᐱᖁᔨᕗᖔᓛᕋ, ᐊᐃᑉᐱᖅᑕᐅᓗᖓ ᐃᖃᓗᐃᑦ 
ᕿᑎᐊᓄᑦ, ᒪᓕᒐᒃᓴᖅ 24, ᒪᓕᒐᓕᐅᕐᕕᐅᑉ 
ᒪᓕᒐᖁᑎᖏᓐᓄᑦ ᐋᖅᑭᒋᐊᕆᓂᕐᒧᑦ ᒪᓕᒐᖅ, 
2010, ᓯᕗᓪᓕᖅᐹᒥ ᐅᖃᓕᒫᖅᑕᐅᓛᕐᖓᑦ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐊᐃᓕᐊᑦ. 
ᖃᐅᔨᒃᑲᐃᓂᖅ ᐱᖁᔨᕗᖔᓛᕐᓂᕐᒧᑦ. 16. 
ᐱᖁᔨᕗᖔᕈᑏᑦ. ᐅᐊᑦᑎᐊᕈᐃ. 
 
ᐱᖁᔨᕗᖔᕈᑏᑦ. ᑲᑎᒪᔾᔪᑏᑦ 17. ᓯᕗᓪᓕᖅᐹᒥ 
ᓴᖅᑭᑕᐅᓂᖏᑦ ᒪᓕᒐᒃᓴᐃᑦ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐊᖏᖅᑕᐅᒍᒪᒐᓗᐊᖅᑐᖓ ᖁᔭᓈᖅᑕᐅᖁᓪᓗᒍ 
ᒪᓕᒐᖅ 62 (1) ᒪᓕᒐᒃᓴᖅ 24 
ᐅᖃᓕᒫᖅᑕᐅᔪᓐᓇᖁᓪᓗᒍ ᓯᕗᓪᓕᖅᐹᖓᓂᒃ 
ᐅᓪᓗᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 
ᒪᓕᒐᓕᐅᖅᑎ ᐊᖏᖅᑕᐅᔪᒪᒻᒪᑦ ᖁᔭᓈᖅᑕᐅᖁᓪᓗᒍ 
ᐅᓪᓘᓐᓂᒃ ᒪᕐᕉᓐᓂᒃ ᐅᑕᖅᑭᔭᕆᐊᖃᖅᑎᑕᐅᓂᖅ 
ᒪᓕᒐᒃᓴᖅ 24 ᐅᖃᓕᒫᖅᑕᐅᔪᓐᓇᖁᓪᓗᒍ 
ᓯᕗᓪᓕᖅᐹᖓᓂᒃ ᐅᓪᓗᒥ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᓐᖏᒻᒪᑦ ᑲᔪᓯᔪᓐᓇᖅᐳᑎᑦ ᒥᔅᑕ 
ᐃᐊᓕᐊᑦ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 
ᒪᓕᒐᒃᓴᖅ 24 - ᒪᓕᒐᖅ ᒪᓕᒐᓕᐅᕐᕕᐅᑉ 

ᒪᓕᒐᖁᑎᖏᑦᑕ ᐋᖅᑭᒋᐊᖅᑕᐅᓂᖏᑦ, 
2010 - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐱᒋᐊᖅᑎᑦᑎᕗᖓ ᐊᐃᑉᐲᓪᓗᓂ ᒪᓕᒐᓕᐅᖅᑎ 
ᐃᖃᓗᐃᑦ ᕿᑎᐊᓄᑦ ᒪᓕᒐᖅᓴᖅ 24, 
ᒪᓕᒐᓕᐅᕐᕕᐅᑉ ᒪᓕᒐᖁᑎᖏᓐᓄᑦ 
ᐋᖅᑭᒋᐊᕆᓂᕐᒧᑦ ᒪᓕᒐᖅ, 2010, 
ᐅᖃᓕᒫᖅᑕᐅᖁᓪᓗᒋ ᓯᕗᓪᓕᖅᐹᖓᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ) ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 
ᐱᖁᔨᕗᖔᕈᑦ ᓈᒻᒪᑉᐳᖅ. ᐱᖁᔨᕗᖔᕈᒻᒧᑦ. 
ᓂᕈᐊᕈᒪᓕᕐᒪᑕ. ᓈᒻᒪᓴᖅᑐᑦ ᐃᓵᓚᐅᕐᒥᓕᑦ. 
ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ ᑕᐃᒪᓗ 
ᒪᓕᒐᒃᓴᖅ 24 ᐅᖃᓕᒫᖅᑕᐅᓯᒪᓕᖅᐳᖅ 
ᓯᕗᓪᓕᖅᐹᖓᓂᒃ. 

ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᐊᐃᑉᐹᓂᒃ 
ᐅᖃᓕᒫᕐᓂᖅ ᒪᓕᒐᒃᓴᓂᑦ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐊᖏᖅᑕᐅᒍᒪᒐᓗᐊᖅᑐᖓ ᖁᔭᓈᖅᑕᐅᖁᓪᓗᒍ 
ᒪᓕᒐᖅ 62(1) ᒪᓕᒐᒃᓴᖅ 24 
ᐅᖃᓕᒫᖅᑕᐅᔪᓐᓇᖁᓪᓗᒍ ᐊᐃᑉᐸᖓᓂᒃ ᐅᓪᓗᒥ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 
ᒪᓕᒐᓕᐅᖅᑎ ᐊᖏᖅᑕᐅᔪᒪᒻᒪᑦ ᖁᔭᓈᖅᑕᐅᖁᓪᓗᒍ 
ᐅᓪᓘᓐᓂᒃ ᒪᕐᕉᓐᓂᒃ ᐅᑕᖅᑭᔭᕆᐊᖃᖅᑎᑕᐅᓂᖅ 
ᒪᓕᒐᒃᓴᖅ 24 ᐅᖃᓕᒫᖅᑕᐅᔪᓐᓇᖁᓪᓗᒍ 
ᐊᐃᑉᐸᖓᓂᒃ ᐅᓪᓗᒥ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᓐᖏᒻᒪᑦ ᑲᔪᓯᔪᓐᓇᖅᐳᑎᑦ ᒥᔅᑕ 
ᐃᐊᓕᐊᑦ. 
 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 
ᒪᓕᒐᒃᓴᖅ 24 - ᒪᓕᒐᖅ ᒪᓕᒐᓕᐅᕐᕕᐅᑉ 

ᒪᓕᒐᖁᑎᖏᑦᑕ ᐋᖅᑭᒋᐊᖅᑕᐅᓂᖏᑦ, 
2010 - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐱᒋᐊᖅᑎᑦᑎᕗᖓ ᐊᐃᑉᐲᓪᓗᓂ ᒪᓕᒐᓕᐅᖅᑎ 
ᐃᖃᓗᐃᑦ ᕿᑎᐊᓄᑦ ᒪᓕᒐᖅᓴᖅ 24, ᒪᓕᒐᓕᐅᕐᕕᐅᑉ 
ᒪᓕᒐᖁᑎᖏᓐᓄᑦ ᐋᖅᑭᒋᐊᕆᓂᕐᒧᑦ ᒪᓕᒐᖅ, 2010, 
ᐅᖃᓕᒫᖅᑕᐅᖁᓪᓗᒋ ᐊᐃᑉᐸᖓᓂᒃ.  
 
ᐅᖃᖅᑏ, ᑖᓐᓇ ᒪᓕᒐᒃᓴᖅ ᐋᖅᑭᒋᐊᕆᕗᖅ 
ᒪᓕᒐᕐᒦᑦᑐᓂᑦ ᐱᔾᔪᑎᖃᖅᑐᓂᑦ ᒪᓕᒐᓕᐅᖅᑏᑦ 
ᐊᑭᓕᐅᑎᒃᓴᖏᓐᓄᑦ ᒪᓕᓐᓂᐊᕐᒪᑕ 
ᐅᓂᒃᑳᓕᐊᖑᓯᒪᔪᒥᒃ ᐃᓛᒃᑰᖅᑐᓄᑦ ᑲᒥᓴᓇᒃᑯᓐᓄᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ) ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 
ᐱᖁᔨᕗᖔᕈᑦ ᓈᒻᒪᑉᐳᖅ. ᐱᖁᔨᕗᖔᕈᒻᒧᑦ. 
ᓂᕈᐊᕈᒪᓕᕐᒪᑕ. ᓈᒻᒪᓴᖅᑐᑦ ᐃᓵᓚᐅᕐᒥᓕᑦ. 
ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ ᑕᐃᒪᓗ 
ᒪᓕᒐᒃᓴᖅ 24 ᐅᖃᓕᒫᖅᑕᐅᓯᒪᓕᖅᐳᖅ ᐊᐃᑉᐸᖓᓂᒃ. 
ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐊᖏᖅᑕᐅᒍᒪᒐᓗᐊᖅᑐᖓ ᖁᔭᓈᖅᑕᐅᖁᓪᓗᒍ 
ᒪᓕᒐᖅ 67(1) ᐊᒻᒪ ᒪᓕᒐᒃᓴᖅ 24 
ᓄᑦᑎᖅᑕᐅᖁᓪᓗᒍ 
ᑲᑎᑐᐃᓐᓇᖅᑐᓄᐊᖅᑕᐅᖁᓪᓗᒍ. ᖁᔭᓐᓇᒦᒃ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 
ᒪᓕᒐᓕᐅᖅᑎ ᐊᖏᖅᑕᐅᔪᒪᒻᒪᑦ ᒪᓕᒐᒃᓴᖅ 24 
ᓅᑕᐅᑲᐅᑎᒋᖁᓪᓗᒍ ᑲᑎᒪᑐᐃᓐᓇᖅᑐᓄᑦ. 
ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᒻᒪᑦ ᒪᓕᒐᒃᓴᖅ 24 
ᓄᑦᑎᖅᑕᐅᕗᖅ ᑲᑎᒪᑐᐃᓐᓇᖅᑐᓄᑦ. 
 
ᐊᐃᑉᐋᓂ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᑲᑎᒪᔾᔪᑎᒃᓴᖅ 
19. ᑲᑎᒪᑐᐃᓐᓇᑎᓪᓗᒋᑦ ᐃᓱᒪᖅᓴᖅᓯᐅᕐᓂᖏᑦ 
ᒪᓕᒐᒃᓴᓂᑦ ᐊᓯᖏᓐᓂᓪᓗ. ᖁᔭᓐᓇᒦᒃ. 
(ᑐᓵᔨᒃᑰᕈᓐᓃᖅᑐᖅ) ᐃᒃᓯᕙᑐᐃᓐᓇᕆᑦᑎ 
ᐅᓪᓗᕈᒥᑕᐅᓇᓱᓐᓂᖓᓄᑦ ᑲᔪᓯᓂᐊᕋᑦᑕ 
ᑲᑎᒪᑐᐃᓐᓇᖅᑐᓄᑦ ᒥᔅᑕ ᓯᐊᓪ 
ᐃᒃᓯᕙᐅᑕᐅᓂᐊᖅᑐᓂ. ᐱᓕᕆᓂᐊᖅᐳᓯ ᒪᓕᒐᒃᓴᐃᑦ 
14, 21, 22, 23 ᐊᒻᒪ 24. 
 
ᐃᖅᓱᖅᑎ. 
 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 
ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 
 
ᐃᒃᓯᕙᐅᑕᖅ (ᓯᐊᓪ)(ᑐᓵᔨᑎᒍᑦ): ᑕᐃᒪ 
ᑲᑎᒪᓂᑐᐃᓐᓇᕐᓂᕗᑦ ᐱᒋᐊᓚᐅᕐᒥᓗᒍ 
ᑲᑎᒪᑐᐃᓐᓇᑎᓪᓗᑕ ᐱᓕᕆᐊᑦᓴᖃᖅᑐᒍᑦ 
ᐱᖁᔭᑦᓴᖅ 14, 21, 22, 23, 24 ᐊᒻᒪ 25. 
ᑲᑎᒪᔨᕋᓛᑦ ᖃᓄᐃᒍᒪᕙᑦ. ᒥᔅᑕ ᐊᐅᒃᐸᓗᒃᑐᖅ. 
 
ᐊᐅᒃᐸᓗᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ 
ᐃᒃᓯᕙᐅᑖᖅ ᒪᓕᒐᒃᓴᖅ 24 ᕿᒥᕐᕈᒍᒪᔪᒍᑦ 22 
ᑲᔪᓯᓂᐊᕐᓗᒍ 2010 ᒪᑭᒪᐅᑎᓄᑦ ᑖᒃᑯᐊ 
ᑲᒪᒋᓕᐊᕐᓗᒋᑦ ᐃᓕᖅᑯᓯᓕᕆᔨᒃᑯᑦ 
ᐱᔪᓐᓇᖅᓯᒍᑦᑕᓗ ᑖᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᑦ 
ᑲᒪᒋᓂᐊᕐᓗᒋᑦ ᖁᔭᓐᓇᒦᒃ ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖏᖅᐱᑕ ᐱᖁᔭᑦᓴᖅ 
24 ᑲᒪᒋᓂᐊᕐᓗᒍ.  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᒪᓕᒐᒃᓴᖅ 24 - ᒪᓕᒐᖅ ᒪᓕᒐᓕᐅᕐᕕᐅᑉ 

ᒪᓕᒐᖁᑎᖏᑦᑕ ᐋᖅᑭᒋᐊᖅᑕᐅᓂᖏᑦ, 
2010 - ᑲᑎᒪᔨᕋᓛᓂᑦ 
ᐃᓱᒪᒃᓴᖅᓯᐅᖅᑕᐅᓂᖓ 

 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖃᖅᑎ ᐋᕆᐊᒃ 
ᓂᓪᓕᖁᔭᕋ ᐅᖃᐅᓯᕐᖓᐅᑎᖏᓐᓂᒃ. ᐃᖅᓱᖅᑏ 
ᑖᓐᓇ ᐅᖃᖅᑎ ᒪᐅᓐᖓᐅᑎᓚᐅᕈᒃ. 
 
ᐅᖃᖅᑎ ᐋᕆᐊᒃ, ᒪᑐᐃᕈᑎᒥᓂᒃ 
ᐱᒋᐊᕈᓐᓇᖅᓯᕗᖅ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 
ᐃᒃᓯᕙᐅᑖᖅ ᖁᕕᐊᓱᒃᐳᖓ ᓵᑦᓯᓐᓃᒋᐊᑦᓴᖅ 
ᑖᑦᓱᒧᖓ ᐃᓱᒪᑦᓴᖅᓯᐅᕐᓂᐅᖅᑎᓪᓗᒋᑦ ᐱᖁᔭᑦᓴᖅ 
24 ᒪᓕᒐᓕᐅᖅᑎᒃᑯᑦ ᒪᓕᒐᖏᑦᑕ 
ᐋᖅᑭᒋᐊᖅᑕᐅᓂᖏᓐᓄᑦ ᐱᖁᔭᕐᒥ 2010. 
 
ᓱᖅᑯᐃᓱᒃᑲᑦᓯ ᑖᒃᑯᐊ ᓴᖅᑭᖅᑕᐅᓂᖏᑦ 
ᓯᕗᓪᓕᖅᐹᖑᔪᒥ ᑲᑎᒪᔨᐅᔪᑦ ᕿᒥᕐᕈᓂᕐᒧᑦ 
ᒪᓕᒐᓕᐅᖅᑏᑦ ᐊᑭᓕᖅᓱᖅᑕᐅᖃᑦᑕᕐᓂᖏᑦ 
ᐃᑲᔫᓯᐊᕆᕙᑦᑕᖏᑦ ᐊᑭᓕᐅᑎᒋᐊᓕᖏᑦ 
ᐅᖃᐅᓯᕆᔭᐅᓚᐅᕐᖓᑦ ᒫᔾᔨ 27, 2008-ᒥ. ᑖᒃᑯᐊ 
ᑲᑎᒪᔩᑦ ᑕᓪᓕᒪᐃᕋᖅᑐᑎᒃ ᑲᑎᒻᒪᓕᖅᑐᑦ ᐊᒻᒪᓗ 
ᑕᖅᑲᐅᖓ ᕿᓄᔾᔪᑕᐅᓗᐊᖅᑐᑦ ᓴᖅᑭᑕᐅᓚᐅᖅᑐᑦ 
ᑭᖑᓂᑦᑎᐊᐸᓗᐊᒍᑦ ᑕᐃᒃᑯᐊᓕ ᑕᖅᑲᒃᑯᐊᖏᓛ 
ᑲᑐᔾᔨᖃᑎᒌᖑᔪᑦ ᑕᖅᑭᓂᒃ ᐱᖓᓱᓂᒃ 
ᑐᓂᓯᔪᓐᓇᖅᑐᑎᑦ ᐊᑕᐅᓯᕐᒥᓘᓐᓃᑦ 
ᐱᓚᐅᓐᖏᑦᑐᒍᑦ. ᑭᖑᓪᓕᖅᐹᒥ ᐅᓂᒃᑳᖑᔪᑦ 
ᑕᕝᕙᓐᖓᑦ ᑲᑎᒪᔨᐅᔪᓂᒃ ᓴᖅᑭᖅᑕᐅᓚᐅᖅᑐᑦ 
ᑎᓯᐱᕆ 8, 2009-ᒥ. 
 
ᑕᐃᒪᓕ ᒫᓐᓇᐅᔪᖅ ᖁᔭᓐᓇᒦᕈᒪᕗᖓ ᑕᐃᒃᑯᐊ 
ᑲᑎᒪᔨᐅᔪᑦ ᐱᓕᕆᐊᕆᓚᐅᖅᑕᖏᓐᓄᑦ 
ᑲᑎᒪᔨᕋᓛᓄᑦ. ᑖᒃᑯᐊ ᑲᒪᒋᔭᕆᐊᖃᖅᑕᖏᑦ 
ᐊᑭᓕᖅᓱᖅᑕᐅᖃᑦᑕᕐᓂᖏᓐᓄᑦ ᑕᒪᒃᑯᐊ 
ᓂᕈᐊᖅᑕᐅᓯᒪᔪᑦ ᐊᒃᓱᕈᕐᓇᖅᑐᕈᓘᕙᒻᒪᑦ ᐊᒻᒪᓗ 
ᑐᑭᓯᔪᑦᓴᐅᒻᒥᒐᑦᓯ ᐃᒫᒃ ᓈᒻᒪᓪᓚᕆᑦᑐᑯᓗᒻᒥᒃ 
ᑲᒪᕕᑦᓴᖅᑕᖃᓐᖏᒻᒪᑦ ᖃᓄᖅ 
ᐊᑭᓕᖅᓱᖅᑕᐅᖃᑦᑕᕐᓂᐊᕐᒪᖔᑕ ᐅᕙᒍᑦ ᐊᒻᒪᓗ  

ᑲᓇᑕᒥ ᒪᓕᒐᓕᐅᖅᑎᐅᖃᑎᒋᔭᕗᑦ 
ᐱᔨᑦᑎᖅᐸᒃᑕᖏᓐᓄᑦ. 
 
ᑭᓯᐊᓂᓕ ᓇᓗᓇᐃᖅᓯᒍᒪᕗᖓ 
ᐱᓕᕆᐊᖑᓚᐅᖅᑐᒥᒃ ᑕᐃᒃᑯᓇᓐᖓᑦ 
ᐊᑭᓕᖅᓱᖅᑕᐅᓂᖏᓐᓄᑦ ᑲᑎᒪᔨᐅᔪᓄᑦ 
ᒪᑐᐃᖓᓂᖃᑦᑎᐊᓚᐅᕐᖓᑦ ᐊᑕᖐᓪᓗᓂᓗ. 
ᒫᓐᓇᐅᔪᖅ ᖁᔭᓐᓇᒦᕈᒪᕙᒃᑲ 
ᒪᓕᒐᓕᐅᖅᑎᓕᒫᑦᑎᐊᑦ 
ᐃᓱᒪᑦᓴᖅᓯᐅᕈᓐᓇᑦᑎᐊᓚᐅᕐᖓᑕ ᑖᒃᑯᐊ 
ᑲᑎᒪᔨᐅᔪᑦ ᐊᑐᓕᖁᓚᐅᖅᑕᖏᓐᓂᒃ. 
 
ᐃᒃᓯᕙᐅᑖᖅ, ᑕᒪᒃᑯᐊ ᐅᐱᒋᒐᒃᑭᑦ ᐃᒻᒥᒃᑰᖅᑐᑦ 
ᑲᑎᒪᔨᐅᔪᑦ ᐱᓕᑦᑎᐊᖅᓯᒪᔪᒻᒪᕆᐅᒻᒪᑕ ᐃᒫᒃ 
ᖃᓄᖅ ᐊᑭᓕᖅᓱᖅᑕᐅᓂᐊᕐᓂᖏᓐᓄᑦ ᐊᒻᒪ 
ᐃᓱᒪᑦᓴᖅᓯᐅᕈᑎᒋᔭᐅᓯᒪᑦᑎᐊᕆᐊᖃᕐᖓᑕ ᐊᒻᒪ 
ᓈᒻᒪᓈᕆᐊᕐᓗᑎᒃ ᐃᒫᒃ ᐊᔪᖅᑎᑦᑎᓂᖏᒻᒪᑕ 
ᐊᔪᓐᖏᑐᒻᒪᕆᓐᓂᒃ ᐃᒫᒃ 
ᒪᓕᒐᓕᐅᖅᑎᐅᒍᓐᓇᕐᓗᑎᒃ ᒪᑐᐃᖓᑦᑎᐊᕐᓗᑎᒃ 
ᐃᓚᐃᓐᓈᖏᓪᓗᑎᒃ. 
 
ᑕᐃᒪᓕ ᖁᕕᐊᓱᑉᐳᖓ ᒫᓐᓇ ᐱᕕᖃᑦᑎᑕᐅᒐᒪ 
ᓇᓗᓇᐃᖅᓯᒪᓂᐊᕐᖓᑦ ᑖᓐᓇ ᐱᖁᔭᔅᓴᐅᔪᖅ 
ᐊᑐᓕᖅᑎᑕᐅᕙᓪᓕᐊᓂᐊᕐᖓᑕ ᐊᑐᓕᖁᔭᐅᓯᒪᔪᑦ 
ᑕᐃᒃᑯᓇᓐᖓ ᑲᑎᒪᔨᐅᔪᓂᒃ ᐃᓱᒪᒋᓪᓗᒋᓪᓗ 
ᐊᒃᑐᐃᓂᖓ ᑕᐃᒃᑯᐊ ᒫᓐᓇᐅᔪᖅ ᓄᓇᕗᑦᒥ 
ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ ᓄᓇᕗᑦᒥᓗ 
ᒐᕙᒪᒃᑯᓐᓄᑦ ᐊᒻᒪᓗ ᖃᐅᔨᒪᔭᐅᖁᓪᓗᒍ 
ᐋᖅᑭᒋᐊᕈᑕᐅᓂᐊᖅᑐᑦ ᒪᓕᒐᓕᐅᖅᑏᑦ 
ᐊᐅᓚᑦᑎᔩᓪᓗ ᑲᑎᒪᔨᖏᑕ ᒪᓕᒐᖓᓄᑦ. 
ᓈᒻᒪᓈᖅᓯᒪᔪᑦ ᒪᑐᐃᖓᑦᑎᐊᖅᑐᑎᓪᓗ 
ᐊᑭᓕᖅᓱᐃᓂᕆᖃᑦᑕᓂᐊᖅᑕᕗᑦ ᐃᒫᒃ ᐲᖅᓯᓗᑎᒃ 
ᖃᓄᖅ ᐊᑭᓕᖅᑕᐅᑲᓐᓂᕐᓂᖏᓐᓄᑦ. 
 
ᑕᒪᓐᓇ ᑮᓇᐅᔭᑎᒍᓂᓛᒃ 
ᐃᓱᒪᓕᐅᕈᑎᒋᔭᕆᐊᖃᕋᑦᑎᒍᑦ ᓈᒻᒪᑦᑎᐊᕐᓗᓂ ᐊᒻᒪ 
ᐊᔪᓐᓇᖏᓪᓗᓂ ᐊᑭᑐᓗᐊᕌᓗᖏᓪᓗᓂ ᑕᐃᒃᑯ 
ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ 
ᐃᓱᒪᔅᓴᖅᓯᐅᕈᑎᖃᓚᐅᖅᑎᓪᓗᒋᑦ ᐊᓯᖏᑦ ᑕᐃᒃᑯᐊ 
ᐊᑐᓕᖁᓚᐅᖅᑕᖏᑦ ᐊᑭᓕᖅᓱᖅᑕᐅᓂᖏᓐᓄᑦ 
ᑲᑎᒪᔨᐅᔪᑦ ᕿᒥᕐᕈᓇᓚᐅᖅᑐᑦ ᐊᒻᒪᓗ  

ᐃᓱᒪᓕᓚᐅᖅᑐᑦ ᐃᓪᓗᒧᓪᓗ ᓄᓇᖏᓐᓂᓪᓗ 
ᐊᑭᓕᖅᓱᑕᐅᔾᔪᑎᖏᑦ ᓱᕐᕋᖏᓪᓗᑎᒃ ᐊᒻᒪᓗ ᑭᓯᐊᓂ 
ᐊᐅᓚᖃᑦᑕᕈᓐᓇᕋᓗᐊᕐᓗᑎᒃ 
ᐱᓕᕆᐊᒃᓴᖃᑦᑎᓪᓗᒋᑦᔭ. 
 
ᐃᒃᓯᕙᐅᑖᖅ, ᑕᕝᕙ ᒪᑐᐃᖅᓯᔾᔪᑎᒋᔭᒃᑲ. ᐄ, ᑕᐃᒪ 
ᑭᐅᔪᓐᓇᓂᐊᖅᑐᖓ ᐊᐱᖅᑯᑎᔅᓴᖃᓐᓂᕈᑦᓯ. 
ᖁᔭᓐᓇᒦᖅᐹᓗᒃ, ᐃᒃᓯᕙᐅᑖᖅ ᐊᒻᒪ ᒪᓕᒐᓕᐅᖅᑏᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
ᐃᓚᒋᔪᒪᔭᓐᓂᒃ ᑕᕝᕗᖓᖁᔨᕖᑦ? 
 
ᐅᖃᖅᑎ (ᑐᓵᔨᒃᑯᑦ): ᐄ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᑲᑎᒪᔩᑦ ᐊᖏᖅᐹᑦ 
ᑕᕝᕗᖓ ᐃᓚᖃᓐᓂᐊᕐᓗᓂ. 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᐃᖅᓱᖅᑏ, ᑕᐃᒃᑯᐊ 
ᐃᓚᒋᓂᐊᖅᑕᖏᑦ ᑕᕝᕗᖓ ᐃᓯᖅᑎᓚᐅᕐᒥᒃᑭᑦ. 
 
ᓇᓗᓇᐃᖅᓯᒪᓂᐊᕐᖓᑦ ᐅᖃᐅᓯᕆᓚᐅᕐᕈᒃ 
ᑭᓇᐅᒻᒪᖔᑦ ᑕᕝᕙᓃᖃᑎᒋᔭᐃᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᓕᖅᐱᓂᑦᑐᖅ, ᒥᔅᑕ ᔮᓐ ᑯᐊᒃ, ᑎᑎᕋᖅᑎᒋᔭᕗᑦ 
ᑕᕝᕙᓂ ᒪᓕᒐᓕᐅᖅᕕᒻᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
ᑕᐃᒪ ᒪᓕᒐᒃᓴᖅ 24-ᒨᕐᓗᑕ, ᒪᓕᒐᓕᐅᕐᕕᐅᑉ 
ᒪᓕᒐᖁᑎᖏᓐᓄᑦ ᐋᖅᑭᒋᐊᕆᓂᕐᒧᑦ ᒪᓕᒐᖅ, 
2010. ᓯᕗᓪᓕᖅᐹᖅ ᓈᓴᐅᑎᓕᒃ 1-ᒥᒃ, 
ᐊᖏᖅᐱᓯᐅᒃ. 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): 2, ᐊᖏᖅᐱᓰ? 
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᐊᖏᖅᑐᐃᓐᓇᐅᕕᓰ 3-
ᒥ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᐊᖏᖅᑐᖃᕆᕙ ᓇᒻᒪ 4-
ᒥ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᐅᐃᒍᖏᓐᓄᑦ 
ᓇᓗᓇᐃᖅᓯᒪᔪᓅᕐᓗᓯ. ᐊᖏᖅᐱᓰᐅᒃ ᐃᓚᖓ C, 
ᐊᑭᓕᖅᓱᖅᑕᐅᓃᑦ ᐊᒻᒪ ᐃᑲᔪᖅᑕᐅᔾᔪᓯᐊᑦ. 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): 5, ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): 6, ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᒪᓕᒐᓕᐅᖅᑏᑦ ᐊᖏᖅᐹᒃ 
ᑕᒃᓱᒧᖓ ᒪᓕᒐᒃᓴᒧᑦ ᒪᓕᓪᓗᒍ 62(2), 
ᒪᓕᒐᓕᐅᖅᑏᑦ ᐊᖏᖅᐸᑦ ᒪᓕᒐᒃᓴᖅ 24 ᑖᓐᓇ 
ᑲᑎᒪᔾᔪᑎᔅᓯᓅᖅᑕᐅᔪᓐᓇᓚᓕᖅᑐᖅ ᐱᖓᔪᐊᓂ 
ᐅᖃᓕᒫᖅᑕᐅᑐᐃᓐᓇᕆᐊᖃᓕᕐᓗᓂ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᑕᐃᒪ ᖁᔭᓐᓇᒦᕈᒪᔭᒃᑲ 
ᑖᓐᓇ ᐅᖃᖅᑎᐅᔫᖅ ᐅᖃᐅᓯᒃᓴᖃᖅᑲ 
ᒪᑐᓯᔾᔪᑎᖓᓂᒃ.  

ᐅᖃᖅᑎ: ᒫᓐᓇ ᖁᔭᓐᓇᒦᑐᐃᓐᓇᖅᑐᖓ 
ᐊᒻᒪᑦᑕᐅᖅ ᖁᔭᓐᓇᒦᒃ ᑖᒃᑯᓂᖓ 
ᐱᓕᕆᔪᓐᓇᑦᑎᐊᑲᐃᓐᓇᕋᑦᓯ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐃᖅᓱᖅᑏ ᐊᓂᑎᑲᐃᓐᓇᓚᐅᕐᒥᐅᒃ ᐅᖃᖅᑎ ᐊᒻᒪ 
ᐊᐱᖅᓱᖅᑕᐅᔪᖅ. 
 
ᓄᖅᑲᖓᑲᐃᓐᓇᕐᓂᐊᕋᑦᑕ ᒫᓐᓇ 1:00-
ᒧᕋᓱᓐᓂᖓᓂ, ᐅᑎᖅᑐᐃᓐᓇᐅᒐᓱᐊᕐᓂᐊᖅᐳᑎ 
1:00-ᒨᖅᐸᑦ. 
 
>>ᓄᖅᑲᑲᐃᓐᓇᖅᑐᑦ 11:50ᒥ ᑲᔪᓯᒃᑲᓂᖅᑐᑎᓪᓗ 
13:01ᒥ 
 
ᒪᓕᒐᒃᓴᖅ 22 - ᑮᓇᐅᔭᐃᑦ ᐊᑐᖅᑐᒃᓴᐃᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 
2010-2011 - ᐃᓕᖅᑯᓯᓕᕆᔨᒃᑯᑦ - 
ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ 

 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᓯᒋᐊᓚᐅᕐᒥᑕ. ᒥᔅᑕ 
ᑕᐹᖅᔫᒃ, ᐱᖃᑎᖃᕈᒪᕖᑦ ᐊᐱᖅᓱᖅᑕᐅᕕᒻᒥ? 
 
ᐊᖓᔪᖅᑳᖅ ᓗᐃ ᑕᐹᕐᔪᒃ (ᑐᓵᔨᑎᒍᑦ): ᐄ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ 
ᐊᐱᖅᓱᖅᑕᐅᓂᐊᖅᑐᑦ ᐃᓯᕈᓐᓇᖁᓪᓗᒋᑦ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᓱᖅᑏ, 
ᐃᓯᖅᑎᓚᐅᕐᒥᒃᑭᑦ ᐊᐱᖅᓱᖅᑕᐅᓂᐊᖅᑐᑦ. 
 
ᐃᓅᓯᖃᑦᑎᐊᖅᑐᓕᕆᓂᕐᒧᑦ ᑲᑎᒪᔨᕋᓛᑦ 
ᐃᒃᓯᕙᐅᑕᖓᑦ ᒪᑐᐃᖅᓯᔾᔪᑎᖃᕈᒪᕚ? ᐊᑏ, ᒥᔅᑕ 
ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ):ᖁᔭᓐᓇᒦᒃ ᐃᒃᓯᕙᐅᑖᖅ. 
ᖁᕕᐊᓱᒃᑐᖓ ᑲᑎᒪᔨᕋᓛᑦ ᒪᑐᐃᖅᓯᔾᔪᑎᖏᓐᓂᒃ 
ᐅᖃᐅᓯᖃᕈᓐᓇᕋᒪ ᑲᑎᒪᔾᔪᑎᖃᕐᓂᐊᓕᖅᑎᓪᓗᑕ 
2010-2011 ᑮᓇᐅᔭᑦ ᐊᑐᕈᒫᕐᓂᐊᖅᑐᓂᒃ ᐊᒻᒪᓗ  

ᐱᓕᕆᐊᖑᓂᐊᖅᑐᑦ ᐸᕐᓇᐅᑎᖏᓐᓂᒃ 
ᐃᓕᖅᑯᓯᓕᕆᔨᒃᑯᑦ ᐱᓕᕆᕝᕕᖓᓐᓂ. 
 
ᐃᓅᓯᕐᒥ ᖃᓄᐃᓐᖏᑦᑎᐊᕋᓱᐊᕐᓂᕐᒧᑦ ᑲᑎᒪᔨᕋᓛᑦ 
ᑲᑎᖃᑎᖃᕈᓐᓇᖅᓯᓚᐅᖅᑐᑦ ᒥᓂᔅᑕᒥᒃ ᐊᒻᒪᓗ 
ᐃᖅᑲᓇᐃᔭᖅᑎᖏᓐᓂᒃ. ᒥᓂᔅᑕ 
ᐅᓂᒃᑲᐅᓯᖃᕈᓐᓇᓚᐅᖅᑐᖅ ᐃᓕᖅᑯᓯᓕᕆᔨᒃᑯᑦ 
ᐊᐅᓚᔾᔪᑎᒃᓴᓄᑦ ᒪᑭᒪᔾᔪᑎᓄᓪᓗ 
ᑮᓇᐅᔭᖅᑐᕈᑎᒃᓴᓂᒃ 2010-2011 ᐊᕐᕌᒍᖓᓂ. 
 
ᑲᑎᒪᔨᕋᓛᑦ ᐅᔾᔨᕆᓚᐅᖅᑐᑦ ᐃᓕᖅᑯᓯᓕᕆᔨᒃᑯᑦ 
ᐱᓕᕆᕝᕕᖏᑦ ᐊᖏᒡᓕᒋᐊᖅᑎᑦᑎᔪᒪᓂᖏᓐᓂᒃ 
ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᒥᖕᓂᒃ 2010-2011 
ᐊᕐᕌᒍᖓᓂ, ᐃᓚᒃᑲᓐᓂᖅᖢᑎᒃ $2,671,000-ᓂᒃ. 
ᑕᐃᒪᓐᓇ ᐅᓄᖅᑎᒋᑎᓪᓗᒋᑦ ᐃᓚᔭᐅᒃᑲᓐᓂᖅᑐᑦ 
ᑕᒫᓂ 12.6 ᐳᓴᓐᑎᖏᓐᓃᑉᐳᑦ, ᑕᑯᓐᓇᕈᑦᑎᒍᑦ 
2009-2010-ᒥ ᑮᓇᐅᔭᑦ ᐊᑐᓚᐅᖅᑐᑦ. ᑕᒫᓂ 80 
ᐳᓴᓐᑎᖏᓐᓃᑦᑐᑦ ᑖᒃᑯᐊ ᓈᓴᐅᑏᑦ ᐃᓗᐊᓃᑦᑐᖅ 
ᐅᓄᖅᓯᒋᐊᖅᑎᑦᑎᓂᐊᖅᑐᖅ $1.1 ᒥᓕᐊᓐᓂᒃ 
ᑕᐃᒎᓯᓕᐅᖅᑏᑦ ᐱᓕᕆᕝᕕᖓᓄᑦ ᐊᒻᒪᓗ 
ᐅᓄᖅᓯᒋᐊᕐᓂᐊᖅᖢᑎᒃ $1 ᒥᓕᐊᓐᓂᒃ 
ᐱᖅᑯᓯᓕᕆᕝᕕᒃ ᑲᖏᖅᑐᒑᐱᖕᒥ. ᐊᒥᐊᒃᑯᑦ 
ᐅᓄᖅᓯᒋᐊᖅᑐᑦ 
ᐊᑐᖅᑐᒃᓴᐅᑕᐅᔪᐃᓐᓇᐸᓘᓂᐊᖅᑐᑦ 
ᐃᖅᑲᓇᐃᔭᖅᑏᑦ ᑮᓇᐅᔾᔭᒃᓵᖏᓐᓄᑦ ᐃᑲᔫᑎᓄᓪᓗ. 
 
ᑲᑎᒪᔨᕋᓛᑦ ᐅᔾᔨᕆᓚᐅᖅᑐᑦ ᓄᑖᓂᒃ 
ᐊᒡᒍᖅᑐᖅᓯᒪᔪᖁᑎᖃᓕᕐᓂᖏᓐᓂᒃ ᐃᓄᐃᑦ 
ᖃᐅᔨᒪᔭᑐᖃᓕᕆᕝᕕᖕᒥᒃ. ᑖᓐᓇ ᓴᖅᑭᑕᐅᓵᖅᑐᖅ 
ᒪᕐᕈᐃᓕᖓᔪᖅ, ᐃᓄᐃᑦ ᖃᐅᔨᒪᔭᑐᖃᓕᕆᕝᕕᖓᑦ 
ᐊᒻᒪᓗ ᐱᖅᑯᓯᓕᕆᕝᕕᒃ. 2009-2010 ᐊᕐᕌᒍᖓᓂ, 
ᑖᒃᑯᐊ ᒪᕐᕉᒃ ᑐᑦᑕᕐᕕᖕᒧᑦ ᐃᓕᔭᐅᓚᐅᖅᓯᒪᔫᒃ. 
 
ᐃᒃᓯᕙᐅᑖᖅ, ᑲᑎᒪᔨᕋᓛᑦ ᖁᕕᐊᓱᒃᐳᑦ ᐱᓕᕆᕝᕕᓯ 
ᐃᖅᑲᓇᐃᔭᖅᑎᒃᓴᖅᓯᐅᓕᕐᒪᑕ 
ᐱᖅᑯᓯᓕᕆᕕᖕᒦᑦᑐᒃᓴᓂᒃ, ᑖᓐᓇ ᐃᓄᐃᑦ 
ᐱᖅᑯᓯᖏᓐᓂᒃ ᐃᓕᓐᓂᐊᕐᕕᒃᑖᓵᖅ ᑲᖏᖅᑐᒑᐱᖕᒥ. 
ᒥᓂᔅᑕ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ, 
ᐊᐱᕆᔭᐅᓚᐅᖅᑐᑦ ᐃᓕᓐᓂᐊᕐᕕᐅᑉ 
ᐊᐅᓚᑕᐅᔾᔪᑎᐊᓄᑦ ᐊᑐᖅᑐᒃᓴᓂᒃ 
ᒪᓕᒐᓕᐅᕐᓂᐊᕐᒪᖔᖏᑦ. 

ᒥᓂᔅᑕ ᓴᖅᑭᑦᑎᓚᐅᖅᑐᖅ ᑖᓐᓇ ᐱᖅᑯᓯᓕᕆᕝᕕᒃ 
ᐅᓂᒃᑳᖓᓂᒃ ᒫᔾᔨ 3, 2008-ᒥ. ᐅᓂᒃᑳᒥ 
ᐅᖃᓚᐅᖅᐳᖅ “ᐱᓕᕆᓪᓗᐊᑕᓂᐊᖅᐳᑦ 
ᐱᖅᑯᓯᓕᕆᕕᒻᒥᒃ ᑕᐃᒃᑯᐊ ᐃᓄᒃᑎᑐᑦ ᐅᖃᐅᓯᕐᓂᑦ 
ᐊᔪᓐᖏᓐᓂᖃᖅᑐᑦ ᐊᒻᒪ ᖁᕝᕙᓯᒋᐊᕆᒍᒪᔪᑦ 
ᐅᖃᐅᓯᑐᖃᕐᒥᒃ, ᐃᓕᖅᑯᓯᑐᖃᕐᒥᒃ ᐊᒻᒪ 
ᐱᖅᑯᓯᑐᖃᕐᒥᒃ”. ᑲᑎᒪᔨᕋᓛᑦ ᖃᐅᔨᒍᒪᓂᖃᖅᐳᑦ 
ᐱᓕᕆᑎᑕᐅᓂᐊᖅᑐᓂᑦ ᐊᒻᒪ 
ᑐᓴᖅᑎᑕᐅᒃᑲᓐᓂᕈᒪᓂᐊᖅᑐᑎᑦ 
ᖃᓄᐃᓕᖓᔭᕆᐊᖃᖅᑎᑕᐅᔪᓂᑦ ᐊᒻᒪ ᑐᒃᓯᕋᕐᓂᕐᒧᑦ 
ᐃᓕᖅᑯᓯᐅᓂᐊᖅᑐᓂᑦ. 
 
ᑲᑎᒪᔨᕋᓛᑦ ᓂᕆᐅᒃᐳᑦ ᐅᓪᓗᒥᒧᑦ ᐊᓐᖑᑎᓯᒪᔪᓂᒃ 
ᐅᓂᒃᑲᐅᔾᔭᐅᖃᑦᑕᕐᓂᐊᕐᓂᕐᒥᖕᓂᒃ 
ᐱᖅᑯᓯᓕᕆᕝᕕᐅᑉ ᐱᕙᓪᓕᐊᓂᖏᓐᓂᒃ. ᐱᓕᕆᕕᐅᑉ 
ᐸᕐᓇᐅᑎᖓ ᓇᓗᓇᐃᖅᓯᕗᖅ ᐱᖅᑯᓯᓕᕆᕝᕕᒃ 
ᒪᑐᐃᖅᑕᐅᓂᐊᕐᓂᕋᖅᖢᓂᐅᒃ ᐊᐃᕐᕆᓕ 1, 2011-
ᒥ. 
 
ᒥᓂᔅᑕ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ, 
ᑲᑎᒪᔨᐅᖃᑕᐅᔪᑦ ᓇᓗᓇᐃᖅᓯᒃᑲᓐᓂᓚᐅᖅᐳᑦ 
ᐱᒻᒪᕆᐅᓂᖓᓂᒃ ᑲᑎᖅᓱᐃᓂᖅ ᐅᖃᐅᓯᒃᑯᑦ 
ᖃᐅᔨᒪᔭᑐᖃᓕᕆᔪᑦ ᐃᓐᓇᑐᖃᕐᓂᑦ ᓇᓂᑐᐃᓐᓇᖅ 
ᓄᓇᕗᒻᒥᐅᑕᓂᒃ. ᒥᓂᔅᑕ ᐅᖃᓚᐅᖅᑐᖅ 
ᑲᑎᖅᓱᐃᔪᒪᓂᕋᖅᖢᓂ ᓂᐱᓕᐊᕕᓂᕐᓂᒃ 
ᐃᓐᓇᑐᖃᕐᓂᓐᖔᖅᑐᓂᒃ ᐊᑐᓂ ᓄᓇᕗᒻᒦᑦᑐᓂ 
ᓄᓇᓕᖕᓂᑦ, ᑭᓯᐊᓂᓕ ᒫᓐᓇ ᑕᒪᒃᑯᓄᖓ 
ᐊᑐᕋᔭᖅᑐᓂᒃ ᑐᑭᒧᐊᕈᑎᒃᓴᓂᒃ ᐱᑕᖃᓐᖏᑦᑐᖅ. 
ᑲᑎᒪᔨᕋᓛᑦ ᓇᓗᓇᐃᖅᓯᓚᐅᕐᒥᔪᑦ 
ᐃᓕᖅᑯᓯᓕᕆᔨᒃᑯᑦ ᐸᕐᓇᐅᓯᐊᖏᑦ 
ᐅᖃᖅᓯᒪᓂᕋᖅᖢᒋᑦ 2010-2011 ᐊᕐᕌᒍᒥ 
ᑐᑭᒧᐊᒍᑎᒃᓴᓕᐅᕈᒪᓂᕋᖅᖢᑎᒃ, ᑕᒪᓐᓇ 
ᐱᒻᒪᕆᐅᔪᖅ ᐱᓕᕆᐊᖑᔭᕆᐊᓕᒃ 
ᐱᕙᓪᓕᐊᑎᑕᐅᔪᓐᓇᖅᓯᓂᐊᕐᒪᑦ. ᒥᓂᔅᑕ 
ᓇᓗᓇᐃᖅᓯᓚᐅᖅᑐᖅ ᑐᓐᖓᕕᖃᑦᑎᐊᖅᑐᓂᒃ 
ᑐᑭᒧᐊᕈᑎᓂᒃ ᓴᖅᑭᑦᑎᔪᒪᓪᓗᑎᒃ 
ᑲᑎᖅᓱᖅᑕᐅᕙᓪᓕᐊᔪᓐᓇᖅᓯᓂᐊᕐᒪᑕ ᐃᓄᐃᑦ 
ᖃᐅᔨᒪᔭᑐᖃᖏᑦ ᐊᒻᒪᓗ ᐅᖃᐅᓯᒃᑯᑦ 
ᓂᐱᓕᐅᖅᑕᐅᕙᓪᓕᐊᓗᑎᒃ, ᑕᒪᓐᓇᓗ 
ᓯᕗᓪᓕᐅᔾᔭᐅᑎᑕᐅᓯᒪᓪᓗᓂ 2010-2011 
ᐊᕐᕌᒍᖓᓂ. 
 
ᐃᒃᓯᕙᐅᑖᖅ, ᓄᕕᐱᕆ 23, 2005-ᖑᑎᓪᓗᒍ 
ᒥᓂᔅᑕ ᒪᓕᒐᓕᐅᕐᕕᖕᒧᑦ ᓴᖅᑭᑦᑎᓚᐅᖅᓯᒪᔪᖅ 
ᐃᓐᓇᕐᓄᑦ ᑐᑭᒧᐊᕈᑎᓂᒃ. ᑲᑎᒪᔨᕋᓛᑦ  

ᓵᖓᓐᓃᖢᓂ, ᒥᓂᔅᑕ ᐅᖃᓚᐅᖅᑐᖅ ᐱᓕᕆᕝᕕᖁᑖ 
ᐊᒃᓱᕉᑎᖃᐃᓐᓇᕐᓂᕋᖅᖢᓂᒋᑦ ᐋᖅᑭᒃᓱᐃᓇᓱᒃᖢᑎᒃ 
ᓄᑖᓂᒃ ᐃᓐᓇᑐᖃᕐᓄᑦ ᑐᑭᒧᐊᕈᑎᒃᓴᓂᒃ. ᐃᓄᐃᑦ 
ᖃᐅᔨᒪᔭᑐᖃᖏᑦ ᑲᔪᓯᑎᑕᐅᓂᖓ 
ᐊᑐᓕᖁᔭᓕᐅᕈᑕᐅᓚᐅᖅᓯᒪᔪᖅ 2005-ᒥ 
ᐃᓐᓇᑐᖃᕐᓄᑦ ᑐᑭᒧᐊᕈᑎᓕᐊᕕᓂᕐᓂ. ᑲᑎᒪᔨᕋᓛᑦ 
ᖁᕕᐊᓱᒃᑐᑦ ᑕᐃᒪᐃᑦᑐᒥᒃ 
ᐊᑐᓕᖁᔭᓕᐅᓚᐅᖅᓯᒪᖕᒪᑕ ᐊᒻᒪᓗ 
ᐅᖃᒃᑲᓐᓂᓚᐅᕆ9ᓗᑎᒃ ᑕᒪᑐᒪ ᐱᕐᔪᐊᖑᓂᖓᓂᒃ 
ᐃᓄᐃᑦ ᖃᐅᔨᒪᔭᑐᖃᖏᑦ ᕿᑐᕐᖓᑦᑎᓐᓄᑦ 
ᑐᓐᓂᖅᑯᑕᐅᔭᕆᐊᖃᕐᒪᑕ. ᐅᓪᓗᒥ ᑭᒃᑯᓕᒫᐸᓗᐃᑦ 
ᐱᐅᒃᓴᓐᖏᑦᑐᑦ ᐃᓄᐃᑦ ᖃᐅᔨᒪᔭᑐᖃᖏᑦ 
ᐱᔭᐅᓯᒪᓐᖏᓗᐊᕐᒪᑕ ᓄᓇᕗᒻᒥᐅᑦ 
ᒪᒃᑯᒃᑐᖁᑎᖏᓐᓄᑦ. 
 
ᒥᓂᔅᑕ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ, 
ᑲᑎᒪᔨᐅᖃᑕᐅᔪᑦ ᓂᓪᓕᐅᑎᖃᓚᐅᕐᒥᔪᑦ 
ᐱᒻᒪᕆᐅᓂᖓ ᐃᓐᓇᑐᖃᐃᑦ 
ᐃᓚᐅᔭᕆᐊᖃᕐᓂᖏᓐᓂᒃ ᓄᓇᕗᑦ ᒐᕙᒪᒃᑯᑦ 
ᕿᒥᕐᕈᓂᖏᓐᓄᑦ ᐃᒥᐊᓗᓕᕆᓂᕐᒧᑦ ᐱᖁᔭᕐᔪᐊᕐᒥᒃ. 
ᒥᓂᔅᑕ ᑲᑎᒪᔨᕋᓛᓄᑦ ᐅᖃᓚᐅᖅᑐᖅ ᑕᒪᓐᓇ 
ᖃᓄᖅᑑᕈᑦ ᐅᖃᐅᓯᕆᖃᓯᐅᑎᓂᐊᕐᓂᕋᖅᖢᓂᐅᒃ 
ᑭᖑᓪᓕᕐᒥᒃ ᑲᑎᒪᖃᑎᖃᓕᕐᒥᒍᓂ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᑲᑎᒪᔨᓂᒃ. 
 
ᐃᒃᓯᕙᐅᑖᖅ, ᒪᓕᒐᓕᐅᖅᑎᓕᒫᑦ ᖃᐅᔨᒪᔪᒃᓴᐅᔪᑦ 
ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑦ ᐊᒻᒪᓗ 
ᐃᓄᐃᑦ ᐅᖃᐅᓯᖓᑦᑕ ᓴᐳᒻᒥᐅᓯᖅᑕᐅᓯᒪᓂᖓᓄᑦ 
ᐱᖁᔭᕐᔪᐊᖅ ᐊᓂᒍᖅᑎᑕᐅᓚᐅᕐᓂᖏᓐᓂᒃ 2008-ᒥ, 
ᐊᒻᒪᓗ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑦ 
ᑲᓇᑕᐅᑉ ᒪᓕᒐᓕᐅᖅᑎᕐᔪᐊᖏᓐᓄᑦ 
ᐊᖏᖅᑕᐅᓚᐅᖅᓯᒪᓪᓗᓂ ᔫᓂ 2009-ᖑᑎᓪᓗᒍ.  
 
ᑲᑎᒪᑐᐃᓐᓇᖅᑎᓪᓗᒋᑦ ᐅᖃᐅᓯᕆᔭᐅᓚᐅᕐᓂᖓ 
ᒪᓕᒃᖢᒍ, ᑭᖑᓪᓕᕐᒥᒃ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ 
ᐃᓕᖅᑯᓯᓕᕆᔨᒃᑯᑦ ᑮᓇᐅᔭᑦ 
ᐊᑐᕈᒫᕐᓂᐊᖅᑐᖁᑎᖏᓐᓂᒃ ᔫᓂ 2009-ᖑᑎᓪᓗᒍ, 
ᑲᑎᒪᔨᕋᓛᑦ ᐃᓕᓴᖅᓯᓯᒪᔪᑦ ᑖᒃᑯᐊᒃ ᒪᕐᕉᒃ 
ᐱᖁᔭᕐᔪᐊᒃ ᓄᑖᒃ ᐊᑕᐅᓯᐅᓐᖏᑦᑐᓂᒃ 
ᐱᔭᕐᓂᓐᖏᑦᑐᓂᒃ ᓴᖅᑭᑦᑎᓂᖏᓐᓂᒃ ᐊᒻᒪᓗ 
ᑕᒪᒃᑮᒃ ᐊᑐᓕᖅᑎᑕᐅᓇᓱᒃᑎᓪᓗᒋᑦ ᐊᕐᕌᒍᒐᓴᖕᓄᑦ 
ᐱᓕᕆᐊᕆᔭᐅᔭᕆᐊᖃᓛᕐᓂᐊᕐᓂᖏᓐᓂᒃ. 
ᑲᑎᒪᔨᕋᓛᑦ ᐅᖃᒃᑲᓐᓂᖅᐳᑦ ᐅᖃᐅᓯᓕᕆᓂᕐᒧᑦ 
ᐱᔨᑦᑎᕈᑏᑦ ᐊᑐᐃᓐᓇᕈᖅᑎᑕᐅᖃᑦᑕᖅᑐᑦ ᑲᓇᑕᐅᑉ 
ᒐᕙᒪᒃᑯᖏᑦᑕ ᑎᒥᖁᑎᖏᓐᓄᑦ ᐊᒻᒪᓗ ᑲᓇᑕᐅᑉ  



ᐅᓪᓗᑐᐃᓐᓇᖅ, ᒫᑦᓯ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒐᕙᒪᒃᑯᖏᑦᑕ ᒪᓕᒐᖏᓐᓂᒃ ᐊᑐᖅᑐᑦ ᐱᔭᕐᓂᓐᖏᒻᒪᑕ 
ᐊᒻᒪᓗ ᖃᓄᑎᒋ ᓄᓇᕗᒻᒥ ᐅᖃᐅᓯᓕᕆᔪᑦ 
ᐱᖁᔭᕐᔪᐊᖏᓐᓂᒃ ᐊᑐᕐᓂᐊᕐᒪᖔᖏᑦ ᓱᓕ ᐅᓪᓗᒥᒧᑦ 
ᑎᑭᖢᒍ ᓇᓗᓇᖅᑐᖅ. 
 
ᑲᑎᒪᔨᕋᓛᑦ ᓵᖓᓐᓃᑎᓪᓗᒍ, ᒥᓂᔅᑕ ᐅᖃᓚᐅᖅᑐᖅ 
ᐅᖃᐅᓯᓕᕆᓂᕐᒧᑦ ᐱᖁᔭᕐᔪᐊᑦ 
ᐊᑐᓕᖅᑎᑕᐅᓂᐊᕐᓂᖏᓐᓄᑦ ᐸᕐᓇᐅᑏᑦ ᒫᓐᓇ 
ᑲᔪᓰᓐᓇᖅᑐᑦ, ᐸᕐᓇᐅᓯᐊᕆᔭᐅᓚᐅᖅᓯᒪᔪᑦ ᒪᓕᒃᖢᒋᑦ. 
ᑕᒪᒃᑯᓄᖓ ᐃᓚᒋᔭᐅᖃᑕᐅᔪᖅ ᐋᖅᑭᒃᓱᐃᓂᖅ 
ᓯᕗᓪᓕᐅᔾᔭᐅᔪᒃᓴᓂᒃ ᐊᑐᓕᖅᑎᑕᐅᕙᓪᓕᐊᓂᐊᕐᓂᖏᑦ 
ᒪᕐᕉᒃ ᓄᑖᒃ ᐅᖃᐅᓯᓕᕆᓂᕐᒧᑦ ᐱᖁᔭᕐᔪᐊᒃ, 
ᓄᓇᕗᒻᒥᓗ ᐅᖃᐅᓯᓕᕆᓂᕐᒥᒃ 
ᑲᑎᒪᕐᔪᐊᕐᓂᖃᓚᐅᖅᖢᑎᒃ ᕕᕗᐊᕆᐅ ᐱᓇᓱᐊᕈᓯᐊ 
ᑐᒡᓕᖅ ᐊᑐᓕᖅᑎᓪᓗᒍ ᑕᒪᑐᒪᓂ ᐊᕐᕌᒍᒥ. 
ᑲᑎᒪᔨᕋᓛᑦ ᓂᕆᐅᒃᐳᑦ ᓯᕗᓪᓕᖅᐹᑦ 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᒪᓕᒐᓕᐅᕐᕕᖕᒧᑦ 
ᓴᖅᑭᑕᐅᓛᕐᓂᐊᕐᓂᖏᓐᓂᒃ, ᐅᓂᒃᑳᑦ ᐃᓗᓕᖃᐅᓛᕐᒪᑕ 
ᖃᓄᖅ ᐊᑐᓕᖅᑎᑦᑎᕙᓪᓕᐊᓂᕐᒧᑦ ᐸᕐᓇᐅᑏᑦ 
ᖃᓄᐃᓄᓕᖓᓕᕐᒪᖔᖏᑦ. ᑕᐃᒫᒃ ᒥᓂᔅᑕ 
ᓇᓗᓇᐃᖅᓯᓚᐅᖅᓯᒪᖕᒪᑦ ᑲᑎᒪᕐᔪᐊᖅᑎᓪᓗᒋᑦ ᑎᓯᐱᕆ 
3, 2009-ᒥ, ᐅᖃᐅᓯᓕᕆᓂᕐᒧᑦ ᒥᓂᔅᑕᐅᓂᓂ 
ᐊᑐᕐᓗᓂᐅᒃ, ᓴᖅᑭᑦᑎᓛᖅᑐᖅ “ᐃᓗᐃᒃᑲᓂᒃ 
ᐊᑐᓕᖅᑎᑦᑎᕙᓪᓕᐊᓂᕐᒧᑦ ᐸᕐᓇᐅᑎᓂᒃ” 
ᒪᓕᒐᓕᐅᕐᕕᖕᒧᑦ 2010 ᐃᓗᐊᓂ. ᒥᓂᔅᑕ 
ᐅᖃᓚᐅᖅᑐᖅ ᑖᓐᓇ ᐸᕐᓇᐅᑦ 
ᓇᓗᓇᐃᔭᐃᓯᒪᓂᐊᕐᓂᖓᓂᒃ “ᖃᓄᐃᑦᑐᓂᒃ 
ᓴᓇᕐᕈᑎᓂᒃ ᐱᑕᖃᕆᐊᖃᕐᓂᐊᕐᒪᖔᕐᒥ 
ᐊᑐᓕᖅᑎᑕᐅᑦᑎᐊᕐᓂᐊᖅᐸᑦ ᐊᒻᒪᓗ 
ᐊᐅᓚᑕᐅᑦᑎᐊᕐᓂᐊᖅᐸᑦ’ ᑕᒪᒃᑮᒃ ᐅᖃᐅᓯᓕᕆᓂᕐᒧᑦ 
ᐱᖁᔭᕐᔪᐊᒃ. 
 
ᑲᑎᒪᔨᕋᓛᑦ ᓇᐅᑦᑎᖅᓱᐃᓐᓇᕐᓂᐊᖅᑐᑦ ᖃᓄᖅ 
ᐱᕙᓪᓕᐊᑎᑕᐅᖕᒪᖔᖓ ᓄᑖᖅ ᐃᓄᐃᑦ 
ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ, ᑖᒃᑯᐊ 
ᓴᖅᑭᑕᐅᓚᐅᖅᓯᒪᖕᒪᑕ ᐃᓄᐃᑦ ᐅᖃᐅᓯᖏᑦᑕ 
ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᑉ 
ᐃᓗᐊᒎᖅᑐᓂ 15-ᒥᒃ ᓈᓴᐅᑎᓕᒃ. ᑖᒃᑯᐊ 
ᑕᐃᒎᓯᓕᐅᖅᑏᑦ ᓴᖅᑭᑕᐅᓚᐅᖅᓯᒪᔪᑦ 
ᐃᓕᖅᑯᓯᓕᕆᔨᒃᑯᑦ ᐃᓗᐊᓃᖃᑕᐅᓪᓗᑎᒃ 2009-2010 
ᐊᕐᕌᒍᖓᓂ, ᐃᓕᖅᑯᓯᓕᕆᔨᒃᑯᑦ 
ᐱᓕᕆᐊᕆᓂᐊᖅᑕᖏᑦᑕ ᐸᕐᓇᐅᑎᖏᑦ ᒪᓕᒡᓗᒋᑦ, 
ᑖᒃᑯᐊ “ᐃᒻᒥᑰᕐᓗᑎᒃ” ᒐᕙᒪᒃᑯᓐᓄᑦ 
ᑎᒥᖁᑎᑖᕆᔭᐅᓂᐊᖅᑐᑦ, ᐊᒃᑐᐃᓂᖃᓐᖏᓪᓗᑎᒃ 
ᓄᓇᕗᑦ ᒐᕙᒪᒃᑯᓐᓄᑦ ᓯᑎᐱᕆ 18, 2011 ᑐᖔᓂ.” 
 
ᑲᑎᒪᔨᕋᓛᑦ ᐅᔾᔨᕆᓚᐅᕐᒥᔪᑦ ᑕᐃᒎᓯᓕᐅᖅᑏᑦ 
ᑲᑎᒪᔨᖏᑦ ᓯᕗᓪᓖᑦ ᑕᓪᓕᒪᑦ 
ᑕᐃᔭᐅᓚᐅᕐᓂᖏᓐᓂᒃ ᓄᓇᕗᑦ ᒐᕙᒪᒃᑯᑦ 
ᐱᕙᓪᓕᐊᔪᒃᑰᖅᑎᑕᖏᑦᑎᒍᑦ ᐅᓪᓗᓕᖅᓯᒪᔪᖅ  

ᓄᕕᐱᕆ 18, 2009-ᒥ. ᑲᑎᒪᔨᕋᓛᑦ 
ᐅᔾᔨᕆᓚᐅᕐᒥᔪᑦ ᑎᒃᑯᐊᖅᓯᓚᐅᕐᓂᖏᓐᓂᒃ 
ᐃᒃᓯᕙᐅᑕᕐᒥᒃ ᐊᒻᒪᓗ ᑐᖏᓕᒃᓴᖓᓂᒃ 
ᑐᓴᒐᒃᓴᓕᐊᕐᒥᑎᒍᑦ ᓄᓇᕗᑦ ᒐᕙᒪᒃᑯᑦ, 
ᐅᓪᓗᓕᖅᓯᒪᓪᓗᓂ ᕕᕗᐊᕆ 11, 2010.  
 
ᑕᐃᒫᑐᐃᓐᓇᖅ ᑲᑎᒪᔨᕋᓛᑦ ᓵᖓᓐᓃᓚᐅᖅᓯᒪᒐᒥ 
ᒥᓂᔅᑕ 2009-ᖑᑎᓪᓗᒍ, ᑲᑎᒪᔨᕋᓛᑦ ᓱᓕᒃᑲᓐᓂᖅ 
ᖃᓄᖅᑑᖃᑎᖃᓚᐅᕐᒥᔪᑦ ᒥᓂᔅᑕᒥᒃ, 
ᐅᖃᐅᓯᖃᖅᖢᑎᒃ ᖃᓄᖅ ᐊᑐᓕᖅᑎᑕᐅᓇᔭᕐᒪᖔᖅ 
ᐊᑕᐅᓯᕐᒥᒃ ᑎᑎᕋᐅᓯᖃᓕᕐᓂᖅ ᓄᓇᕗᒻᒥ. 
ᑲᑎᒪᔨᕋᓛᑦ ᓂᕆᐅᒃᐳᑦ ᑕᒪᑐᒪ 
ᐅᖃᐅᓯᕆᔭᐅᓯᒪᔪᑐᖄᓘᑉ ᐱᕙᓪᓕᐊᓂᕆᓂᐊᖅᑕᖓ, 
ᐃᓚᓕᐅᖢᒋᑦ ᖃᓄᖅᑑᕈᑎᒃᓴᓕᐊᑦ ᐃᓄᐃᑦ 
ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ. 
 
ᒥᓂᔅᑕ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ, 
ᑲᑎᒪᔨᐅᖃᑕᐅᔪᑦ ᐅᖃᐅᓯᖃᓚᐅᖅᑐᑦ 
ᐃᑲᔪᖅᓱᖅᑕᐅᔭᕆᐊᖃᕐᓂᖏᑦ ᓄᓇᓖᑦ, 
ᒪᓕᒐᓱᒃᐸᓪᓕᐊᓕᖅᑎᓪᓗᒋᑦ ᓄᑖᓂᒃ 
ᐅᖃᐅᓯᓕᕆᓂᕐᒧᑦ ᐱᖁᔭᕐᔪᐊᕐᓂᒃ. ᑲᑎᒪᔨᕋᓛᑦ 
ᖁᕕᐊᓱᓚᐅᖅᐳᑦ ᐅᖃᐅᔾᔭᐅᒐᒥᒃ 
ᐃᓕᖅᑯᓯᓕᕆᔨᒃᑯᑦ ᐃᑲᔪᕈᓐᓇᕐᓂᕋᖅᖢᑎᒃ 
ᓄᓇᓕᖕᓂᒃ ᑕᒪᒃᑯᐊ ᐱᔾᔪᑕᐅᑎᓪᓗᒋᑦ. 
 
ᐃᒃᓯᕙᐅᑖᖅ, ᑲᑎᒪᔨᕋᓛᑦ ᐅᖃᐅᓯᖃᓚᐅᕐᒥᔪᑦ 
ᑮᓇᐅᔭᓂᒃ ᐱᕈᖅᓴᐃᓂᕐᒥᒃ ᐊᑐᖅᑐᒃᓴᓂᒃ 
ᐃᑦᑕᕐᓂᓴᓕᕆᕕᖕᒧᑦ ᒥᓂᔅᑕ ᓵᖓᓐᓃᑎᓪᓗᒍ. 
ᑲᑎᒪᔨᕋᓛᑦ ᓂᕆᐅᒃᐳᑦ 
ᑐᓴᖅᑎᑕᐅᒃᑲᓐᓂᕐᓂᐊᕐᓂᕐᒥᖕᓂᒃ 
ᖃᓄᐃᓕᖓᓕᕐᒪᖔᖓ ᓄᓇᕗᒻᒥ ᐃᑦᑕᕐᓂᓴᓕᕆᕕᒃ. 
ᑲᑎᒪᔨᕋᓛᑦ ᐅᔾᔨᕆᓚᐅᕐᒥᔪᑦ ᐃᓕᖅᑯᓯᓕᕆᔨᒃᑯᑦ 
ᐱᓕᕆᐊᕆᔪᒪᔭᖏᑦᑕ ᐸᕐᓇᐅᑎᖏᑦ 
ᐅᖃᖅᓯᒪᓚᐅᕐᒪᑕ ᐃᑦᑕᕐᓂᓴᓕᕆᕕᐅᑉ 
ᐱᓕᕆᐊᖑᓂᐊᕐᓂᖓᑕ ᐅᓂᒃᑳᖏᑦ 
“ᐱᔭᕇᖅᑕᐅᓂᐊᖅᖢᑎᒃ ᔭᓄᐊᕆ/ᕕᕗᐊᕆ 2010-
ᒥ.” ᑲᑎᒪᔨᕋᓛᑦ ᓂᕆᐅᒃᐳᑦ 
ᕿᒥᕐᕈᓇᖕᓂᐊᕐᓂᕐᒥᖕᓂᒃ ᑕᒪᒃᑯᓂᖓ ᑎᑎᖅᑲᓂᒃ 
ᒪᓕᒐᓕᐅᕐᕕᖕᒧᑦ ᓴᖅᑭᑕᐅᑐᐊᖅᐸᑦ. 
 
ᒪᓕᒐᓕᐅᖅᑎᓕᒫᑦ ᖃᐅᔨᒪᔪᑦ, ᐃᓕᖅᑯᓯᓕᕆᔨᒃᑯᑦ 
ᐱᖅᑯᓯᓕᕆᔨᖏᑦ ᐃᑦᑕᕐᓂᓴᓕᕆᔨᖏᓪᓗ 
ᑲᒪᔪᒃᓴᐅᑕᐅᑎᑕᐅᓯᒪᖕᒪᑕ ᐃᑦᑕᕐᓂᓴᓕᕆᓂᕐᒥᒃ. 
ᐃᓕᖅᑯᓯᓕᕆᔨᒃᑯᑦ ᐸᕐᓇᐅᓯᐊᕆᓯᒪᔭᖏᑦ 
ᐅᖃᖅᓯᒪᔪᑦ ᑕᒪᓐᓇ ᐃᑲᔫᑕᐅᓂᕋᖅᖢᓂᔾᔪᒃ 
“ᐊᔾᔨᒌᓐᖏᑦᑐᓄᑦ ᒪᓕᒐᓕᐅᖅᐸᒃᑐᓄᑦ  

ᑎᒥᓐᖑᖅᑎᑕᐅᓯᒪᔪᓄᑦ, ᐊᐅᓚᑦᑎᖃᑦᑕᖅᑐᓂᒃ 
ᓄᓇᐃᑦ ᐊᑐᖅᑕᐅᓂᖏᓐᓄᑦ ᓱᕋᒃᓴᖅᑕᐅᑎᓪᓗᒋᑦ 
ᐃᑦᑕᕐᓂᓴᖃᕐᕖᑦ.”  
 
ᒥᓂᔅᑕ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ, 
ᑲᑎᒪᔨᐅᖃᑕᐅᔪᑦ ᐃᓱᒫᓘᑎᖃᓚᐅᖅᑐᑦ 
ᐊᑲᖅᓴᕈᓐᓃᑐᐃᓐᓇᕆᐊᖃᕐᓂᖏᑦ ᓄᓇᕋᕕᓃᑦ 
ᓂᕐᔪᑎᓪᓗ ᓴᐅᓂᖏᓐᓂᒃ ᐅᔭᕋᓐᖑᖅᓯᒪᔪᓂᒃ 
ᖃᐅᔨᓴᖅᑏᑦ ᐊᒻᒪᓗ ᐅᔭᕋᒃᓯᐅᖅᑏᑦ Weststar-ᑯᑦ, 
ᑖᒃᑯᐊ ᐅᔭᕋᒃᓯᐅᖅᐸᓪᓕᐊᓕᕐᒪᑕ ᐊᐅᓱᐃᑦᑑᑉ 
ᐊᑭᐊᓂ ᕿᑭᖅᑕᒥ ᐊᐅᒫᓗᖃᕐᓂᖏᓐᓂᒃ. 
 
ᒫᔾᔨ 10 ᑕᒫᓂ ᐊᕐᕌᒍᒥ, ᒥᓂᔅᑕᐅᔪᖅ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ 
ᓇᓗᓇᐃᖅᓯᓚᐅᕐᒪᑦ ᒪᓕᒐᓕᐅᕐᕕᒻᒧᑦ ᓄᓇᕗᒻᒥ 
ᐃᓄᓐᓄᑦ ᐊᑦᑐᐃᓂᖃᕐᓂᐊᖅᐸᑦ ᕿᒥᕐᕈᓂᕐᒧᑦ 
ᑲᑎᒪᔨᖏᓐᓄᑦ ᕿᐱᓗᓚᐅᕐᒪᑕ 
ᑐᒃᓯᕋᐅᑎᒋᔪᒪᔭᖓᓐᓂ, ᐊᔪᐃᓐᓇᖅᑐᑎᒃ 
ᐋᖅᑭᒋᐊᖅᑕᐅᓗᓂ ᐅᕝᕙᓗ ᖁᔭᓈᖅᑕᐅᓗᓂ. 
 
ᑲᑎᒪᔨᕋᓛᑦ ᓴᖓᓃᑎᓪᓗᒍ, ᒥᓂᔅᑕᐅᔪᖅ 
ᐃᓕᖅᑯᓯᓕᕆᔨᒃᑯᓐᓄᑦ ᓇᓗᓇᐃᖅᓯᓚᐅᖅᑐᖅ 
ᐊᖓᔪᖅᑲᐅᑎᖏᑦ ᖃᐅᔨᒪᑎᑕᐅᒻᒪᑕ 
ᐊᑲᐅᓐᖏᓕᐅᕈᑎᒋᔭᖏᓐᓂᒃ ᑖᒃᑯᐊ 
ᐅᔭᕋᓐᓂᐊᖅᑎᐅᔪᑦ ᑲᒻᐸᓂᐅᔪᑦ ᐊᒻᒪ 
ᓴᐅᓂᒥᓂᕐᓂᐊᖅᑎᐅᔪᑦ. ᒥᓂᔅᑕᐅᔪᖅ ᐅᖃᓚᐅᖅᑐᖅ 
ᐃᖅᑲᓇᐃᔭᖅᒋᑦ ᑕᒪᒃᓱᒥᖓ 
ᖃᐅᔨᒪᐃᓐᓇᖃᓱᐊᕐᓂᐊᕐᒪᑕ. 
 
ᐃᒃᓯᕙᐅᑖᖅ, ᒥᓂᔅᑕ 2009-ᒥ ᓯᕗᕌᓐᓃᑦᑎᓪᓗᒍ 
ᑲᑎᒪᔨᕋᓛᑦ ᕿᒥᕐᕈᓪᓗᑎᒃ ᑎᑎᕋᕆᐊᓐᖓᖅᓯᒪᔪᓂᒃ 
2009-2010 ᑮᓇᐅᔭᖅᑑᑎᒃᓴᓂ ᐊᒻᒪ 
ᐱᓕᕆᐊᒃᓴᐃᑦ ᐸᕐᓇᐅᑎᖏᓐᓂ, ᑲᑎᒪᔨᐅᖃᑕᐅᔪᑦ 
ᖁᕕᐊᓱᓚᐅᖅᑐᑦ ᐅᔾᔨᕈᓱᒋᐊᒃᓴᖅ ᑖᓐᓇ 
ᐱᓕᕆᕕᐅᔪᖅ ᐱᓕᕆᐊᖃᕐᓂᖓᓂᒃ ᐅᓂᒃᑳᓂᒃ 
ᑐᑭᓯᒋᐊᕈᑕᐅᓂᐊᖅᑐᓂᒃ ᐱᓪᓗᒋᑦ ᑕᒪᒃᑯᐊ 
ᖁᕕᐊᓱᑐᐃᓐᓇᖅᑐᓄᑦ ᐊᒻᒪ ᐃᖃᐃᓕᓴᕐᓂᕐᒧᑦ 
ᐱᓕᕆᐊᑦ ᐃᑲᔫᑕᐅᔪᑦ ᓄᓇᕗᒥᐅᓄᑦ, 
ᑲᑎᒪᔨᐅᖃᑕᐅᔪᑦ ᕿᓚᓈᕈᑎᖃᖅᐳᑦ 
ᓴᖅᑭᑎᑕᐅᓂᐊᕐᓂᖏᓐᓂᒃ ᑖᒃᑯᐊ ᐅᓂᒃᑳᑦ. 
 

ᒥᓂᔅᑕ ᓯᕗᕌᓐᓃᑦᑎᓪᓗᒍ ᑲᑎᒪᔨᕋᓛᑦ, 
ᑲᑎᒪᔨᐅᖃᑕᐅᔪᑦ ᖁᕕᐊᓱᓚᐅᖅᑐᑦ 
ᐅᖃᐅᔾᔭᐅᒋᐊᒃᓴᖅ ᑖᓐᓇ ᒥᓂᔅᑕ 
ᑭᓐᖒᒪᒋᔭᐅᓂᖏᓐᓂᒃ ᐳᐃᔾᔪᕋᕐᕖᑦ (ᓇᓗᒐᓛᕐᕖᑦ) 
ᕿᒥᕐᕈᓂᖏᓐᓂᒃ ᓄᓇᕗᒥ. ᑖᓐᓇ ᒥᓂᔅᑕ 
ᑐᓴᖅᑎᑦᓯᓚᐅᖅᑐᖅ ᑲᑎᒪᔨᕋᓛᓂᒃ ᑖᓐᓇ 
ᐱᓕᕆᕕᖓ ᐅᖃᓕᒪᖃᑎᖃᕆᐊᕐᓂᖓᓂᒃ ᑕᒪᓐᓇ 
ᐱᓪᓗᒍ ᑖᒃᑯᓂᖓ ᓄᓇᓖᑦ ᒐᕙᒪᓕᕆᔨᖏᓐᓂᒃ, 
ᒐᕙᒪᒃᑯᓪᓗ ᐱᔨᑦᓯᖅᑎᖏᓐᓂᒃ. 
 
ᑲᑎᒪᔨᕋᓛᖑᔪᑦ ᓇᓗᓇᐃᖅᓯᓚᐅᕐᒥᔪᑦ ᒫᔾᔨ 8, 
2010, ᐊᐱᖅᓱᕐᓇᐅᑎᓪᓗᒍ, ᓯᕗᓕᖅᑎᐅᔪᖅ 
ᐋᕆᐊᒃ ᐊᖏᓚᐅᖅᑐᖅ ᕿᒥᕐᕈᔪᓐᓇᕐᓂᕋᖅᑐᓂᒃ 
“ᐊᔪᕐᓇᕋᔭᓐᖏᒻᒪᖔᖅ ᑕᒪᒃᑯᐊ ᑲᒪᒋᔭᐅᓂᖏᑦ 
ᐱᓐᖑᐊᖅᑐᓕᕆᓂᖅ ᐊᒻᒪ 
ᐃᖅᑲᐃᓕᓴᖅᑐᓕᕆᓂᐅᔪᖅ 
ᓄᒃᑎᑕᐅᔭᕆᐊᖃᕐᒪᖔᑕ ᑲᒪᒋᔭᐅᓂᐊᕐᓗᑎᒃ 
ᓄᓇᓕᓐᓂ ᐊᒻᒪ ᒐᕙᒪᒃᑯᓐᓄᑦ ᐱᔨᑦᑎᖅᑎᓄᑦ.” 
ᒪᓕᒐᓕᐅᖅᑎᐅᔪᑦ ᕿᓚᓈᖅᐳᑦ 
ᑐᓴᖅᑎᑕᐅᓂᐊᕆᐊᒃᓴᖅ ᑕᒪᒃᓱᒧᖓ. 
 
ᐃᒃᓯᕙᐅᑖᖅ, ᑕᒪᔾᔭ ᐅᖃᐅᓯᒃᓴᒃᑲ ᒪᑐᐃᖅᓯᔾᔪᑏᑦ. 
ᒪᓕᒐᓕᐅᖅᑎᐅᖃᑎᒃᑲ 
ᓂᓪᓕᐅᑎᖃᕐᓂᐊᖅᑐᒃᓴᐅᖕᒥᔪᑦ ᐃᓱᒫᓘᑎᒋᔭᒥᖕᓂᒃ 
ᐅᖃᐅᓯᒃᓴᒥᖕᓂᒡᓗ ᑕᒪᓐᓇ ᑲᑎᒪᔾᔪᑕᐅᑎᓪᓗᒍ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ) ᖁᔭᓐᓇᒦᒃ ᒥᔅᑕ 
ᐊᐅᐸᓗᒃᑐᖅ. ᒥᓂᔅᑕ ᑖᒃᑯᐊ ᓇᓗᓇᐃᑲᐃᓐᓇᒃᑭᑦ 
ᐊᐃᑉᐸᕆᔮᒃᑭᒃ. 
 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᖁᔭᓐᓇᒦᒃ 
ᐃᒃᓯᕙᐅᑖᖅ. ᑖᓐᓇ ᓴᐅᒥᑦᑎᐊᕐᓂ ᒫᓐᓇ 
ᑐᖓᓕᓐᖑᐊᕆᓚᐅᐱᓪᓚᑦᑕᕋ, ᓇᐅᓪᓚᖅ ᕼᐆᒻ, 
ᐊᒻᒪᓗ ᑖᓐᓇ ᑕᓕᖅᐱᓐᓃᑦᑐᖅ ᒪᐃᒃ ᐅᕉᑖᑉ, 
ᑖᒃᑯᓇᓂ ᑮᓇᐅᔭᖅᑑᑎᒋᓂᐊᖅᑕᑦᑎᓐᓂ ᐋᖅᑭᒃᓱᐃᔨ 
ᑖᒃᑯᓇᓂ ᐃᓕᖅᑯᓯᓕᕆᔨᒃᑯᓐᓂ. ᖁᔭᓐᓇᒦᒃ 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᑲᔪᓯᒋᐊᓚᐅᓐᖏᓂᑦᑎᓐᓂ ᐃᖅᑲᐃᑎᔪᒪᕙᒃᓯ 
ᐅᑯᓂᓐᖓ: ᒪᓕᒋᐊᓕᒃ 77(1) 10 ᒥᓇᑦᑎᓂᑦ 
ᐅᓂᒃᑳᕈᓐᓇᖅᑎᑕᐅᕗᑎᑦ. ᖃᐅᔨᒪᔪᐃᓐᓇᐅᖅᑰᖅᑐᓯ 
ᒪᓕᒋᐊᓕᒃ 77(2) ᖃᐅᔨᒪᔭᐅᖅᑰᑦᑐᖅ. ᑕᐃᒪ 
ᑭᖑᓪᓕᕐᒨᕐᓗᖓ ᐊᔪᓐᓇᕈᓐᓃᑐᐅᕌᖓᓐ  

ᐊᐱᖅᓱᖃᑦᑕᕐᓗᓯ ᑖᒃᑯᐊ ᒪᑉᐱᖅᑐᒐᓐᓂ 
ᒪᑉᐱᖅᑎᖃᑦᑕᑎᓪᓗᑕ. 
 
ᑖᒃᑯᐊ ᐅᖃᐅᓯᑐᐃᓐᓇᔅᓴᖅᑐᖃᖅᑳ. ᒥᔅᑕ 
ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ: ᒪ’ᓇᐅᔪᑎᑦ ᐃᒃᓯᕙᐅᑖᖅ. ᐊᒻᒪᓗ, 
ᒥᓂᔅᑕ ᑕᒫᓃᑎᓪᓗᒍ, ᐊᒻᒪᓗ ᑖᒃᑯᐊ 
ᐱᓕᕆᔨᑎᑦᑕᐅᖅ ᑕᒫᓃᑎᓪᓗᒋᑦ ᖁᕕᐊᕼᐅᒃᐳᖓ, 
ᒫ’ᓈᖅᐳᖓᑦᑕᐅᖅ. ᑖᒃᑯᐊ 
ᐅᖃᐅᕼᐃᕆᓚᐅᖅᑕᖏᓐᓂ ᐃᒃᐸᒃᓴᖅ 
ᐅᖃᓕᒫᓚᐅᕐᕋᒪ, ᓇᓗᓇᐃᖅᕼᐃᒪᑉᓗᑎᒃ ᑖᒃᑯᓂᖓ 
ᐃᓐᓇᕐᓄᑦ, ᐃᕼᐅᒪᒋᔭᐅᓪᓗᑎᒃᑕᐅᖅ ᐃᓄᐃᑦ 
ᐱᖅᑯᕼᐃᖓᓂᑦᑕᐅᖅ ᐱᕼᐃᒪᒋᐊᖃᑦᖢᑕᓗ 
ᕼᐊᒃᑯᐃᒋᐊᖃᖏᑦᖢᑕᓗ. ᕼᐃᕗᓂᒃᓴᑉᑎᓐᓄᑦ 
ᐱᓗᐊᖅᑐᒥᒃ ᑐᕌᖓᔪᒥᒃ ᓇᓗᓇᓐᖏᑦᑐᖅ ᑖᒃᑯᐊ 
ᐃᓅᕼᐅᒃᑐᑦ, ᐅᕕᒃᑲᐃᑦ ᒪᒃᑯᑦᑐᓄᑦ 
ᐊᒃᑐᖅᑕᐅᓂᐊᖅᕼᐃᒪᒻᒪᑎᒃ.  
 
ᖃᐅᔨᒪᔪᖓᑦᑕᐅᖅ, ᖃᒪᓂᖅᑐᐊᕐᒥᐅᑕᐅᔪᓂᒃ 
ᓄᓇᕕᒥᐅᑕᓗᒃᑖᑦ ᑳᓇᑕᒥ ᖃᐅᔨᒪᔨᒪᔭᐅᒥᐊᕐᕋᑦᑕ 
ᐅᕙᒍᑦ  ᖃᒪᓂᖅᑐᐊᕐᒥᐅᑕᐅᔪᒍᑦ 
ᑕᕆᐅᕐᒥᐅᖏᑦᖢᑕ, ᓄᓇᒦᓐᒫᖓᕋᑦᑕᖅᑕᐅᖅ ᑕᒫᓂ 
ᓄᓇ ᐃᓗᐊᓂ. ᖃᒪᓂᖅᑐᐊᕐᒥᐅᑕᓗᒃᑖᖑᔫᒐᓗᐊᑦ, 
ᐊᑕᐅᕼᐃᒥᒃ ᓄᓇᖃᕋᓗᐊᖅᕼᐅᑕ ᑭᕼᐃᐊᓂ ᐅᕙᒍᑦ 
ᓄᓇᑦᑎᓂᑦᑕᐅᖅ ᐊᕕᑦᑐᖅᕼᐃᒪᔪᓂᒃ ᓄᓇᓕᕋᓛᓂᒃ 
ᐱᑕᖃᒻᒫᒻᒪᑦ. ᐆᑦᑑᑎᒋᓪᓗᒋᑦ ᑖᒃᑯᐊ 
ᖃᕝᕙᖅᑑᕐᒥᐅᑦ, ᐊᕼᐊᒃᒥᐅᑦ, ᐹᓪᓕᕐᒥᐅᑦ, 
ᐅᒃᑯᕼᐃᒃᕼᐊᓕᒻᒥᐅᑦ, ᕼᐊᓐᓂᖓᔪᒻᒥᐅᑦ. 
ᓇᓗᓇᓐᖏᒻᒪᑦ ᑖᓐᓇ ᖃᒪᓂᖅᑐᐊᕐᒥᐅᑦ 
ᐊᕕᑦᑐᖅᕼᐃᒪᔪᓂᒃ ᓄᓇᖃᑎᖃᕋᓗᐊᖅᑎᓪᓗᑕ 
ᐊᑕᐅᕼᐃᐅᑉᓗᑕ ᐃᓅᒻᒪᖔᖅᑐᓗ ᖃᒪᓂᖅᑐᐊᕐᒥ 
ᕼᐊᕼᐃᒪᒋᑦᑎᐊᕐᒥᐊᕋᑉᑎᒃᑯ ᑖᓐᓇ. ᓈᓚᐅᑎᒃᑯᑦ 
ᓇᓗᓇᐃᖅᓯᒪᓚᐅᖅᓯᒪᒻᒪᑕ. ᐊᐱᖅᕼᐆᑕᐅᕼᐃᒪᔪᓂᒃ 
ᓇᓗᓇᐃᖅᓯᒪᔭᐅᓚᐅᕐᒪᑦ ᖃᒪᓂᖅᑐᐊᕉᖅ ᐃᓐᓇᕐᓂᒃ 
ᐊᒥᕼᐆᓂᖅᐹᖑᓚᐅᕐᒪᑎᒎᖅ ᑕᒫᓂ ᓄᓇᑦᑎᓐᓂ 
ᐃᓗᐊᓂ ᓄᓇᕗᑦᒥ. 
 
ᑖᓐᓇ ᐃᑦᑕᕐᓂᑕᖃᕝᕕᒃ ᖃᒪᓂᖅᑐᐊᕐᒥ 
ᓇᔪᒐᐅᖃᑦᑕᕋᒥ ᐊᐅᔭᐅᖏᓕᕌᖓᓐ ᑕᐃᒃᑯᐊ 
ᐱᕈᖅᑐᓂᒃ Wilderness Travellers. ᑖᑉᓇ 
ᐃᓕᖅᑯᓯᓕᕆᔨᒃᑯᓐᓂᒃ ᐃᑲᔪᖅᑕᐅᔪᑉᓗᓂ 
ᖃᖓᑕᓯᒪᒐᒥ ᐅᒃᑯᐃᖅᓯᒪᑦᑕᖅᕼᐅᓂᓗ 
ᕼᐃᓚᖅᔪᐊᕐᓕᒫᒥ ᓇᔭᒐᐅᖅᑕᕐᒫᖅᕼᐅᓂ, 
ᐅᓪᓚᒐᐅᖅᑕᕐᕼᐋᑦᑐᓂ ᑕᐃᓐᓇ ᐃᑦᑕᕐᓂᓴᖃᕝᕕᒃ 
Inuit HeritageCentre-ᖑᓂᕋᖅᑕᐅᔪᖅ. 
ᑎᑭᒃᑳᖓᒥ ᕼᒥᒪᕈᑦᓯᐊᕈᒻᒪᑎᒃ ᐃᓄᓐᓂᒃ 
ᑐᑭᕼᐃᕙᓪᓕᐊᓕᖅᖢᑎᓪᓗ. ᐃᓄᓐᓄᑦ  

ᓄᓇᕗᒻᒥᐅᑕᓄᒃ ᑐᕌᖓᖏᑦᑑᒐᓗᐊᖅ 
ᕼᐃᓚᖅᔪᐊᓄᑦᑕᐅᖅ ᑖᑉᓇ ᐃᓕᑕᕆᔭᐊᒋᐊᖃᒻᒪᑦ 
ᐃᓅᓂᖅᐳᑦ ᑖᑉᓇ ᐊᓪᓚᒌᑦᓯᐊᕐᓂᐊᕐᒪᑦ ᕼᐃᓚᖅᔪᐊᕐᒥ. 
ᑕᕝᕙ ᑖᓐᓇ ᐅᖃᐅᕼᐃᓚᐅᖅᑕᖏᑦ ᐃᓐᓇᕐᓄᑦ 
ᑐᕌᖓᔪᓄᑦ ᐃᒃᐱᒋᓪᓗᐊᓚᐅᕐᕋᒃᑯ ᖁᕕᐊᓇᓚᐅᕐᕋᒥ 
ᑎᑎᖅᑲᕆᓚᐅᖅᕋᒃᑯ ᑖᑉᓱᒥᓐᖓᑦ ᐱᖅᑯᓯᑦᑎᓐᓂᒃ 
ᓄᐃᑎᖅᓯᒋᐊᖃᑦᑐᑕ, ᑎᒍᒻᒥᒋᐊᖃᑦᑐᑕ, 
ᖁᕝᕙᖅᑎᒋᐊᖃᑦᕼᐅᑦᑐᑕᓗ ᕼᐊᓗᒪᕼᐃᐊᖃᑦᑐᑕᓗ. 
ᑖᑉᓱᒥᖓ ᐅᖃᕈᐊᖅᕼᐃᓇᖅᑐᖓ 
ᖃᒪᓂᖅᑐᐊᕐᒥᐅᑕᐅᔪᒍᑦ ᕼᐊᒥᒋᑦᓯᐊᒥᐊᕐᕋᑦᑎᒍ ᑖᓐᓇ 
ᐃᑦᑕᕐᓂᓴᖃᕝᕕᒃ ᐊᒻᒪᓗ, ᑕᑯᕋᓐᓈᑎᒻᒫᖅᖢᓂ ᐃᓄᐃᑦ 
ᐱᑦᑯᓯᖓᓂᒃᑕᐅᖅ ᑖᑉᓱᒥᖓ 
ᐅᖃᐅᓯᖃᒃᑲᓐᓂᕼᐅᐊᖅᑐᖓ. ᒪ’ᓇᐅᔪᑎᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ, ᒥᔅᑕ 
ᐊᐅᐸᓗᒃᑐᖅ. ᒥᓂᔅᑕ ᑕᐹᕐᔪᒃ, ᓂᓪᓕᕈᒪᕖᑦ. 
ᐅᖃᐅᓯᑐᐃᓐᓇᐅᕋᑖᖅᑑᒐᓗᐊᖅ. 
 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᐄ, ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᒻᒪᓗ, ᖁᔭᓐᓇᒦᒃ ᑕᐃᓐᓇ 
ᓂᕈᐊᖅᑕᐅᖃᑎᒋᓯᒪᔭᕋ ᖃᒪᓂᖅᑐᐊᕐᒥᐅᓄᑦ. 
ᑕᒪᓐᓇᐃᓚᒃ ᐊᒃᓱᕉᑎᒋᒻᒪᕆᒃᑲᑎᒍ ᐃᑦᑕᕐᓂᓴᖃᕝᕖᓪᓗ 
ᐊᓯᖏᓪᓗ. ᑖᓐᓇ ᓇᐅᒃᑯᓕᒫᖅ ᐃᑲᔪᕈᒪᓂᐊᖅᑐᒍᑦ 
ᖃᓄᑐᐃᓐᓇᓕᒫᖅ. ᐊᒻᒪᓗ, ᑖᓐᓇ ᐃᓛᒃ 
ᖁᕕᐊᒋᒻᒪᕆᑭᓪᓗᒍᑦᑕᐅᖅ ᑖᓐᓇ ᖃᒪᓂᖅᑐᐊᖅ 
ᐃᓄᒃᑐᓐ ᐃᓕᓐᓂᐊᕐᕕᒃᓴᒧᑦ ᑖᓐᓇ ᓲᕐᓗ 
ᐃᓕᓐᓂᐊᖅᕕᐊᕈᓯᖃᓐᓂᐊᕐᒪᑦ ᐊᐅᓚᕈᔾᔨᖃᑦᑕᖅᑐᓂᒃ, 
ᑕᒪᒃᑯᐊ ᐃᓄᐃᓕᕐᒥᐅᑕᐃᑦ ᐃᓕᖅᑯᓯᖏᑦ 
ᖃᐅᔨᒪᔭᐅᔭᕆᐊᖃᒻᒥᒻᒪᑕ ᑕᒫᓂ ᓄᓇᕘᒥ. ᑖᓐᓇ 
ᐊᒃᓱᕉᑎᒋᒋᓪᓗᑎᒍ ᐊᒻᒪ ᖁᔭᓐᓇᒦᕈᒪᓪᓗᒍ ᑖᓐᓇ 
ᐃᑲᔪᕐᓂᖃᓐᓂᖓᓂᒃ ᑕᐃᒃᑯᐊ ᑮᓈᐅᔭᐃᑦ 
ᐃᑲᔪᑎᒋᕙᑦᑕᕗᑦ ᑕᕝᕘᓇ ᖁᔭᓐᓇᒦᕈᒪᓪᓗᒍ 
ᐊᑑᑏᖃᑦᑎᐊᕐᒪᓪᓕ ᑕᐃᑲᓂ ᖃᒪᓂᖅᑐᐊᕐᒥ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ, ᒥᓂᔅᑕ ᑕᐹᕐᔪᒃ. 
ᓱᓕ ᐊᓯᖏᓐᓂᒃ ᐅᖃᖅᑐᖃᕈᒪᕚ? ᒥᔅᑕ ᐊᕐᕚᓪᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᓐᖓᓱᑦᑎᐊᕆᑦᓯ 
ᒥᓂᔅᑕ ᐃᑲᔪᖅᑎᑎᓪᓗ. ᑖᓐᓇ 
ᐳᐃᒍᕆᐊᖃᖅᑰᖏᓐᓇᑦᑕ ᐳᐃᒍᔾᔮᖅᑰᖏᑦᖢᑕᓗ, 
ᐱᓕᕆᕕᓯ ᐃᓄᐃᑦ ᐃᓕᖅᑯᓯᖓᓐᓂᒃ, 
ᐅᖃᐅᓯᖏᓐᓂᓪᓗ, ᒪᒃᑯᑦᑐᖏᓐᓂᓪᓗ, ᐃᓐᓇᖏᓐᓂᓪᓗ 
ᓴᐳᒻᒥᔨᐅᒻᒪᑦ. ᑕᐃᒪᐃᓕᐅᑐᐃᓐᓇᕋᓗᐊᖅᑎᓪᓗᒍ 
ᐃᑲᔫᑎᖃᒻᒥᒻᒪᑦ ᓄᓇᖃᖅᑳᖅᑐᒥᓂᐅᖏᑦᑑᒐᓗᐊᓂᒃ 
ᐃᓕᑉᐹᓕᖅᐸᓪᓕᐊᔾᔪᑕᐅᓪᓗᓂ ᐅᔾᔨᕈᓱᒍᑕᐅᓪᓗᓂᓗ 
 
ᐅᑉᐱᒍᓱᒋᐊᖃᓐᓂᕐᒥᒃ ᐃᓄᐃᑦ ᐃᓕᖅᑯᓯᖏᓐᓂᒃ, 
ᐅᖃᐅᓯᖏᓐᓂᓪᓗ. ᑖᓐᓇ ᓇᓗᓇᐃᖅᓯᒪᕙᒌᖅᑰᒻᒪᑦ.  
 



ᐅᓪᓗᑐᐃᓐᓇᖅ, ᒫᑦᓯ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐅᔨᒪᖁᔨᒃᑳᓘᒐᒪ, ᐃᒃᐸᓴᖅ ᖃᓄᖅ 
ᐱᒋᐊᖅᐸᓪᓕᐊᓚᐅᕐᒪᖔᑕ ᑭᓱᑐᐃᓐᓇᓕᒫᑦ, 
ᖃᐅᔨᒪᖅᑰᕋᑦᑕ ᒐᕙᒪᑐᖃᒃᑯᑦ  ᑖᓐᓇ 
ᑐᕌᒐᕆᓐᖏᑦᑎᐊᓚᐅᖅᓯᒪᔭᖓ 
ᐃᓕᓐᓂᐊᕆᐊᖅᑎᑕᐅᓕᕋᑦᑕ ᐃᒡᓗᓕᒑᖅᔪᒻᒥ 
ᐃᓕᓐᓂᐊᕐᕕᐅᔪᓂᓪᓗ ᐊᓯᖏᓐᓂᒃ, ᐊᒻᒪ 
ᑐᒃᓯᐊᕐᕕᖕᒧᑦ ᐊᑕᔪᑦ ᐃᓕᓐᓂᐊᕐᕕᖕᓂᒃ ᐊᓯᖏᓐᓂ.  
 
ᐊᒡᓛᑦ ᑐᓴᐅᒪᔪᒍᑦ, ᐃᓄᑦᑐᑦ 
ᓂᓪᓕᕆᐊᖃᖅᐸᓚᐅᓐᖏᑦᑐᓂᒃ, ᐅᕙᒍᓪᓗ 
ᐊᑐᓚᐅᕐᒥᔭᕗᑦ ᓄᓇᑦᑎᓐᓂᐅᒐᓗᐊᖅ 
ᐃᓕᓐᓂᐊᕐᕕᒻᒦᓕᕌᖓᑦᑕ. ᑐᓴᐅᒪᒻᒥᔪᒍᑦᑕᐅᖅ 
ᐊᕐᕌᒍᖃᖅᓱᑎᒡᒎᖅ 6-ᓂᒃ ᐃᓕᓐᓂᐊᕆᐊᕋᒥᒃ ᑕᐃᒪ 
ᐊᕐᕌᒍᖏᑦ ᓈᒻᒪᑦᓯᒻᒪᑕ Grade 9-ᒧᓪᓘᓐᓃᑦ 
ᑎᑭᒻᒪᑦ ᐊᖏᕐᕋᓕᑕᐃᓐᓇᖅᖢᑎᒃ. 
ᐱᑕᖃᐅᖅᑐᖃᖅᐳᖅ ᕿᑎᕐᒥᓂᐅ ᐅᐊᓕᓂᕐᒥᐅᓂᓗ 
ᐃᓄᒃᑎᑐᑦ ᓇᓗᓕᖅᓯᒪᔪᓂᒃ ᐅᖃᐅᓯᑐᖃᕐᒥᓂᒃ. 
ᖃᐅᔨᒪᓪᓗᑎᒃ ᐊᐅᓪᓚᓚᐅᖅᖢᑎᒃ ᓇᓗᓕᖅᖢᑎᒃ 
ᐅᑎᖅᓯᒪᖃᑦᑕᖅᑐᑦ. 
 
ᑕᒪᓐᓇ ᑐᕌᒐᕆᓚᐅᕐᒪᔾᔪᒃ ᑲᓇᑕᐅᑉ ᒐᕙᒪᒃᑯᖏᑦᑕ. 
ᑕᒪᒃᑯᐊ, ᖃᖓᑭᐊᖅ, ᓄᓇᖃᖅᑳᖅᓯᒪᔪᕕᓃᑦ 
ᐊᑯᑕᐅᖁᓪᓗᒋᑦ ᖃᓪᓗᓈᑦ ᐃᓕᖅᑯᓯᖓᓄᑦ 
ᐅᖃᐅᓯᖓᓄᓪᓗ ᐅᖃᐅᓯᖏᓪᓗ 
ᐃᓕᖅᑯᓯᖃᐅᓯᖏᓪᓗ ᐱᑕᖃᕈᓐᓃᕈᒫᖅᐸᑕ 
ᑲᒪᒋᔭᕆᐊᖃᕈᓐᓃᕈᒫᕐᒪᑕ. ᐃᓛᒃᑯᑦ 
ᐃᓕᖅᑯᓯᖃᕐᓂᖏᑦ ᐱᔾᔪᑎᒋᓪᓗᒋᑦ. 
 
ᓲᕐᓗ ᑐᑭᖃᖅᑐᑦ, ᑕᐃᒃᓱᒪᓂᖓᓗᒃ 
ᐊᑎᓕᐅᖅᑎᑦᑎᓚᐅᖅᓯᒪᓐᓂᕐᒪᑕ ᑲᓇᑕᐅᑉ  

ᒐᕙᒪᒃᑯᖏᑦ ᓄᓇᑎᑦ ᐃᑦᓯᓇᖁᓪᓗᒋᑦ 
ᓄᓇᖃᖅᑳᖅᓯᒪᔪᑦ. ᒐᕙᒪᒃᑯᒡᒎᖅ ᑲᒪᖔᕐᓂᐊᖅᑐᑦ 
ᐃᓕᓐᓂᐊᕈᑎᑦᓴᖏᓐᓄᑦ 
ᐋᓐᓂᐊᖅᓯᐅᖅᑕᐅᔾᔪᑎᒃᓴᖏᓐᓄᑦ 
ᓂᕿᑖᕈᑎᒃᓴᖏᓐᓄᑦ ᐊᕐᕉᒍᑕᒫᓪᓗ $5-
ᑖᖅᑎᑕᐅᖃᑦᑕᕐᓂᐊᓕᖅᑐᑎᒃ. 
 
ᐅᓪᓗᒥ ᑕᑯᓪᓗᒍ ᓲᕐᓗ 
ᐃᓱᒪᑐᔪᐊᓘᒋᔭᐅᕙᓚᐅᕐᒪᑕᐃᒃᑯᐊ ᖃᓪᓗᓈᑦ, 
ᐱᓗᐊᖅᑐᒥᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ 
ᐃᓕᓴᐃᔩᓪᓗ ᐃᓄᓐᓄᑦ. ᐅᓪᓗᒥ ᑕᑯᓪᓗᒋᑦ ᑕᐃᒃᑯᐊ 
ᐃᓱᒪᑭᑦᑐᓪᓚᕕᓂᐊᓗᐃᑦ. ᓯᕗᓂᒃᓴᒥᓂᒃ ᐃᓄᐃᑦ 
ᓯᕗᓂᒃᓴᕆᓛᖅᑕᖏᓐᓂᒃ ᑕᐅᑐᓛᐱᓪᓚᓐᓂᖏᑦᑐᑦ. 
 
ᑲᓇᑕᐅᑉ ᐊᔾᔨᐅᖏᓪᓗᓂ ᓄᓇᖅᔪᐊᕐᒧᑦ 
ᑕᑯᑎᑦᑕᕆᐊᖃᓛᕐᓂᕐᒥᓂᒃ ᓄᓇᖁ 
ᐃᓄᖁᑎᑦᑎᓐᓂᒃ ᐱᑦᑎᐊᖅᑐᒍᑦ, ᐃᓄᖁᑎᑦᑕ 
ᐅᖃᐅᓯᖏᓐᓂᒃ ᐸᖅᕆᔪᒍᑦ, ᐃᓄᖁᑎᕗᑦ 
ᐊᖑᓱᒍᓐᓇᖅᑎᒃᐸᑦᑕᕗᑦ, ᐱᖁᔭᑦ ᒪᓕᒃᖢᒋᑦ. 
ᒪᑯᓂᖓ ᐱᑕᖃᓛᕐᓂᐊᕐᓂᖏᓐᓂᒃ 
ᐃᓱᒪᐱᓪᓛᖅᔪᑯᓗᓐᓂᖏᑦᑎᐊᖅᑐᑦ. 
 
ᑭᓯᐊᓂᓕ ᐅᐱᑦᑕᕆᐊᖃᖅᑐᒍᑦ ᐃᓄᒃᑎᒍᑦ, 
ᑲᓇᑕᓕᒫᒥ ᐃᓅᔪᒍᑦ, ᑕᒪᔾᔭᑦᑎᐊᖅ ᐊᒃᓱᕈᕐᓗᑎᒃ 
ᓛᕙᑐᐊᒥᐅᑕᐅᒐᓗᐊᕈᕕᑦ, ᑯᐸᒃᒥᐅᑕᐅᒐᓗᐊᕈᕕᑦ, 
ᒫᓂᓘᓐᓃᑦ, ᐅᐊᓕᓂᕐᒥᓘᓐᓃᑦ, ᐃᓕᖅᑯᓯᕗᑦ 
ᐅᖃᐅᓯᕗᓪᓗ ᐊᒃᓱᕉᑎᑦᓯᐊᖅᑐᑎᒍ ᑭᓯᐊᓂ 
ᓴᐳᑎᓯᒪᒐᑦᑎᒍᑦ. ᐊᓯᑦᑎᓐᓄᑦ ᐃᓅᖃᑎᑦᑎᓐᓄᑦ, 
ᐱᓗᐊᖅᑐᒥᒃ ᑲᓇᑕᐅᑉ ᒐᕙᒪᒃᑯᖏᓐᓄᑦ 
ᓴᐳᔾᔭᐅᓯᒪᓐᖏᒻᒪᑦ. 
 
ᑕᕝᕙ ᒫᓐᓇ ᐅᓇᒻᒥᓇᖅᐸᓪᓕᐊᓕᑕᐃᓐᓇᕐᒪᑦ, 
ᒐᕙᒪᖃᓕᖅᑎᓪᓗᑕ 1999-ᒥ 
ᒪᓕᒐᓕᐅᕈᓐᓇᖅᓯᓚᐅᕋᑦᑕ, ᐅᖃᐅᓰᑦ 
ᐸᖅᑭᔭᐅᓂᒃᓴᖏᓐᓂᒃ, ᐊᒻᒪᓗ ᐃᓅᑉ ᐅᖃᐅᓯᖓ  

ᒐᕙᒪᒃᑯᓐᓄᑦ ᐊᑐᖅᑕᐅᖃᑦᑕᕆᐊᖃᓕᕐᓂᖓᓂᒃ 
ᐊᑐᖅᑕᐅᔪᒪᑐᐊᕌᖓᑦ. 
 
ᐃᓕᓴᖅᓯᓚᐅᖅᓯᒪᒐᓗᐊᖅᑐᒍᑦ 
ᓄᓇᑦᑎᐊᕙᐅᓱᖓᖅᑎᓪᓗᒍ, ᑐᓵᔨᖃᕆᐊᖃᕐᓂᕐᒥᒃ. 
ᑭᓯᐊᓂ, ᑕᐃᒪᓐᓇ ᐃᓅᑉ ᐱᖁᔭᓂᒃ ᑕᐃᒪᓐᓇ 
ᐋᖅᑭᒃᓯᒪᔪᓂᒃ ᐸᖅᑭᔭᐅᔾᔪᑎᒃᓴᖓᓂᓪᓗ ᐊᒻᒪᓗ 
ᐃᓕᓴᕆᔭᐅᓯᒪᓂᖓᓂᒃ ᐊᑐᕆᐊᖃᕐᓂᖓᓄᑦ 
ᐅᖃᐅᓯᓕᕆᓂᕐᒧᑦ ᒪᓕᒐᕐᓂᒃ. ᑖᓐᓇ 
ᐃᓕᓯᒪᓚᐅᖅᓯᒪᓐᖏᒻᒪᑦ ᑕᐃᒃᓱᒪᓂ. 
 
ᐊᒻᒪᓗᑦᑕᐅᖅ, ᐳᐃᒍᖅᑕᐃᓕᑕ. ᐅᓇ ᕿᓚᒥᓪᓚᑯᓗᒃ 
ᓄᓐᖑᓂᐊᖅᑰᒪᑦ ᐃᒃᓯᕙᐅᑖᖅ ᑐᐊᕕᕋᓱᒃᐳᖓ. 
 
ᐳᐃᒍᖅᑕᐃᓕᑕ ᑖᓐᓇ ᒐᕙᒪᒃᑯᑦ ᐱᓕᕆᕕᖑᔪᖅ 
ᑮᓇᐅᔭᖃᖅᑎᑦᑎᐊᕈᓐᓃᑐᐊᕈᑦᑎᒍᑦ, 
ᑐᑭᖃᕐᓂᐊᖅᑐᖅ ᐃᓄᐃᑦ ᐅᖁᐅᓯᖏᓐᓂᒃ 
ᒪᒃᑯᒃᑐᖏᓐᓂᒃ ᐃᓐᓇᖏᓐᓂᓪᓗ ᐃᓕᖅᑯᓯᖏᓐᓂᓪᓗ 
ᑕᐃᒪ ᐃᒃᓯᓇᐃᓐᓇᐃᕙᓪᓕᐊᓕᕇᕆᕗᒍᑦ. 
ᑕᐃᒃᓱᒪᓂᑐᑦ ᐊᓯᐅᖁᔭᐅᓚᐅᖅᓯᒪᒻᒪᑐᑦ. 
 
ᑕᐃᒪᐃᒻᒪᑦ ᑖᓐᓇ ᐊᒃᓱᐊᓗᒃ ᐋᖅᑭᑦᑎᐊᖅᓯᒪᓪᓗᓂ 
ᐸᖅᕆᔭᕆᐊᖃᕐᓂᐊᖅᑐᖅ ᐃᓕᖅᑯᓯᓕᕆᔨᒃᑯᑦ 
ᐱᓕᕆᕕᖓᑦ. ᐸᖅᑭᑦᑎᐊᕆᐊᖃᕐᓂᐊᖅᑐᖅ ᐃᓄᐃᑦ, 
ᐃᓛ ᐃᓕᓐᓂᐊᕕᒻᒥ ᐱᑕᖃᐅᒐᓚᓐᓂᐊᖅᑑᒐᓗᐊᖅ, 
ᐊᒻᒪ ᒐᕙᒪᓕᕆᔨᒃᑯᓐᓂ ᐊᓯᖏᓐᓂᒡᓗ, 
ᐆᒪᔪᕐᓂᐊᖅᑎᒃᑯᓐᓂ ᐊᕙᑎᓕᕆᔨᒃᑯᓂᓗ. 
ᐱᑕᖃᐅᒐᓚᓐᓂᐊᖅᑑᒐᓗᐊᖅ. 
 
ᑭᓯᐊᓂᓕ, ᐃᓕᖅᑯᓯᓕᕆᒃᑯᓐᓄᑦ ᐱᓕᕆᕕᖓᑦ 
ᑖᓐᓇ ᖃᖓᑐᐃᓐᓇᐅᓕᕋᓗᐊᖅᐸᑦ  

ᑕᐃᒪᓐᓇᑦᑎᐊᕌᓗᒃ ᐊᐅᓚᓕᕋᓗᐊᕈᑦᑕ 
ᐃᓄᒃᑎᑐᑦᑎᐊᖅ. 
 
ᐊᒻᒪᓗ ᖃᐅᔨᒪᓕᕋᓗᐊᕈᑦᑕ ᐊᑯᑭᑐᓂᑦ ᑕᐅᕗᖓ 
ᓛᐸᑐᐊᒧᓪᓗ ᑎᑭᓪᓗᒍ, ᐊᑕᐅᓯᕐᒥᒃ 
ᑎᑎᕋᐅᓯᖃᓕᕋᓗᐊᕈᑦᑕ, ᑖᓐᓇ ᒐᕙᒪᒃᑯ 
ᐱᓕᕆᕕᖓᑦ ᐊᓯᐅᔭᕆᐊᖃᓛᓐᖏᑦᑐᖅ. ᐃᒻᒪᖄ, 
ᖃᖓᑦᑎᐊᖅ ᐋᖅᑭᒋᐊᖃᕈᒫᖅᑐᒍᑦ ᑭᓱᑐᐃᓐᓇᖅ 
ᐊᓯᐅᕙᓪᓕᐊᓲᖑᒻᒪᑕ ᒐᕙᒪᒃᑯᑦ ᐱᓕᕆᐅᕕᐅᔪᑦ 
ᐊᑑᑎᖃ ᐊᑑᑎᖃᓗᐊᕈᓐᓃᕌᖓᑕ. ᑭᓯᐊᓂ 
ᐅᔾᔨᕇᓐᓇᐅᔭᕆᐊᖃᕐᓂᐊᖅᑐᒍᑦ ᑖᓐᓇ 
ᐊᑑᑎᖃᐃᓐᓇᐅᔭᕐᓂᐊᖅᑐᖅ. ᐱᓗᐊᖅᑐᒥᒃ, 
ᐅᓗᕆᐊᓇᖅᑐᒦᓐᓂᐊᕋᑦᑕ. 
 
ᑏᕕᑐᐃᓐᓇᑯᓗᒃ ᐅᓗᕆᐊᓇᖅᐸᓚᐅᖅᓯᒪᔫᒐᓗᐊᖅ 
ᐅᖃᐅᓯᕗᑦ ᐊᓯᐅᓛᕆᐊᖏᓐᓂᒃ. 
ᐃᓕᓐᓂᐊᕐᕕᒃᑯᓪᓘᓐᓃᑦ ᐅᓗᕆᐊᓇᖅᐸᓚᐅᖅᓯᒪᔪᑦ 
ᐅᖃᐅᓯᖅᐳᑦ ᐊᓯᐊᓛᕆᐊᖏᓐᓂᒃ. ᒫᓐᓇ 
ᐅᓗᕆᐊᓇᖅᐸᓕᕐᒥᔪᖅ ᖃᕆᓴᐅᔭᑎᒍᓪᓗ, 
ᐱᓐᖑᐊᕈᑎᑎᒍᓪᓗ, ᐊᓯᖏᑎᒍᓪᓗ 
ᐊᑐᕆᐊᖃᖅᑐᒃᑯᑦ ᒪᑯᓄᖓ 
ᖃᕆᓴᐅᔭᖅᑑᑎᖃᕆᐊᓕᓐᓄᑦ, 
ᐅᓗᕆᐊᓇᖅᐸᓕᖅᑐᖅ ᐊᓯᐅᔭᕆᐊᖃᕐᓂᖓᓂᒃ. 
ᑭᓯᐊᓂ ᐃᓕᖅᑯᓯᓕᕆᔨᒃᑯᑎᒍᑦ 
ᐸᖅᑭᑦᑎᐊᑦᑕᓪᓚᒻᒪᕆᐊᓗᒋᓗᒍ ᐃᓅᑉ ᐅᖃᐅᓯᖓ 
ᐃᓕᖅᑯᓯᖓᓗ ᓴᖅᑭᔮᖏᓐᓇᕈᓐᓇᕐᓂᐊᕐᒪᑦ. 
 
ᑕᐃᒪᐃᒻᒪᑦ ᑕᐃᒃᑯᐊ ᓴᓇᓇᓱᒃᑕᓯ ᑲᖏᖅᑐᒑᐱᖕᒥ 
ᐱᖅᑯᓯᓕᕆᕝᕖᑦ, ᐊᒻᒪᓗ ᐃᓚᒋᓂᐊᖅᑕᖏᑦ 
ᐃᒡᓗᓕᒻᒥᓗ ᖃᒪᓂᑦᑐᐊᕐᒥᓗ ᓂᕆᐅᓇᕋᓗᐊᕆᕗᑦ  

ᑖᓐᓇ ᑖᒃᑯᐊ ᓄᖅᑲᖏᓪᓗᑎᒃ ᐃᓐᓇᐃᑦ 
ᐃᓕᓐᓂᐊᕐᓂᖓᑎᒍᑦ ᐃᓐᓇᖅᑎᒎᖅᑐᒥᓪᓘᓐᓃᑦ 
ᓄᓇᓕᓐᓂ ᐊᑐᓂᑦ 
ᐃᓕᓐᓂᐊᕈᑎᑖᖅᐸᓪᓕᐊᔪᖃᕐᓂᐊᖅᐸᑦ. 
 
ᐃᒪᓐᓇᐃᓕᓇᓱᒃᑐᖓᐃ, ᐃᒃᓯᕙᐅᑖᖅ, ᓲᕐᓗ 
ᑕᑯᓚᐅᕋᑦᑕ ᓄᓇᕗᑦ ᓯᕗᓂᒃᓴᒥ ᐋᑐᕚᒥ 
ᐃᓕᓐᓂᐊᕈᑕᐅᓚᐅᖅᑐᓂᒃ, ᒪᑯᐊ ᓯᕗᓕᖅᑏᑦ 
ᖃᓄᐃᓕᐅᖅᐸᓚᐅᕐᒪᖔᑕ ᑕᐅᕙᓐᖓᑦ ᐃᓄᐃᑦ 
ᖃᓄᐃᓕᐅᖅᐸᓪᓕᐊᕙᓚᐅᕐᒪᖔᑕ ᐅᓂᒃᑳᖅᓯᒪᔪᓂᒃ. 
ᐃᓕᓐᓂᐊᕐᕕᖕᒥᒎᖅ ᐃᓕᓐᓂᐊᕈᑎᒃᓴᖅ 
ᐸᕐᓇᑦᑕᐅᒻᒪᑦ. Grade 10-ᒨᖅᑰᖅᑐᕆᓐᓇ 
ᐋᖅᑭᑦᓯᒪᓪᓗᓂ. 
 
ᑕᐃᒪᓐᓇᑦᑕᐅᖅ ᑖᒃᑯᐊ ᑲᖏᖅᖢᒑᐱᒻᒥᓗ, 
ᐃᒡᓗᓕᒻᒥᓗ, ᖃᒪᓂᑦᑐᐊᕐᒥᓗ ᑕᐃᑲᓂ 
ᐋᖅᑭᑐᐃᓐᓇᓚᐅᕋᓗᐊᖅᑎᓪᓗᒍ. ᑭᖑᓂᐊᒍᑦ 
ᐸᕐᓇᒃᓯᒪᔭᕆᐊᖃᕐᓂᐊᖅᑰᕐᒥᔪᖅ ᐃᓐᓇᕐᓄᑦ 
ᐃᓕᓴᐃᕝᕕᒃᑯᑦ ᑕᒪᒃᑯᐊ ᐃᓄᒃᓯᐅᑏᑦ 
ᓴᖅᑭᔮᕈᓐᓇᕐᓗᑎᒃ. 
ᖃᕆᓴᐅᔭᖅᑕᖃᑦᑎᐊᓕᖅᑎᓪᓗᒍ, ᓴᖅᑭᔮᕈᓐᓇᕐᓗᑎᒃ 
ᓯᐊᒻᒪᑦᑕᐅᐸᓪᓕᐊᔭᕆᐊᖃᓛᖅᑰᕐᒪᑕ. 
 
ᒪᑯᐊ ᐃᓄᐃᑦ ᓇᒻᒥᓂᖅ, ᐃᓕᓐᓂᐊᖅᓯᒪᓐᖏᑦᑐᖅ 
ᐱᓗᐊᖅᑐᒥᒃ, ᐃᓄᐃᑦ ᓇᒻᒥᓂᖅ 
ᓴᖅᑭᔮᖅᑎᑦᓯᓇᓱᔾᔮᖏᒻᒪᑕ ᐃᓕᖅᑯᓯᕐᒥᓂᒃ. 
ᖃᐅᔨᒪᓐᖏᒻᒪᑕ ᐃᓅᑉ ᐃᓕᖅᑯᓯᖓ ᖃᓄᖅ 
ᐱᐅᑎᒋᒻᒪᖔᑦ. ᖃᐅᔨᒪᑐᐊᕐᒪᑕᓕ 
ᐊᒃᓱᕈᕐᓇᖅᑐᐊᓗᓐᓂᒃ. ᐅᕙᒍᑦ ᑕᕝᕙ 
ᐃᓕᓐᓂᐊᖅᓯᒪᔪᑎᒍᑦ ᐅᖃᓕᒫᖅᓯᒪᔪᑎᒍᑦ, 
ᐊᓯᐅᓕᒑᔪᑦ ᐃᓕᖅᑯᓯᓐᓄᑦ ᐃᓅᑉ ᐅᖃᐅᓯᖓᓂᒃ 
ᐃᓕᖅᑯᓯᕆᔾᔪᑦ ᐊᓯᐅᓕᒑᔪᒥᒃ ᔭᒐᓕᒑᔪᒥᒃ 
ᑕᐅᑐᒃᐸᒃᓯᒪᔪᑎᒍᑦ. 
 

ᑕᕝᕙ ᓴᐳᔾᔨᔨᒃᓴᑑᓂᐊᖅᑐᒍᑦ ᐸᕐᓇᑦᑑᓗᑕᓗ ᑖᒃᑯᐊ 
ᑮᓇᐅᔭᖁᑎᒃᓴᖏᓐᓂᒃ. 
 
ᐃᑲᕐᕋᕋ ᓄᖑᑦᑐᑯᓘᔭᕇᕐᒪᑦ ᑕᐃᒪᐃᓕᐅᕆ 
ᑕᐃᒪᓐᓇᓚᐅᑲᓐᓂᐊᕋᒪ ᐅᐊᑦᑎᐊᕈᒃᑲᓐᓂᖅ 
ᐃᓗᐊᓂ ᐊᐱᖅᓱᑲᓐᓂᖃᑦᑕᕐᓂᐊᖅᐳᖓ. ᖁᔭᓐᓇᒦᒃ 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ 
ᐊᕐᕚᓪᓗᒃ. ᐅᖃᐅᓯᑦᓴᑐᐃᓐᓇᐅᕋᑖᕐᖓᑦ. 
ᓱᓕᒃᑲᓐᓃᖅ? ᐱᑕᖃᕈᓐᓃᖅᐸᑦ, ᒪᑉᐱᒐᖏᑦᑎᒍᑦ… 
ᒥᔅᑕ ᐅᑲᓕᖅ.  
 
ᐅᑲᓕᖅ: ᐃᒃᓯᕙᐅᑖᖅ, ᑖᓐᓇ 
ᐊᐱᖅᑯᑎᒋᑲᐃᓐᓇᕈᒪᔭᕋ ᖃᓄᐃᑉᐸᓪᓕᐊᓕᕐᒪᖔᑕ 
ᑖᒃᑯᐊ ᓇᓚᐅᑦᑖᖅᑐᓕᕆᕕᐅᕙᑦᑐᑦ ᑕᒫᓂ, 
ᐃᑲᕐᕋᖏᑦ ᓇᓗᓇᑦᑎᐊᐸᒻᒪᑕ ᐃᒫᒃ 
ᓂᐅᕕᕆᐊᕋᓱᒃᑐᓂ ᖃᓄᕐᓕᑭᐊᕐᖓᐃ 
ᐅᐊᑦᑎᔭᐅᕙᒻᒪᖔᑕ ᑕᒫᓂ ᓇᓚᐅᑦᑖᕐᕕᒻᒥ 
ᑕᕝᕙᑐᐊᑦᑎᐊᖑᓪᓗᑎᒃ ᑕᒪᒃᑯᐊ ᓂᕈᐊᖅᑎᑯᓗᒃᐳᑦ 
ᑐᓴᕐᓇᐸᒻᒪᑕ ᓇᓚᐅᑦᑖᕆᐊᖃᖅᑑᔮᖅᐸᒻᒪᑕ. 
ᑕᐃᑯᖓ ᓂᐅᕕᕆᐊᕆᐊᖅᑐᕋᓱᒃᑐᑎᒃ 
ᖃᓄᐃᓕᐅᖅᑕᐅᔪᓐᓇᕐᒪᖔᖅ ᑕᒪᓐᓇ 
ᐊᐱᖅᑯᑎᒋᑲᐃᓐᓇᕈᒪᔭᕋ? ᖁᔭᓐᓇᒦᒃ ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: (ᑐᓵᔨᒃᑯᑦ) ᖁᔭᓐᓇᒦᒃ ᒥᔅᑕ ᐅᑲᓕᖅ. 
ᒥᓂᔅᑕ ᑕᐹᕐᔪᒃ. 
 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᖁᔭᓐᓇᒦᒃ. ᖁᔭᓐᓇᒦᒃ 
ᑕᒪᓐᓇ ᐊᐱᖅᑯᑎᒋᖕᒪᒍ ᑖᑉᓱᒪ 
ᓂᕈᐊᖅᑕᐅᖃᑎᒋᓯᒪᔭᕐᒪ. ᑖᒃᑯᐊ ᐅᖃᐅᔾᔭᐅᓯᒪᔪᑦ 
ᑖᒃᑯᓂᖓ ᑳᓐᕌᒃᖃᖅᑎᑕᐅᓯᒪᔪᑦ ᑲᒪᔨᐅᔪᑦ ᑕᒪᓐᓇ 
ᐊᑲᐃᓪᓕᐅᕈᑕᐅᓯᒪᓂᖓᓂᒃ. ᐊᒻᒪ, 
ᑐᑭᓯᒋᐊᒃᑲᓐᓂᕐᓂᐊᖅᐳᖓ 
ᖃᓄᐃᓪᓕᖓᓪᓚᑦᑖᓕᕐᒪᖔᑕ. 
 
ᑭᓯᐊᓂ ᑖᒃᑯᓇᓐᖓᑦ ᐱᓕᕆᕝᕕᒃᑎᓐᓂ, 
ᐃᓕᖅᑯᓯᓕᕆᔨᒃᑯᓐᓂᑦ, ᑕᐃᒃᑯᐊ 
ᖃᐅᔨᒋᐊᖅᑕᐅᓯᒪᔪᑦ, ᐊᒻᒪᓗ ᐅᖃᐅᔾᔭᐅᓯᒪᔪᑦ. 
ᑕᐃᒃᑯᐊ ᐊᑲᐃᓪᓕᐅᕈᑕᐅᓚᐅᖅᓯᒪᖕᒪᑕᐃᓛᒃ 
ᐃᓚᒃᓴᖃᑦᑎᐊᓐᖏᓗᐊᕐᓂᖓ ᐱᔾᔪᑎᒋᓪᓗᒍ. 
ᐃᒃᓯᕙᐅᑖᖅ, ᑕᐃᒃᑯᐊ ᖃᐅᔨᒋᐊᒃᑲᓐᓂᕐᓂᐊᖅᐸᕗᑦ  

ᑕᕝᕙᓂ ᐃᖃᓗᖕᓂ ᓇᓚᐅᑦᑖᕐᕕᒃ, ᑕᑲᓇᓂ 
ᓂᐅᕕᕐᕕᖕᒦᑦᑐᖅ, ᖃᓄᒃᑲᕐᓂᖅ 
ᐋᖅᑭᒋᐊᒃᑲᓐᓂᕈᓐᓇᕐᒪᖔᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ 
ᑕᐹᕐᔪᒃ. ᒪᓕᒐᓕᐅᖅᑎ ᓇᓄᓕᖕᒧᑦ. 
 
ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖᖅ. 
ᐊᐱᖅᑯᑎᐅᓐᖏᑦᑐᒥᒃ ᓂᓪᓕᑲᐃᓐᓇᕈᒪᓪᓗᖓᑦᑕᐅᖅ 
ᑕᕝᕙᓃᓐᓂᑦᑎᓐᓂ: ᓴᓪᓕᕐᒥ, 
ᑐᒃᑐᓕᐊᖃᑦᑕᖅᑎᓪᓗᒋᑦ, ᐊᒻᒪ 
ᑐᒃᑐᓕᕆᖃᑦᑕᓛᕆᐊᖏᓐᓂᒃ ᓂᐅᕐᕈᑎᒃᓴᓂᒃ 
ᖁᓚᓕᓐᖏᓐᓇᒪ ᓯᕗᓂᖃᕋᑦᑕ. 
 
ᒪᐃᔭᖑᓪᓗᖓ ᑕᐃᑲᓂ ᖃᐅᔨᖃᑦᑕᖅᓯᒪᓂᑰᒐᒪ, 
ᐃᓄᐃᑦ, ᐃᓄᓪᓚᑦᑖᖑᓪᓗᑎᒃ ᐃᓕᖅᑯᓯᕆᓚᐅᖅᑕᒥᒃ 
ᐃᓚᖓᓂᒃ ᐱᓕᕆᕐᕕᖃᖅᖢᑎᒃ, 
ᑮᓇᐅᔭᖅᑖᖃᑦᑕᖅᑐᑎᒃ, 
ᐊᓕᐊᓇᐃᒍᓱᒃᑐᐊᓘᖃᑦᑕᓚᐅᕐᒪᑕ, ᒪᓐᓇ ᑕᖅᑳᓂ 
ᓯᓚᒦᓐᓂᕐᒥᒃ ᐊᖑᓇᓱᖕᓂᕐᒥᒃ 
ᖁᕕᐊᒐᖃᖅᐱᒌᖅᓯᓐᓇᖅᑐᑎᒃ, 
ᐊᒃᓱᕉᓴᓐᖏᓐᓂᖅᓴᐅᕚᓪᓕᕐᓂᖏᑦ ᒪᒃᑯᒃᑐᐃᓪᓗ, 
ᐅᐱᒋᔪᓐᓇᒃᑳᓪᓕᖅᐸᖕᓂᕐᓂᖏᑦ ᐃᒻᒥᓐᓂᒃ, 
ᖁᕕᐊᒋᔭᕐᒥᓂᒃ ᐊᑐᖅᖢᑎᒃ, 
ᑮᓇᐅᔭᓕᐅᕈᑎᒋᓯᓐᓈᑦ. 
 
ᐅᐱᓐᓇᕕᒡᔪᐊᖃᑦᑕᓚᐅᕐᒪᑕ ᑖᓐᓇᔅᓴᐃᓐᓇᖅ 
ᓂᖃᐃᑑᓴᕆᐊᖅᑐᕋᔭᕈᓂ, ᓇᓗᖅᑯᑎᕈᔪᒃᑐᖅ 
ᑕᑯᖅᑯᑎᓐᖏᑦᑐᖅ ᐊᒻᒪ ᖃᐅᔨᖃᑦᑕᖅᓯᒪᒋᓪᓗᒍ. 
ᒪᓐᓇ ᐃᓱᒪᒋᔭᐅᖃᑕᐅᔭᕆᐊᖃᕐᓂᐊᖅᑰᕐᒪᑦ,  

ᐃᓄᐃᑦᑕᐅᖅ ᐃᓕᖅᑯᓯᓪᓚᑦᑖᖓᔫᓕᖓᔪᓂᒃ, 
ᔪᓂᕘᓯᑎᒦᔾᔪᑎᕕᓂᖃᕆᐊᖃᓐᖏᑦᑐᓂᒃ, 
ᐅᕝᕙᓘᓐᓃᑦ ᐃᓚᖓᒍᑦ ᒍᕋᐃᑦ 12-
ᖃᕆᐊᖃᓐᖏᑦᑑᒐᓗᐊᓂᒃ ᖃᐅᔨᒪᔭᕐᒥᓂᒃ 
ᐊᔪᓐᖏᑦᑐᖃᐅᖅᑐᐊᓘᖕᒪᑕ. 
 
ᐊᕐᕌᒍ ᐊᓂᒍᖅᑐᐃᑦ ᖃᓪᓗᓈᑦ 
ᖃᐅᔨᒪᔪᖅᔪᐊᖑᓯᖏᓐᓄᑦ ᑭᓯᐊᓂ 
ᐃᓅᓇᓱᒋᐊᖃᓕᖅᓯᒪᓂᑰᒐᑦᑕ ᐃᓅᓪᓗᑕ. 
ᐅᖃᐅᓯᕆᔭᖅᐳᓪᓗ ᑕᒪᓐᓇ ᓴᐳᑎᔭᐅᓯᒪᓕᖅᑎᓪᓗᒍ, 
ᐃᓅᓪᓗᑕᑦᑕᐅᖅ ᐊᔪᓐᖏᔾᔪᑎᒋᔭᕗᑦ, 
ᐊᖑᓇᓱᒃᑎᐅᑉᐸᑕ, ᐃᓕᓐᓂᐊᖅᑎᑦᑎᔪᓐᓇᖅᐸᑕ 
ᐃᓪᓗᓕᓂᕐᒥᒃ ᐊᓯᕈᓘᔭᖏᓐᓂᒡᓗ ᐃᓅᑉ 
ᐃᓕᖅᑯᓯᐊᑕ ᒥᒃᓵᓅᓕᖓᔪᓂᒃ, 
ᐃᓕᑕᕆᔭᐅᖃᑕᐅᕙᓪᓕᐊᑦᑎᐊᕈᓇᖅᑐᐹᓘᒐᓗᐊᕐᒪᑕ. 
 
ᑕᐅᑐᒐᖕᓈᖅᑎᑐᐃᓐᓇᐅᔪᓐᓃᕐᓗᑎᒃ, 
ᐃᓚᐅᓪᓗᐊᕕᒡᓗᑎᒃ ᐃᓚᐅᐱᓪᓚᑐᐃᓐᓇᖅᑐᒥᒡᓗ 
ᐃᓱᓕᒌᕐᓂᐊᕐᒥᓗᓂᐅᓐᖏᑦᑐᓂᒃ. 
ᐅᐱᓐᓇᕈᑎᒋᒃᑲᓐᓂᕋᔭᖅᑰᕐᒪᒍ. ᑕᒪᓐᓇ 
ᐅᖃᐅᓯᓕᕆᓂᖅ ᑕᐃᒐᔪᒃᑲᑦᑎᒍᑦ, 
ᐃᓕᖅᑯᓯᓕᕆᓂᕐᓗ. ᑖᒃᑯᐊᑦᑕᐅᖅ 
ᐃᓗᓕᖁᑎᒋᔭᖏᑦ ᐱᓂᐊᕐᓂᐅᔪᐃᑦ 
ᑲᔪᓯᑎᑕᐅᔭᕆᐊᖃᖅᑐᒋᔫᑎᒋᓲᕆᒐᒃᑭᑦ. 
 
ᐅᐱᒍᓱᖕᓂᖅ, ᐅᐱᒋᓂᖅ ᐃᓅᓗᓂ, 
ᑮᓇᐅᔭᖃᓐᖏᒻᒫᖅᑕᐅᔾᔪᑎᒋᓪᓗᒍ 
ᐅᐱᓐᓇᕐᓂᕆᒐᔭᖅᑲᐅᔭᕋᓗᐊᖓᑦ, 
ᓂᖃᐃᑑᓯᐊᕆᐊᖅᑐᑐᐃᓐᓇᓕᒑᓕᖅᑐᓂᓗ, ᑕᒪᓐᓇ 
ᒪᐅᖓᑐᐃᓐᓈᖅᑎᑦᑎᕈᔫᔭᖃᑦᑕᖅᓯᒪᖕᒪ. 
ᐅᐱᓐᓇᐃᓕᑎᑦᑎᓕᕆᓪᓗᓂᓗ  

ᒪᑭᒪᑦᑎᐊᕋᐅᑎᒋᒐᔭᖅᑲᐅᔭᕋᓗᐊᖓᓐᓂᒃ. ᑕᒪᓐᓇ 
ᐃᓚᓕᐅᑎᓯᒪᓪᓚᑦᑖᕐᓗᓂ 
ᓯᕗᓂᓕᐅᖅᑕᐅᖁᓇᐅᒐᓗᐊᖅᑕᐅᖅ. ᑕᖅᑳᓂ 
ᐱᐅᔪᓂᒃ, ᐊᖑᓇᓱᒃᑎᐅᔪᓂᒃ 
ᐃᓕᓐᓂᐊᖅᑎᑦᓯᔪᓐᓇᖅᑐᓂᒃ 
ᐱᑕᖃᐃᓐᓇᓕᒑᒐᓗᐊᕐᒪᑦᑕᐅᖅ ᐊᕐᕌᒍᑦ ᓱᓕ 
ᐊᒡᒋᖅᑐᐃᑦ ᐊᒥᓱᒐᓚᐅᖕᒪᑕ, 
ᑕᐃᒪᓐᓇᐃᓕᐅᖅᑎᐅᒍᓐᓇᖅᓯᒐᔭᖅᑐᓂᒃ. 
 
ᖃᐅᔨᓚᐅᖅᓯᒪᒐᒪ., ᐃᒃᓯᕙᐅᑖᖅ, 
ᐊᓐᓇᐅᒪᓇᓱᓐᓂᕐᒧᑦ ᑲᒪᔨᐅᓚᐅᐱᓪᓚᒃᑲᒪ 
ᐃᓐᓇᕐᓂᒃ ᐃᓕᓐᓂᐊᖅᑎᑦᑎᔨᖃᑦᓱᑕ ᐃᓪᓗᓕᓂᕐᒥᒃ 
ᐊᓯᕈᓘᔭᖏᓐᓂᓪᓗ ᑕᖅᑳᓂ ᓯᓚᒦᓐᓂᕐᒥ. ᐃᓄᐃᑦ 
ᐊᖏᔪᖅᔪᐊᒻᒪᕆᐊᓗᒻᒥᒃ ᐃᓱᒪᒥᐅᑕᖃᒻᒪᑕ ᑕᒪᒃᑯᐊ 
ᐃᓐᓇᕆᔭᕗᑦ. 
ᐊᐱᖅᓱᖅᑕᐅᑦᑎᐊᕐᓚᐅᖅᓯᒪᖏᑐᐃᓐᓇᕐᒧᑦ ᐃᒻᒪᖄ 
ᐲᔭᐃᓯᒪᖏᒻᒪᑕ ᓱᓕ ᑕᐃᒪ ᐊᒥᓱᐃᑦ. ᐊᒃᓱᐊᓗᒃ 
ᐅᐱᒍᓱᓚᐅᖅᓯᒪᒐᒪ ᑐᓴᐅᒪᓗᐊᖏᑕᒃᑲᓂᓪᓘᓐᓃᑦ 
ᐃᓐᓇᐅᓕᕋᓗᐊᖅᖢᖓ ᓱᓕ 
ᑐᓴᖅᐹᓕᖅᑲᓐᓂᓚᐅᖅᓯᒪᓂᕋ ᑕᒪᓐᓇ ᐃᓅᒃᑕᐅᑉ 
ᐃᓕᖅᑯᓯᐊ, ᐱᕈᖅᓴᐃᔾᔪᓯᐊ, ᐃᓄᒃᓯᐊᕙᓕᐅᕈᓯᐊ, 
ᓯᕗᓂᒃᓴᒧᑦ ᐃᓗᓕᖁᑎᒋᑦᑐᖅᔪᐊᕐᒪᕆᐊᓘᓚᐅᕐᒪᑦ 
ᐊᒻᒪ ᐊᕐᓇᐃᓪᓗ, ᐊᖑᑏᓪᓗ ᑕᒪᕐᒥᒃ ᑕᐱᑕᒃᑲ 
ᑕᐃᒪᓐᓇᐃᒻᒪᑕ ᑕᒫᓂ ᓄᓇᕗᑦᒥ. 
 
ᑕᒪᓐᓇᑑᖅ ᐅᐱᒋᔭᐅᒃᑲᓂᕐᓗᓂᓗ 
ᓯᕗᓕᓕᐅᖅᑕᐅᖃᑕᐅᕙᓪᓕᐊᓂᐊᖅᑯᖅ ᑕᐃᒫᒃ 
ᐅᖃᐅᓯᓕᕆᓂᑐᐃᓐᓇᐅᖏᑦᑐᖅ. ᓲᕐᓗ 
ᓴᐳᑎᔭᐅᓯᒪᓕᕇᒻᒪᓪᓕ ᑭᓯᐊᓂ ᐱᖅᑯᓯᖅᑕᐅᖅ 
ᐃᓅᑉ ᐅᐱᓐᓇᕐᓂᒐ ᑕᐅᑐᓪᓗᒍ 
ᐃᓚᓕᐅᑕᐅᖁᓇᐅᒐᓗᐊᖅ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ. ᒥᔅᑕ 
ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐅᖃᐅᓯᒃᓴᖃᕋᕈᒪᒻᒥᒐᒪ ᑕᕝᕙᓂ 
ᐱᓕᕆᒋᐊᖃᑦᑕᖏᓐᓂ ᒥᔅᑕ ᐊᕐᕚᓪᓘᑉ 
ᐅᖃᐅᓯᕆᖅᑲᐅᔭᖏᓐᓂ. ᑕᒪᒃᑯᐊ 
ᑲᒪᒋᔭᐅᔭᕆᐊᖃᑦᑑᔮᖅᑐᑦ. ᑖᒃᑯᓇᓐᖓᓪᓗ 
ᑲᒪᒋᔭᐅᓛᖅᑐᔅᓴᐅᕗᖅ. ᐃᓚᖓᓐ ᓇᓗᓇᓐᖏᑦᑐᖅ 
ᐅᖃᐅᓯᖅ ᐊᒻᒪᓗ ᐃᓕᓴᕆᔭᐅᓯᒪᔪᑦ ᐅᖃᐅᓯᕐᓄᑦ  

ᒪᓕᒐᖅ ᐊᒻᒪᓗ ᓴᐳᑎᔭᐅᓯᒪᓂᕐᒧᓪᓗ ᐅᖃᐅᓯᕐᓄᑦ 
ᒪᓕᒐᖅ. 
 
ᐃᓱᒪᒋᔭᐅᕙᒃᑲᒪ ᓱᒻᒪᑦ ᐊᐱᖅᓱᑕᕐᒪᖔᒥᒃ, ᓱᒻᒪ 
ᑕᐃᒪᐃᑦᑐᓂᒃ ᐅᕙᒍᓪᓕ ᒐᕙᒪᒃᑯᑦ 
ᐊᐅᓚᑦᑎᐊᕐᓂᐊᖅᑲᑕ ᐅᕙᒍᑦ 
ᐊᔭᐅᑦᑎᐅᔭᕆᐊᖃᕋᑦᑕ ᐱᔨᑦᑎᖃᑦᑕᕐᓗᑕᓗ 
ᐅᖃᐅᓯᐅᔪᓂᒃ, ᒪᓕᒐᑎᒍᑦ ᐊᑐᕐᓂᐊᖅᑕᑦᑎᓐᓂᒃ. 
ᐅᖃᐅᓯᕆᑐᐃᓐᓇᖏᓪᓗᒋᑦ ᐱᓕᕆᐊᕆᓪᓚᑦᑖᕐᓗᒋᑦ. 
ᑕᐃᒪᐃᑦᑐᓂᒃ ᑕᑯᖃᑦᑕᕈᒪᒐᑦᑕ 
ᖃᐅᔨᒪᑦᑎᐊᕆᐊᖃᑦᑐᒍᑦ ᑕᑯᓐᓈᑎᓪᓗᒋᓪᓗ 
ᑕᒪᒃᑯᓂ ᐅᑉᐱᕈᓱᓐᓂᑎᓐᓂᒃ. ᑕᐃᒫᒃ 
ᐊᐱᖅᓱᐃᓐᓇᖃᑦᑕᖅᑯᖓ ᐃᓛᓐᓂᒃᑯᑦ. 
 
ᑲᓐᖑᓱᑉᐸᒃᑲᓗᐊᕐᒥᔪᖓ ᐃᓄᒃᑎᑑᕈᓐᓇᖏᓐᓇᒪ. 
ᐆᑦᑐᕋᓱᒃᑐᕈᓘᕙᒃᑲᓗᐊᖅᑐᖓ. ᑕᒪᒃᑯᐊ 
ᑲᑎᒪᔨᕋᓛᖑᔪᑦ ᐋᖅᑭᒃᑕᐅᓯᒪᓕᖅᑎᓪᓗᒋ 
ᐃᖅᑲᓇᐃᔭᖅᑎᐅᔪᑦ ᖃᓪᓗᓇᐅᔭᕈᓐᓇᖏᑦᑐᑦ 
ᐃᓄᒃᑎᑑᕈᓐᓇᖏᑦᑐᓘᓐᓃᑦ. 
ᐃᓕᓐᓂᐊᖅᑎᑕᐅᖃᑦᑕᕈᓐᓇᖅᓯᓗᑎᒃ 
ᓯᓚᑦᑐᖅᓴᖅᕕᒻᒥ 
ᐊᐅᓪᓚᕈᒪᖃᑦᑕᓚᐅᖅᓯᒪᒐᓗᐊᕐᒥᒐᒪ. 
 
ᐃᓄᒃᑎᑐᑦ ᐃᓕᓐᓂᐊᕆᐊᕐᓂᐊᕋᒪ 
ᐊᒃᓱᕈᑦᑎᐊᖃᑦᑕᓚᐅᖅᓯᒪᒐᓗᐊᖅᑐᖓ 
ᐃᓕᒍᓐᓇᓂᓐᓂᒃ. ᑭᓯᐊᓂᓕ 
ᑐᑭᓯᐊᓂᖅᓴᕈᓘᒐᓗᐊᖅᑐᖓ, ᑭᓯᐊᓂ 
ᐅᖃᕈᓐᓇᖏᓐᓂᖅᓴᐅᒐᒪ. ᑕᕝᕘᓇ 
ᐃᓕᓴᑎᑕᐅᒃᑲᓐᓂᕆᐊᖃᑦᑐᖓ. ᑕᐃᒪᓕ ᒐᕙᒪᒃᑯᑦ  

ᑲᔪᓯᑦᑎᐊᖁᔪᒥᓇᕐᓂᐊᖅᑯᑦ ᐃᑲᔪᕋᓱᒃᑎᓪᓗᒋᑦ 
ᐃᓄᖁᑎᖏᓐᓂᒃ ᓄᓇᓕᓐᓂ. 
 
ᐅᐱᒍᓱᒃᑐᖓᓗ ᐅᕕᒃᑲᕆᔭᐅᔪᑦ ᓄᓇᑦᑎᓐᓂ 
ᐱᓕᕆᖃᑎᖃᐃᓐᓇᕐᖓᑕ 
ᐃᑲᔪᖅᑐᐃᖏᓐᓇᖅᑐᑎᓪᓗ ᐃᓄᐃᑦ ᐅᖃᐅᓯᖏᓐᓂᒃ. 
ᓴᖅᑮᓇᓱᒃᑐᑎᓪᓗ ᑕᒪᒃᑯᓂᖓ. ᐅᖃᓕᒫᒐᐅᔪᒃ 
ᐊᑐᐃᓐᓇᐅᔪᓂᒃ ᑕᐃᒃᑯᐊ ᓴᖅᑭᓚᐅᖅᓯᒪᒻᒥᔭᒃᑲ. 
ᒥᓂᔅᑕᐅᔪᖅ ᐅᖃᓚᐅᖅᓯᒪᒻᒪᑦ 
ᑮᓈᐅᔭᖃᑦᑎᑦᑎᔪᒥᓂᐅᓂᕋᖅᑐᓂᒃ. ᑕᐃᒃᑯᐊ 
ᑮᓈᐅᔭᓂᒃ ᐱᓇᓱᓚᐅᕐᖓᑕ, ᑮᓇᐅᔭᖅᑖᐸᑦᑐᑎᒃ 
ᑕᐃᒃᑯᓇᓐᖓᑦ ᐃᑲᔪᕐᓂᐊᕐᓗᑎᒃ. ᐊᕐᕌᒍᑕᒫᑦ 
ᐋᖅᑭᒃᓱᒐᐃᑦ ᒪᑯᐊ ᐊᔾᔨᒌᖏᕈᓘᔭᖅᑐᓂᒃ. 
 
ᑕᐃᒃᑯᐊ ᐃᒪᐃᓕᐅᕐᖓᑕ ᐃᓅᓱᒃᑐᖁᑎᕗᑦ 
ᑐᕚᖃᖃᑦᑕᖓᖅᑕ ᒐᕙᒪᒃᑯᓐᓂᒃ 
ᐱᐅᖅᓱᐊᕋᓱᒃᑎᓪᓗᒋᑦ ᐅᖃᐅᓯᖏᓐᓂᒃ. ᑭᓯᐊᓂ, 
ᐊᖏᕐᕋᒥ ᐱᒋᐊᓪᓚᕆᓲᖑᒐᓗᐊᖅ ᐊᖏᕐᕋᒥ. 
ᒥᑭᔫᑎᓪᓗᒋᓪᓗ ᐱᒋᐊᖅᐸᑦᑐᓂ. ᑕᒪᒃᑯᐊ 
ᐃᓚᒌᖑᔪᑦ ᐊᑐᐃᓐᓇᐅᖃᑦᑕᕐᓗᑎᒃ ᑖᒃᑯᐊ 
ᐃᑲᔪᖅᑐᐃᖏᓐᓇᖃᑦᑕᖁᕙᒃᑲ ᑕᐃᒪᐃᑦᑐᓂᒃ. 
 
ᑕᐃᒪᓗ ᒥᔅᑕ ᐊᕐᕚᓪᓗ ᐅᖃᐅᓯᕆᖅᑲᐅᔭᖓ, ᒥᔅᑕ 
ᓂᖏᐅᖓᓪᓗ ᐅᖃᐅᓯᕆᕋᑖᖅᑕᖏᑦ, ᐃᓄᐃᑦ 
ᐃᓕᖅᑯᓯᖓᑦ ᐱᐅᖅᓱᐊᖅᑕᐅᓗᓂ 
ᐃᓕᓐᓂᐊᕐᕕᑦᑕᖃᕋᓗᐊᖅᑎᓪᓗᒍ ᐱᖅᑯᓯᓕᕆᕕᒻᒥᒃ, 
ᐊᐱᖅᓲᑎᒃᓴᖃᕐᒥᒐᒪ. 
 
ᐃᓕᓐᓂᐊᖅᑐᓕᕆᓂᕐᒥᒃ ᐃᖅᑲᓇᐃᔭᖅᑐᓂᒃ ᐊᒥᓱᑦ 
ᐅᕕᒃᑲᕆᔭᕗᑦ ᐊᐅᓪᓚᖅᓯᒪᒃᑲᒻᒪᕆᐊᓗᐃᑦ. 
ᑕᕝᕙᓐᖓᑦ ᐱᓕᕆᓯᒪᓗᐊᓐᖏᒃᑲᓗᐊᖅᑐᖓ, 
ᒥᑭᓂᖅᐹᓂᒃ Grade 12-ᒧᑦ, ᑭᓯᐊᓂ ᐃᒫᒃ 
ᐅᖃᐅᓯᕆᔭᑦᓴᐅᖏᒻᒪᑦ ᖃᓄᑎᒋᑦ 
ᐊᑑᑎᖃᕐᓂᕆᔭᖓ, ᐃᓛ ᖃᐅᔨᒪᓂᐊᓗᒋᔭᖏᑦ.  

ᑕᐃᒃᑯᓇᓐᖓᓪᓗ ᐱᖅᑯᓯᓕᕆᕕᒃᑯᓐᓂ 
ᐃᓕᓐᓂᐊᕐᕕᑕᖃᓕᖅᑲᑦ ᐃᒫᒃ 
ᐅᐱᒍᓱᒍᓐᓇᖅᓯᓛᖁᓪᓗᒋᑦ 
ᐃᓕᓴᕆᔭᐅᔪᓐᓇᕐᓗᓂᓗ. 
 
ᐊᒥᓱᐊᖅᑎᖅᑐᑕᓗ ᐊᔾᔨᐸᓗᖏᓐᓂᒃ ᐱᕙᑦᑐᓄᑦ 
ᓄᓇᕗᑦ ᓯᕗᓂᑦᓴᒃᑯᑎᒍᑦ. ᐊᒻᒪ, 
ᖃᓄᐃᓕᐅᕐᓂᐊᕐᓂᑦᑎᓐᓂᒃ ᑕᑉᐱᑲᓂ 
ᑲᖏᖅᑐᒑᐱᒻᒥ ᓄᓇᓕᐅᔪᑦ ᐅᐱᒍᓱᓪᓗᑎᒃ 
ᑭᓇᐅᓂᕐᒥᓂᒃ ᑭᒃᑰᓂᕐᒥᓂᒃ. 
 
ᐊᒻᒪᓗ ᐊᑕᐅᒃᓯᒃᑯᑦ ᐃᑲᔪᖅᑐᐃᖃᑦᑕᕐᒥᔪᑦ ᐃᓄᐃᑦ 
ᑕᑯᓐᓇᒐᒃᓴᓕᕆᔨᒃᑯᖏᓐᓂ ᑕᐃᒃᑯᐊ 
ᓴᓇᓇᓱᐊᕐᓂᖏᓐᓂ ᒐᕙᒪᒃᑯᓪᓗ 
ᐃᑲᔪᖅᑐᐃᖏᓐᓇᓂᐊᖅᑐᑦᓴᐅᒐᓗᐊᖅᑯᑦ. 
ᖃᐅᔨᒪᔪᖓ ᐱᕙᓪᓕᐊᔪᓕᕆᔨᒃᑯᑦ 
ᐃᑲᔪᖅᑐᐃᓂᐊᖅᓯᒪᓂᖏᓐᓂᒃ 
ᑕᕐᕆᔮᒃᓴᐅᓕᖅᑎᐅᔪᓂᓪᓗ. ᑭᓯᐊᓂᓕ 
ᖃᐅᔨᒪᑦᑎᐊᕆᐊᖃᖅᑐᒍᑦ ᐃᓄᒃᑎᑐᑦ 
ᐃᓄᒃᑎᑑᖅᑐᓂᒃ ᑕᑯᒃᓴᐅᑎᑕᐅᖃᑦᑕᖅᑐᓂᒃ. 
 
ᒥᔅᑕ ᐊᕐᕚᓪᓗᒃ ᐅᖃᐅᓯᖃᕋᑖᕐᖓᑦ ᖃᕆᓴᐅᔭᒃᑯᑦ, 
ᑕᓚᕖᓴᒃᑯᓪᓗ. ᒐᕙᒪᒃᑯᑦ, ᐃᒫᒃ 
ᖃᓪᓗᓈᑎᑑᖅᑐᐃᓐᓈᓗᓐᓂᒃ 
ᐊᑐᐃᓐᓇᖅᑕᖃᖃᑦᑕᕐᖓᑦ. ᑕᒪᒃᑰᓇ ᓲᕐᓗ ᐃᓕᒃᓯᓗ 
ᐃᑲᔪᖅᑐᐃᒍᓐᓇᕋᔭᖅᑐᒃᓴᐅᕗᓯ ᑕᒪᒃᑯᓂᖓ. 
 
ᐊᒻᒪᑦᑕᐅᖅ ᑲᔪᓯᓂᐊᖅᑐᒃᓴᐅᕗᖅ ᑕᒪᓐᓇ 
ᑎᑎᕋᐅᓯᕐᓂᖅ ᖃᓄᐃᑦᑐᒥᒃ 
ᑎᑎᕋᐅᓯᖃᕆᐊᖃᖅᑭᑕ. ᐄ, ᑕᑉᐹᓂᓖᓛ ᖁᑦᑎᑐᒥ 
ᑕᐃᒃᑯᐊ ᑎᑎᕋᐅᓯᕐᒥᓂ ᐱᓯᒪᔪᒐᔪᑦ ᖃᐅᔨᒪᒻᒪᑕᓗ.  

ᖃᐅᔨᒪᓐᖏᑦᑐᖓ ᖃᓄᖅ ᑕᒪᓐᓇ 
ᑲᒪᒋᔭᐅᓂᐊᕐᒪᖔᖅ. 
 
ᑕᐃᒃᑯᐊ ᑲᑎᒪᖃᑦᑕᓚᐅᖅᑎᓪᓗᒋᑦ ᕕᕗᐊᕆᒥ. 
ᐱᒋᐊᕈᑎᑦᑎᐊᕙᐅᔫᒐᓗᐊᑦ. ᑕᐃᒪᓕᖃᐃ 
ᐃᓱᒪᒋᔭᐃᓐᓇᕆᓗᒋᑦ ᓂᕈᐊᕕᔾᔪᐊᑎᑦᑎᓗᓂᖃᐃ 
ᖃᓄᐃᑦᑐᒥᒃ ᑎᑎᕋᐅᓯᕐᒥᒃ ᐊᑐᕈᒪᒐᔭᕐᒪᖔᑕ 
ᐃᓄᐃᑦ. ᑕᒪᓐᓇᓗ ᐃᓱᒪᒋᔭᐅᒋᐊᒃᑲᓐᓂᕈᓐᓇᕐᒪᖔᖅ 
ᒐᕙᒪᒃᑯᓐᓂᒃ. 
 
ᑕᐃᒪᓕ ᐅᖃᐅᓯᖃᕐᕕᒋᔪᒪᒻᒥᔭᕋ, 
ᐊᐱᖅᓱᖃᑦᑕᖅᓯᒪᓪᓗᖓᓗ, 
ᖃᐅᔨᒍᒪᓪᓚᕆᒃᑲᔭᖅᑐᖓ ᑕᒪᑦᓱᒧᖓ 
ᐱᓐᖑᐊᖅᑐᓕᕆᓂᕐᒧᑦ: ᑕᒪᒃᑯᐊ 
ᐊᐅᓪᓚᖃᑦᑕᕐᓂᖏᓐᓄᑦ ᐃᓅᓱᑦᑐᖁᑎᒋᔭᕗᑦ 
ᐊᐅᓪᓚᕋᐃᒻᒪᑕ ᐃᓅᓱᑦᑐᖁᑎᕗᑦ ᐃᒫᒃ 
ᖃᐅᔨᕚᓪᓕᖃᑦᑕᕐᖓᑕ. ᐊᒻᒪᓗ ᐃᓱᒪᒋᐊᓕᖅᐸᒻᒪᑕ 
ᑭᒃᑰᒻᒪᖔᕐᒥᒃ. 
 
ᑕᐃᒃᑯᐊ ᐊᕿᔨᐅᔪᑦ ᑲᑐᔾᔨᖃᑎᒌᖏᑦ ᐃᒫᒃ 
ᖃᖓᑦᑕᐅᑎᖏᓐᓂᒃ ᑲᑐᔾᔨᖃᑎᒌᓪᓗᑎᒃ 
ᑕᒪᒃᑯᓄᖓ, ᐱᓗᐊᖅᑐᒥᒃ ᖁᑦᑎᑐᒥᐅᓄᑦ, 
ᐊᑭᑐᔪᖅᔪᐊᒻᒪᕆᐊᓘᒻᒪᑦ ᐃᓚᐅᒍᓐᓇᕐᓂᐊᕐᖓᑕᓗ 
ᑕᒪᒃᑯᐊ. 
 
ᐊᐱᖅᓱᐸᒻᒥᒐᒪ ᑕᐱᕇᖑᔪᑦ ᐃᓕᒌᖑᔪᓂᓛᒃ ᐃᒫᒃ, 
ᕼᐋᑭᖅᑎᐅᔪᑦ ᐅᕙᓂ ᑕᑯᖅᑲᐅᒻᒥᒐᑦᑕ. ᑕᐃᒪᓕ 
ᓂᕈᐊᖅᑕᐅᓚᐅᖅᑐᖅ ᖃᐃᖁᔭᐅᓪᓗᑎᒃ. ᐃᒫᒃ  

ᐊᔾᔨᒌᓐᖏᓗᐊᓕᖃᑦᑕᖅᑯᖅ, ᐃᒫᒃ 
ᐆᑦᑐᑐᐃᓐᓈᓘᓇᑎᒃ ᓂᕈᐊᖅᑕᐅᖔᑐᐃᓐᓇᖅᑐᑎᒃ 
ᑕᕝᕗᖓ ᐃᓚᐅᖃᑕᐅᓂᐊᕐᓗᑎᒃ.  
 
ᑕᕝᕗᖓᑲᓚᐅᖅᐳᖓ ᐊᐱᖅᓱᑲᓐᓂᖃᑦᑕᕐᓂᐊᖅᑯᖓ 
ᑖᒃᑯᐊ ᐃᓛᒃᑰᖅᑎᓕᕈᑦᑎᒍ ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᐊᑎᓕᐅᖅᓯᒪᔪᖁᑎᖃᕈᓐᓃᕋᒪ. ᑕᐃᒪ 
ᒪᑉᐱᒐᖏᑎᒎᕐᓗᒋᑦ ᑖᒃᑯᐊ F-4-ᒥᒃ ᐱᒋᐊᕐᓗᑕ. F-
4. ᐃᓕᖅᑯᓯᓕᕆᓂᕐᒧᑦ ᓇᐃᓪᓕᒋᐊᖅᓯᒪᔪᑦ. 
ᓂᕈᐊᕈᑕᐅᒋᐊᓕᒃ, $3,038,000. ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): F-5-ᒧᕐᓗᑕ: 
ᓇᐃᓪᓕᒋᐊᖅᓯᒪᔪᑦ ᐃᓕᖅᑯᓯᑦ, ᐅᖃᐅᓰᖅ 
ᐃᓕᓴᕆᔭᐅᓯᒪᔪᑦ. $3,494,000. ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): F-6-ᒨᕐᓗᑕ: 
ᐃᓕᖅᑯᓯᓕᕆᔨᒃᑯᑦ ᑕᐃᒎᓯᓕᐅᖅᑏᑦ. 
 
>>ᐃᓪᓚᖅᑐᑦ 
 
ᑲᑎᑦᑐᒋᑦ ᐊᐅᓚᓂᖏᓐᓄᑦ ᒪᑭᒪᓂᕐᒧᑦ, 
$2,040,000. ᐊᖏᖅᐱᓯᐅᒃ? ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 
ᑕᐃᒎᓯᓕᐅᖅᑎᑦ… (ᑐᓵᔨᑎᒍᑦ)  

ᐅᖃᕆᐊᑭᑦᑐᑯᓗᓪᓖ? 
 
>>ᐃᓪᓚᖅᑐᑦ 
 
(ᑐᓵᔨᒃᑰᕈᓐᓃᖅᑐᖅ) ᑕᐃᒃᑯᐊ ᑕᐃᒎᓯᓕᐅᖅᑎᑦ 
ᑕᑯᖃᑦᑕᓕᖅᐹᑦ ᑭᓱᓂᒃ ᐃᓕᓐᓂᐊᕈᑎᓂᓪᓘᓐᓂᑦ 
ᐅᕝᕙᓘᓐᓃᑦ ᐊᓯᖏᓐᓂᒃ ᐅᕝᕙᓘᓐᓂᑦ ᒪᓕᒐᒃᓴᓂᒃ. 
ᐅᖃᑎᑦᑎᐊᕈᓐᓇᖅᐸᑎᒍᖅᑲᐃ ᑭᓱᓪᓗᐊᑕᕐᓂᖑᑯᐊ 
ᐱᓕᕆᐊᒃᓴᒐᖃᑦᑎᑕᐅᔪᑦ ᑖᒃᑯᐊ ᑲᑎᒪᔨᕋᓛᑦ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
  
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ, ᒥᔅᑕ 
ᐊᕐᕚᕐᓗᒃ. ᒥᓂᔅᑕ ᑕᐹᕐᔪᒃ. 
 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᕆᔪᖅ. 
 
ᑕᐃᒪ ᑕᐃᒃᑯᐊ ᑕᐃᒎᓯᓕᐅᖅᑎᒃᑯᑦ ᑲᑎᒪᔨᖃᓕᖅᑐᑦ 
ᑕᓪᓕᒪᓂᒃ ᑲᑎᒪᔨᑖᖅᑐᔅᓴᐅᑕᐅᓚᐅᕐᒪᑕ. ᐃᓚᐃᔾᔭ 
ᐃᖅᖢᒥᒃ ᐃᒃᓯᕙᐅᑕᖃᑦᖢᑐᒃ. ᑖᒃᑯᐊ 
ᐱᒋᐊᓕᓵᓗᐊᖅᑐᑦ, ᐃᓛᒃ ᐅᑭᐊᒃᓵᖏᓚᖅ 
ᓇᓗᓇᐃᖅᑕᐅᑦᑎᐊᕐᓚᐅᖅᑐᑎᒃ, 
ᑲᑎᒪᖃᑦᑕᖅᓯᒪᓕᖅᑐᕐᓗ ᐊᑕᐅᓯᐊᖅᑐᑎᓪᓗᑭᐊᒃ 
ᒪᕐᕈᐃᓱᖅᖢᑎᒃ. ᒪᕐᕈᐃᓱᖢᖅᑐᒃ ᑲᑎᒪᓯᒪᓕᖅᖢᑎᒃ. 
ᒫᓐᓇ ᓱᓕ, ᐃᒃᓯᕙᐅᑖᖅ, ᑖᒃᑯᓄᖓ 
ᐃᖅᑲᓇᐃᔭᒃᓴᓂᒃ ᐃᓐᓄᒃᓯᕙᓪᓕᐊᓇᓱᒐᔮᕋᑦᑕ. 
ᑖᒃᑯᐊ ᑐᑭᒧᐊᑦᑎᑦᑎᔨᐅᓂᐊᖅᑐᕐᓗ ᐊᒻᒪᓗ ᐊᓯᖏᑦ. 
ᑕᒃᑯᐊ ᐃᓄᒃᑕᐅᓚᐅᖅᑎᓪᓗᒋᑦ ᑕᒪᓐᓇ 
ᐃᖏᕐᕋᓯᑦᑎᐊᕋᔭᖅᑐᖅ. 
 
ᐊᒻᒪᓗ ᑎᑎᕋᖅᕕᒃᓴᖓ ᑖᓐᓇ 
ᐱᔭᕆᐊᑐᔪᒐᓚᐅᓚᐅᕐᒪᑦ ᐱᑕᖃᖏᑯᑖᖅᖢᓂ 
ᑕᐃᑲᓂ ᐃᓕᖅᑯᓯᓕᕆᔨᒃᑯᑦ ᑎᑎᕋᖅᕕᖓᓐᓂ 
ᐃᓂᒃᓴᖅᑖᖅᑎᓚᐅᐱᓪᓚᒃᑕᕗᑦ. ᑕᒪᒃᑯᐊ ᒫᓐᓇ 
ᐸᕐᓇᐅᑎᓗᐊᑐᐃᓐᓇᕐᒥᒃ, ᐃᒃᓯᕙᐅᑖᖅ, ᑲᒪᒋᔭᕗᑦ. 
 
ᐊᒻᒪᓗ ᐃᓱᒪᒐᓗᐊᐳᒍᑦ ᑕᒪᑐᒪᓂ ᐅᐱᓐᖔᖅ 
ᐊᐅᔭᖅ ᓴᓇᔨᖃᑦᑎᐊᓕᕐᓗᓂ, ᓇᓗᑎᒃ ᑕᐃᒃᑯᐊ 
ᐱᓕᕆᔪᒃᓴᐅᑏᑦ, ᑕᒪᒃᑯᓂᖓ ᕿᒥᕐᕈᒋᐊᕋᔭᕐᒪᑕ 
ᑕᐃᒍᓯᕐᓂᒃ ᐊᒻᒪᓗ ᐊᓯᖏᓐᓂᒃ. ᑕᒪᒃᑯᓂ 
ᐱᓕᕆᐊᒃᓴᕆᓂᐊᖅᑕᖏᓐᓂᒃ ᑖᒃᑯᓇᓂ. ᓲᕐᓗ, 
ᐊᓯᔾᔩᔭᕆᐊᓕᒃ ᐅᕝᕙᓘᓐᓃᑦ ᑕᒪᒃᑯᐊ 
ᐃᓱᒪᔅᓴᖅᓯᐅᕈᑕᐅᓂᐊᕐᒪᑕ. ᑖᒃᑯᓂᖓ  

ᐃᓱᒪᔅᓴᖅᓯᐅᕈᑕᐅᔪᔅᓴᐅᑕᐅᒻᒪᑕ ᐊᔾᔨᒌᖏᑦᑐᑦ. ᐊᒻᒪ 
ᐃᓄᐃᑦ ᐅᖃᐅᓯᖏᑦ ᑖᒃᑯᐊ ᖃᓄᖅ ᓯᕗᓂᒃᑎᓐᓄ 
ᒐᕙᒪᒃᑯᑦ, ᐃᖅᑲᑦᑐᐃᕖᑦ, ᑕᒪᒃᑯᐊᓗ ᒪᓕᒐᓕᐅᖅᕕᒃ, 
ᖃᓄᐃᑦᑐᒥᒃ ᑕᐃᒎᓯᖃᕋᔭᕐᒪᖔᑕ. 
 
ᐊᔾᔨᒌᖏᓗᐊᖅᑐᓂᒃ ᑕᒫᓂ ᓄᓇᕘᒻᒥ 
ᑕᐃᒎᓯᖃᐅᕋᑦᑕ ᓄᓇᖅᑲᑎᒌᖏᑦᖢᑕ ᓱᖃᐃᒻᒪ. 
ᑕᒪᒃᑯᐊᓕ ᐃᓱᒪᔅᓴᖅᓯᐅᑕᐅᔭᕆᐊᖃᓐᓂᐊᕐᒪᑕ ᓱᕐᓗ 
ᑕᐃᒎᓰᑦ ᖃᓄᖅ ᒐᕙᒪᒃᑯᑦ ᐅᖃᐅᓯᖅᑖᕆᓂᐊᖅᑕᖓ 
ᖃᓄᐃᑦᑑᓇᔭᕐᒪᖔᑦ. ᐊᒻᒪᓗ, ᐃᒃᓯᕙᐅᑖᖅ, ᑖᒃᑯᐊ 
ᑕᐃᒎᓯᓱᓕᐅᖅᑎᒃᑯᑦ ᑖᒃᓱᒪ ᐅᖃᓪᓚᖅᑲᐅᔫᑉ ᑖᒃᓱᒪ 
ᒫᓐᓇ ᐊᐱᖅᓱᓵᖅᑑᑉ ᓯᕗᓂᒃᑎᐊᖓᓂ ᑎᑎᕋᐅᓯᖅ. 
 
ᑕᒪᓐᓇ ᓯᕗᓂᕆᓂᐊᖅᑕᑎᓐᓂ ᑕᒫᓂ ᓄᓇᕘᒻᒥ 
ᐃᓕᓴᕆᔭᐅᓯᒪᓕᖅᑎᓪᓗᒍ ᐅᖃᐅᓰᑦ ᑕᒫᓂ 
ᐊᑐᖅᐸᑦᑕᕗᑦ ᓄᓇᕗᑦᒥ ᖃᓪᓗᓈᑐᑦ, ᐅᐃᕖᑑᑦ 
ᐊᒻᒪᓗ ᐃᓄᒃᑐᑦ, ᑕᒪᒃᑯᐊ ᐃᓱᒪᒋᓪᓗᑎᒍ ᑖᒃᑯᓂᖓ 
ᑕᐃᒎᓯᓕᐅᖅᑎᑯᓐᓂᒃ ᑕᐃᒪ 
ᖃᓄᖅᑑᕈᑕᐅᔭᕆᐊᖃᓐᓂᐊᕐᒪᑦ ᑎᑎᕋᐅᓯᖅ 
ᓯᕗᓕᕆᓂᐊᖅᑕᑎᓐᓂ 
ᖃᓄᐃᓕᖓᔪᔅᓴᐅᑕᐅᓂᐊᕐᒪᖔᑦ. ᑕᒪᒃᑯᐊ ᑕᕝᕙ 
ᐱᔭᒃᓴᖏᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ ᒥᓂᔅᑕ 
ᑕᐹᕐᔪᒃ. ᒥᓂᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 
(ᑐᓵᔨᑎᒎᓐᖏᑦᑐᖅ) ᐃᖅᑲᓇᐃᔭᖅᑎᑖᕈᒪᒐᑦᑕᒎ 7.0. 
ᐅᖃᖅᑰᕋᑖᕋᕕᑦ, ᑖᓐᓇᒎᖅ ᓱᓕ ᑕᑖᓂᖏᒻᒪᑦ. 
ᖃᒃᓯᓂᑭᐊᕐᖓᐃ ᐱᓯᒪᓕᕋᓗᐊᖅᐱᓯ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ 
ᐊᕐᕚᕐᓗᒃ. ᒥᓂᔅᑕ ᑕᐹᕐᔪᒃ.  
 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᐄ ᖁᔭᓐᓇᒦᒃ 
ᐃᒃᓯᕙᐅᑖᖅ. ᒪᕐᕉᓐᓂᒃ ᑕᐃᒪ ᒫᓐᓇ ᑖᒃᑯᓇᓂ 
ᐱᒋᐊᖅᓯᒪᔪᖅᑕᖃᓕᖅᑐᖅ. ᑖᒃᑯᐊ 
ᐃᓄᒃᐸᓪᓕᐊᒐᔮᒃᑐᑦ ᓱᓕ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ 
ᑕᐹᕐᔪᒃ. ᒥᔅᑕ ᐊᕐᕚᕐᓗᒃ.  

ᐊᕐᕚᕐᓗᒃ: ᖁᔭᓐᓇᒦᒃ ᐃᒃᓯᕙᐅᑖᖅ. ᑕᕝᕙᓂ E-5-ᒥ 
2009-2010-ᖑᑎᓪᓗᒍ ᐅᖃᓚᐅᖅᓯᒪᒻᒪᑕ 
Hᐋᒻᓚᒃᑯᑦ ᑲᑎᒪᔨᑯᒡᒎᖅ ᒪᓕᒋᐊᖃᕐᓂᐊᖅᑐᑦ 
ᑖᔅᓱᒥᖓ ᐃᓄᐃᑦ ᐅᖃᐅᓯᖏᓐᓂ 
ᓴᐳᒻᒥᔭᐅᔾᔪᑎᖏᓐᓂᒃ ᒪᓕᒐᕐᒥᒃ ᐊᒻᒪᓗ, ᕼᐋᒻᓚᒃᑯᑦ 
ᑖᓐᓇ ᐃᑲᔪᖅᑐᕆᐊᖃᖅᖢᓂᔾᔪᒃ. 
ᐅᖃᐅᑎᔪᓐᓇᖅᐱᑎᒍᖅᑲᐃ ᖃᓄᖅ 
ᑮᓇᐅᔭᖃᖅᑎᖦᖢᒋᑦ ᐅᕝᕙᓘᓐᓃᑦ ᖃᓄᖅ 
ᐃᓕᖅᑯᓯᖃᖅᑎᖦᖢᒋᑦ ᑖᒃᑯᐊ ᕼᐋᒻᓚᒃᑯᑦ ᑖᔅᓱᒥᖓ 
ᒪᓕᒐᓱᒋᐊᖃᕐᓂᐊᕐᒪᖔᑕ? ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ 
ᐊᕐᕚᓪᓗᒃ. ᒥᓂᔅᑕ ᑕᐹᕐᔪᒃ.  
 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᐃᒃᓯᕙᐅᑖᖅ, ᐄ. 
ᖁᔭᓐᓇᒦᓪᓗ ᑕᐃᓐᓇ ᐊᐱᖅᑯᑎᒋᓵᖅᑕᐃᑦ. ᑖᒃᑯᐊ 
ᓇᓗᓇᐃᖅᓯᓯᒪᔪᒍᓂᓛᒃ ᑕᒪᒃᑯᓄᖓ ᕼᐋᒻᓚᒃᑯᑦ 
ᑎᑎᕋᕐᕕᖏᓐᓂᒃ ᒪᑯᓂᖓᓗ ᑲᑎᒪᑎᓪᓗᒋᑦ 
ᑐᓵᔨᖃᕐᓃᑦ ᐃᓚᖏᑦ 
ᐃᖅᑲᓇᐃᔭᖅᑎᖃᕈᓐᓇᖏᒻᒪᑕ. 
 
ᐊᓯᖏᑦ ᑕᒪᒃᑯᐊ ᓲᕐᓗ 
ᐃᖅᑲᓇᐃᔭᖅᑎᑖᕆᐊᖃᖅᐹᑦ. ᑕᒪᒃᑯᓂᖓ 
ᐃᓄᒃᑑᖅᑕᐅᔭᕆᐊᓖᑦ ᖃᓪᓗᓈᑑᖅᑕᐅᔭᕆᐊᓖᑦ 
ᑲᑎᒪᑎᓪᓗᒋᓪᓗ ᐊᒻᒪᓗ ᒪᑯᐊ ᐊᑭᓕᒐᒃᓴᓄᑦ 
ᑎᑎᖅᑲᖏᑦ ᐃᒥᖅᑕᐅᑎᒃᑯᑦ ᐊᑦᑕᖅᑕᐅᓂᒃᑯᑦ 
ᐊᓯᖏᓪᓗ. 
 
ᑕᒪᒃᑯᐊ ᐸᕐᓇᒍᑎᐅᑉ ᐃᓗᐊᓂ 
ᓇᓗᓇᐃᖅᓯᒪᓂᐊᕋᑦᑎᒍ ᑖᓐᓇ ᒪᓕᒐᒃᓴᖅ 
ᐊᑐᓕᓪᓚᕆᓐᓂᐊᓕᖅᐸᑦ, ᑖᒃᑯᐊ ᕼᐋᒻᓚᒃᑯᑦ 
ᖃᓄᐃᑦᑐᒥᒃ ᓂᕆᐅᒋᔭᐅᕙᑦ 
ᐊᑐᕆᐊᖃᕐᓂᐊᕐᒪᖔᖏᓐᓂᒃ ᐊᒻᒪᓗ ᑮᓇᐅᔭᓂᒃ 
ᖃᔅᓯᓂᒃ ᒐᕙᒪᒃᑯᑦ ᓴᖅᑮᔭᕆᐊᖃᕋᔭᖅᐸᑦ? 
 
ᑕᒪᒃᑯᓄᖓ ᐃᑲᔫᑎᒋᓂᐊᖅᑕᑎᓐᓄᑦ ᓄᓇᓕᓐᓂ 
ᒐᕙᒪᒋᔭᐅᔪᑦ ᐱᑎᓪᓗᒋᑦ ᑕᒪᓐᓇ ᑖᔅᓱᒪ 
ᐱᓕᕆᐊᒃᓴᓄᑦ ᐸᕐᓇᒍᑎ ᓲᕐᓗ ᐊᑐᓕᕐᓂᐊᖅᑎᓪᓗᒍ 
ᖃᓄᐃᑦᑐᒥᒃ ᐸᕐᓇᒃᓯᒪᓂᐊᕐᒪᖔᑦᑕ ᑕᕝᕙᓂ  

ᐃᓗᐊᓂ ᓇᓗᓇᐃᖅᓯᒪᑦᑎᐊᕐᓂᐊᖅᑕᕗᑦ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ 
ᑕᐹᕐᔪᒃ. ᒥᔅᑕ ᓂᓐᖓᖅ.  
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 
(ᑐᓵᑎᒎᕈᓐᓃᖅᑐᖅ) ᑕᐃᒎᓯᓕᕆᔩᑦ, ᖃᓄᕈᓇ 
ᑕᐃᒎᓯᖅ (ᑐᓵᔨᑎᒍᑦ) ᐅᖃᐅᓯᖅ 
ᖃᓪᓗᓈᑎᑑᖓᕈᔪᑉᐸᑦ? ᐅᖃᐅᓯᐅᔪᖅ 
ᖃᓪᓗᓈᓃᓐᖔᖅᓯᒪᔪᖅ, ᑕᐃᒎᓯᓕᕆᔩᑦ, 
ᑐᑭᖃᕋᓗᐊᕐᖓᑦ ᐃᓕᓴᖅᓯᔪᓐᓇᕐᓂᖅ ᐃᓄᑦᑎᑐᑦ 
ᐅᖃᐅᓯᖅ ᑭᓲᒻᒪᖔᖅ. 
 
(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ, ᕿᑎᕐᒥᐅᓂᒃ 
ᐅᖃᐅᓯᖃᕋᑦᑕ ᐊᓯᐊᓂᒃ ᕿᑭᖅᑖᓗᒻᒥᐅᑦ, ᐊᒻᒪ 
ᐅᖃᐅᓯᖃᕐᒥᒐᑦᑕ ᑭᕙᓪᓕᕐᒥᐅᑦ 
ᐊᔾᔨᒋᓐᖏᐊᖅᔪᑦᑕᖓᓂᒃ. ᑖᕙᓂ 
ᓇᑦᑎᓕᐅᓂᕋᖅᑕᐅᒻᒪ: ᑰᒑᖅᔪᒃ, ᑕᓗᖅᔪᐊᖅ, 
ᐅᖅᓱᖅᑑᖅ. ᑕᐅᒃᑯᐊ ᐱᖓᓱᑦ ᖃᓂᒌᑦᑐᑯᓗᐃᑦ, 
ᐃᒃᓯᕙᐅᑖᖅ. ᐊᔾᔨᒌᓐᖏᐊᖅᔪᑦᑐᓂᒃ 
ᐅᖃᐅᓯᖃᕐᒥᒻᒪᑕ. 
 
ᖃᓄᕐᓕᑭᐊᖅ ᑖᓐᓇ ᐃᓱᒪᒋᖦᖤᖅᐸᐅᒃ 
ᐅᖃᐅᓯᓕᕆᔨᒃᑯᓐᓄᑦ ᒥᓂᔅᑑᔪᖅ ᐃᓄᒃᑎᑐᑦ 
ᐊᓯᖏᓐᓄᑦ ᐅᖃᐅᓯᓕᕆᓂᕐᒧᑦ ᑕᒪᐃᓐᓇᖃᐃ? 
ᖁᔭᓐᓇᒥᒃ ᐃᒃᓯᕙᐅᑖᖅ.  
 
ᐃᒃᓯᕙᐅᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ 
ᓂᓐᖓᖅ. ᒥᓂᔅᑕ ᑕᐹᕐᔪᒃ.  
 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᑕᒪᓐᓇ ᑕᐃᒃᑯᐊ 
ᐅᖃᐅᓯᕐᒥᓐᓂᒃ ᐊᓯᐅᔨᔾᔮᕋᓱᒋᓐᖏᑕᒃᑲ. ᓲᕐᓗ, ᐃᓛ 
ᓄᓇᒥᓐᓂ ᑕᒪᓐᓇ ᐃᓕᓐᓂᐊᕐᕕᑦᑎᒍᓪᓗ ᑕᒪᓐᓇ 
ᐃᓕᓐᓂᐊᐸᓪᓕᐊᔪᓪᓗ ᐃᓄᒃᑐᑦ 
ᐅᖃᕈᓐᓇᑦᓯᐊᕆᐊᖃᕐᓂᐊᕐᒪᑕ ᐃᓕᓐᓂᐊᕐᕖᑦ  

ᐃᓗᐊᓐᓂ. ᑖᒃᑯᐊ ᓱᕐᕋᔾᔮᒐᓱᒋᓐᖏᑕᒃᑲ 
ᐊᕕᑦᑐᖅᓯᒪᔫᔪᑦ ᐅᖃᐅᓯᖏᑦ. 
 
ᑭᓯᐊᓂᓕ ᑖᒃᑯᐊ ᑕᐃᒎᓯᓕᐅᖅᑎᑦ 
ᐱᔭᒃᓴᖃᕐᓂᐊᕐᒪᑕ ᑖᒃᑯᐊ ᒐᕙᒪᒃᑯᑦ 
ᑎᑎᖅᑲᖁᑎᖏᑦ, ᒪᓕᒐᓕᐅᖅᕕᐅᑉ 
ᐊᐅᓚᓕᕆᕙᑦᑕᖏᑦᑕ ᑎᑎᖅᑲᖁᑎᖏᑦ, 
ᐃᖅᑲᑦᑐᐃᕕᒻᒥ ᑕᒪᒃᑯᐊ ᐊᐅᓚᑦᔪᑏᑦ, ᓱᕐᓗ 
ᑐᓵᔨᓂᒃ, ᐃᓕᓐᓂᐊᖅᑎᑦᑎᔭᕆᐊᖃᕈᒫᕋᑦᑕ. ᑖᒃᑯᐊ 
ᑕᐃᒎᓯᓕᐅᖅᑎᑦ ᓇᓗᓇᐃᖅᓯᐊᓪᓚᓚᐅᖅᑎᓪᓗᒋᑦ, 
ᑕᒪᒃᑯᐊ ᖃᓄᖅ ᑕᐃᒍᖅᑕᐅᔭᕆᐊᖃᕋᔭᕐᒪᖔᑕ. 
 
ᓱᕐᓗ ᐅᓇ ᓇᓗᓇᐃᕋᓱᐊᕐᓗᒍ ᐱᕈᖅᓴᓪᓗᖓ 
ᐊᓖᓚᔫᓕᕆᓚᐅᖅᓯᒪᒐᑦᑕᓕ ᒫᓐᓇ 
ᐸᐃᑉᐹᓕᕆᓕᖅᖢᖓ. ᐱᕈᖅᓴᕐᓗᖓ 
ᓯᐅᕋᔮᖅᑐᓕᕆᓚᐅᖅᓯᒪᒐᒪ ᒫᓐᓇ 
ᓱᑲᓕᖃᑦᑕᓕᖅᖢᖓ. ᐱᕈᖅᓴᓪᓗᖓ 
ᐃᕐᓂᐅᓯᕆᓚᐅᖅᓯᒪᒐᒪ ᒫᓐᓇ ᐅᐊᓴᐅᓯᕆᓕᖅᖢᖓ. 
 
ᑕᒪᒃᑯᐊ ᐊᔾᔨᒌᖏᑦᑑᒻᒪᑕ ᑕᐃᒎᓰᑦ. ᐊᒻᒪᓗ, ᑖᒃᑯᐊ 
ᑐᑭᓯᐊᑦᑎᐊᖅᖢᒋ ᐱᕈᔅᓴᓪᓗᖓ 
ᐅᖃᐅᓯᐅᕙᓚᐅᖅᑐᖅ. ᑖᒃᑯᐊ ᐅᖃᐅᓯᐅᑉᐸᑕ ᓱᓕ 
ᐳᐃᒍᔾᔮᖏᑕᒃᑲ ᐃᒡᓗᓕᕐᒥᐅᑦ ᑕᐃᒪᓐᓇ 
ᐅᖃᓪᓚᑉᐸᓚᐅᕐᒪᑕ. ᑖᒃᑯᐊᑦᑕᐅᖅ ᑕᐃᒪᓐᓇ 
ᓂᕆᐅᒋᒻᒥᔭᒃᑲ ᓄᓇᕗᑦᒥᐅᑦ ᓄᓇᖅᑲᑎᒌᑦ ᑖᒃᑯᐊ 
ᐅᖃᐅᓯᕐᒥᓂᒃ ᐊᓯᐅᔨᔾᔮᕋᓱᒋᖏᑦᖢᒋᑦ 
ᓴᓐᖏᔫᑐᐊᖅᐸᑕ. 
 
ᑭᓯᐊᓂ ᑖᒃᑯᐊ ᐅᖃᐅᓯᓕᕆᓂᕐᒧᑦ 
ᒪᓕᒐᐅᓕᖅᑎᓪᓗᒍ, ᐊᒻᒪᓗ ᐃᓄᐃᑦ ᐅᖃᐅᓯᖏᑦᑕ 
ᓴᐳᒻᒥᔭᐅᔾᔪᑎᔅᓴᖓᓄᑦ ᒪᓕᒐᐅᓕᖅᑎᓪᓗᒍ ᑕᒪᓐᓇ 
ᖃᓄᖅᑑᕈᑎᒋᔭᕆᐊᖃᖅᓯᒪᒐᑦᑎᒍ. ᑕᐅᕙᓂᓕ 
ᐊᑯᑭᑦᑐᓂ ᒪᓕᒐᓕᐅᖅᕕᖏᑦᑕ ᐃᓗᐊᓂ ᐊᑕᐅᓯᕐᒥᒃ 
ᐅᖃᐅᓯᖃᒻᒪᑕ, ᐅᖃᐅᓯᖃᐅᕋᓗᐊᖅᑐᑎᒃ 
ᐊᔾᔨᒌᖏᑦᑐᓂᒃ. 

ᑕᒫᓂ ᐊᑯᑭᑦᑐᓕᒫᒥ ᐊᒡᒍᐊᓃᑦᑐᓪᓗ ᐃᒻᒥᓂᒃ 
ᐅᖃᐅᓯᖃᑦᑐᑎᒃ ᑕᒫᓂ ᐅᖅᑯᐊᓃᑦᑐᑦ ᐃᒻᒥᓂᒃ 
ᐅᖃᐅᓯᖃᑦᖢᑎᒃ. ᑭᓯᐊᓂ, ᒪᓕᒐᓕᐅᖅᕕᖏᑦᑕᓗ 
ᐃᓕᓐᓂᐊᖅᕕᐅᓪᓗ ᐃᓗᐊᓂ. ᑕᒪᒃᑯᐊ ᐊᑦᔨᒌᒥᒃ 
ᓱᕐᓗ ᐊᑐᖅᑕᐅᕙᑦᑐᒥᒃ ᐊᐅᓚᓂᕐᒧᑦ 
ᐱᑦᔪᑎᖃᑦᖢᑎᒃ. ᑕᐃᒪᓐᓇᐃᑦᑐᒥᒃ ᑕᐅᑐᖅᑰᑉᐳᒍᑦ 
ᑕᒫᓂ ᑕᐃᒎᓯᓕᐅᖅᑎᓄᑦ ᑖᓐᓇ 
ᐸᕐᓇᒃᑕᐅᕙᓪᓕᐊᔪᒃᓴᐅᑕᐅᓂᖓᓂᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ, ᒥᓂᔅᑕ 
ᑕᐹᕐᔪᒃ. ᒥᔅᑕ ᓂᓐᖓᖅ. 
 
ᓂᓐᖓᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒫᓂ 
ᒪᓕᒐᓕᐅᖅᕕᐅᑉ ᐃᓗᐊᓂ ᐅᖃᓪᓚᑎᓪᓗᑕ 
ᓄᓇᕗᓗᒃᑖᒥ, ᕿᑎᕐᒥᐅᓂᓗ, ᑭᕙᓪᓕᕐᒥᐅᓂᓗ 
ᕿᑭᖅᑕᓗᒥᓗ ᑐᓵᔭᐅᕙᒃᑲᑦᑕ. 
 
ᖃᓪᓗᓈᑐᑦ ᐅᖃᓪᓚᒍᒪᓐᖏᑦᑕᕌᖓᑦᑕ, ᓄᓇᕗᑦ 
ᐃᓗᐊᓂ ᓇᒥᑐᐃᓐᓇᖅ ᓂᕈᐊᖅᑕᐅᓯᒪᒐᓗᐊᖅᖢᑕ 
ᐊᔾᔨᒌᖏᑦᑐᓂᒃ ᐅᖃᐅᓯᖄᔾᔪᒃᑲᓗᐊᖅᖢᑕ, ᐃᓄᒃᑐᑦ 
ᐅᖃᓪᓚᒍᓐᓇᖃᑦᑕᕋᑦᑕ. ᑖᒃᓱᒪ ᐃᓪᓗᖅᔪᐊᑉ 
ᐃᓗᐊᓂ ᐊᑐᕐᓂᖅᐹᖑᒻᒪᑕ ᑐᓵᔩᑦ ᖁᒃᓴᓱᓐᓇᕋᓂᓗ 
ᐅᖃᓪᓚᒍᒪᓪᓗᓂ ᐅᖃᐅᓯᑎᑐᑦ. 
 
ᕿᑭᑦᑖᓗᒻᒥᐅᑕᐅᒐᓗᐊᕈᕕᑦ, 
ᑭᕙᓪᓕᕐᒥᐅᑕᐅᒐᓗᐊᕐᕈᕕᑦ, ᕿᑎᑉᒥᐅᑕᐅᒐᓗᐊᕐᕈᕕᑦ 
ᑐᓵᔩᑦ ᑖᕙᐅᒻᒪᑕ. ᒫᓐᓇᒧᑦ, ᑕᐃᒪᓐᖓᑦ 
ᓄᓇᑦᑎᐊᕐᒥ ᐊᑐᓚᐅᖅᓯᒪᒻᒪᑕ. ᐊᑐᓚᐅᖅᓯᒪᒐᒃᑭᓪᓕ  

ᖃᓪᓗᓈᑐᑦ ᐅᖃᓪᓚᒍᒪᓪᓗᖓ ᖁᒃᓴᓱᒃᑳᖓᒪ. 
ᓄᓇᕗᑦ ᓱᓕ ᐃᓗᐊᓂ ᐊᑐᖅᑐᓂ. 
 
ᑕᕝᕙᓂ ᖃᓄᖏᓐᓇ, ᑕᐃᒎᓯᓕᕆᔩᑦ ᐃᓗᐊᓂ 
ᑖᒃᑯᐊ ᐃᓚᐅᑎᑕᐅᑦᓯᐊᕐᕋᓗᐊᖅᐳᖅᑲᐃ 
ᑐᓵᔨᒋᖃᑦᑕᖅᑕᕗᑦv ᐃᓚᐅᑎᑕᐅᖏᓐᓇᕆᐊᖃᒻᒪᑕ 
ᐅᖃᐅᑎᓕᐅᕐᓂᖅ ᑕᒪᒃᑯᓄᖓ ᐊᑐᖅᓯᒪᒻᒪᑕ. 
ᑕᐃᒪᓐᖓᑦ ᓄᓇᕗᖃᓐᓂᐊᓵᖅᑎᓪᓗᒍ ᒫᓐᓇᒧᑦ 
ᑎᑭᑦᖢᒍ ᐊᑐᖅᓯᒪᒻᒪᑕ. 
 
ᑖᒃᓱᒥᖓ ᐃᓚᐅᑎᑕᐅᒐᓗᐊᖅᐹᑦ ᖃᓄᕐᖏᓐᓇ 
ᑕᐃᒎᓯᓕᕆᔩᑦᖃᐃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ, ᒥᔅᑕ 
ᓂᓐᖓᖅ. ᒥᓂᔅᑕ ᑕᐹᕐᔪᒃ. 
 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᑖᓐᓇ ᖃᓄᖅ 
ᐃᓚᐅᑎᑕᐅᒐᓗᐊᕐᒪᖔᑕ. ᐃᓛᒃ, ᑐᑭᓯᓗᐊᖏᑦᖢᖓ. 
 
ᐅᓇ ᑕᐃᒃᑯᐊ ᓂᕈᑕᐅᓯᒪᒻᒪᑕ ᑕᐃᒎᓯᓕᐅᖅᑎᑯᓐᓄᑦ 
ᑲᑎᒪᔨᐅᓂᖅ ᑲᑎᒪᔨᒃᓴᐅᓇᔭᖅᑐᑦ. ᑖᒃᑯᓇᓐᖓᑦ 
ᓱᕐᓗ ᓯᕗᓂᑦᑎᓐᓂᒃ ᐊᒃᓱᕈᖅᓯᒪᓂᑯᑦ ᐊᒻᒪᓗ 
ᐃᓕᑦᑎᓯᒪᓂᑯᓪᓛᕇᑦ ᐃᓄᐃᑦ ᐅᖃᐅᓯᖏᓐᓄᑦ. 
ᐱᓕᕆᖃᑦᑕᖅᓯᒪᓂᑯᓪᓚᕆᓐᓂᒃ ᑕᒪᒃᑯᓂᖓ 
ᑲᑎᒪᔨᑖᕋᓱᒃᓯᒪᒻᒪᑕ. ᐊᓪᓛᒃ, 
ᖃᓪᓗᓇᐅᔭᕈᓐᓇᖏᑦᑐᓂᒃ ᐃᓚᖃᕆᐊᖃᑦᑎᓯᒪᒐᒃᑭᓐ 
ᑕᐃᑯᖓ ᑖᓐᓇ ᐃᓚᐅᑎᓯᒪᔭᕗᑦ. ᑖᒃᑯᐊ 
ᐃᑲᔪᖅᑕᐅᔪᓐᓇᑦᑎᐊᖁᓪᓗᒋᑦ ᑕᐃᒎᓰᑦ ᑕᒪᒃᑯᐊ 
ᒐᕙᒪᒃᑯᓄᓪᓗ ᒪᓕᒐᓕᐅᖅᕕᒧᓪᓗ 
ᐃᖅᑲᑦᑐᐃᕕᒻᒧᓪᓗ ᖃᓄᖅ ᐊᑐᖅᑕᐅᓇᔭᖅᑐᓐ.  
 
ᑕᒪᒃᑯᐊ ᐋᖅᑭᒃᑕᐅᑉᐸᑕ 
ᐃᓕᓐᓂᐊᖅᑕᐅᔭᕆᐊᖃᓐᓂᐊᕐᒪᑕ ᓯᕗᓂᒃᑎᓐᓂ. 
ᑕᒪᒃᑯᓄᖓ ᑐᓵᔨᐅᕙᑦᑐᓄᓪᓗ ᐊᓯᖏᓐᓄᓪᓗ. 
ᓄᓇᑦᑎᐊᖑᓱᖓᑦᑎᓪᒍ, ᑐᓵᔩᑦ 
ᐱᓕᒻᒪᓴᑦᑕᐅᑎᐊᖅᑐᒻᒪᕆᐊᓘᓚᐅᖅᓯᒪᒻᒪᑕ 
ᐃᓕᓐᓂᐊᖅᑎᑕᐅᓪᓗᑎᓪᓗ. ᑕᒪᑐᒧᖓ 
ᐃᓱᒪᔅᓴᖅᓯᐅᕆᐊᖃᖅᐸᓪᓕᐊᓂᐊᖅᑐᒍᑦ ᓯᕗᓂᑦᑎᓂ 
ᑐᓵᔨᐅᓂᐊᖅᑐᑦ ᐃᒻᒪᖄ ᑖᒃᑯᐊ ᓯᓚᑦᑐᖅᓴᖅᕖᑦ  

ᐊᑐᕐᓗᒍ. ᑖᒃᑯᐊ ᐱᓕᕆᖃᑎᒋᔪᓐᓇᖅᑕᕗᑦ 
ᑕᒪᒃᑯᓄᖓ ᑐᓵᔨᖃᕆᐊᖃᕐᓃᑦ. 
 
ᑭᓯᐊᓂ ᐅᓇ ᐊᐱᖅᑯᑎᒋᓵᖅᑕᐃᑦ ᖃᓄᖅ 
ᐃᓚᐅᑦᑎᐊᕐᓂᐊᕐᒪᖔᑕ ᑐᓵᔩᑦ ᐃᒻᒪᖃ 
ᑐᑭᓯᓂᕐᓗᒃᑲᒃᑯ ᑐᑭᓯᓇᖅᓯᒃᑲᓐᓂᖅᐸᒍ 
ᑭᐅᒃᑲᓐᓂᕈᓐᓇᖅᑕᕋ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ 
ᑕᐹᕐᔪᒃ. ᒥᔅᑕ ᓂᓐᖓᖅ.  
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 
ᑖᓐᓇ ᐊᒥᑦᑐᕐᒥᐅᑕᐅᓪᓗᓂ, ᐅᕙᖓ 
ᓇᐅᔮᕐᓂᒥᐅᑕᐅᓪᓗᖓ ᐅᐱᓐᓇᕋᓂ ᖃᕿᐊᕐᓇᕋᓂ 
ᑐᑭᓯᑦᑎᐊᓐᖏᖃᑦᑕᐅᑎᑲᐃᓐᓇᐸᑉᐳᒍ. 
 
ᐊᐱᖅᑯᑎᒋᖅᑲᐅᔭᕋ ᒥᓂᔅᑕᒧᑦ, ᑕᐃᒪ ᑭᒡᒐᖅᑐᖅᑐᒥ 
ᑕᕝᕙᓂ ᑕᐃᒎᓯᓕᕆᔩᑦ ᑲᑎᒪᔨᖏᓐᓂᑐᖃᖅᑳ 
ᓄᓇᕗᒻᒦᖔᖅᓯᒪᔪᒥᒃ ᐅᖃᐅᓯᓕᕆᔨᒃᑯᓐᓂ 
ᐃᓄᑦᑎᑑᕈᓐᓇᖅᑐᒥᒃ ᑕᕝᕗᖓ ᑲᑎᒪᔨᓄᑦ 
ᐃᓚᐅᔪᖃᖅᑲ?  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ 
ᓂᓐᖓᖅ. ᒥᓂᔅᑕ ᑕᐹᕐᔪᒃ.  
 
ᐊᖓᔪᖅᑲᖅ ᓗᐃ ᑕᐹᕐᔪᒃ: ᐃᓛᒃ ᓱᓕ 
ᑐᑭᓯᓐᖏᓚᕋ. ᑖᒃᑯᐊ ᑕᓪᓕᒪᑦ ᓂᕈᐊᖅᑕᐅᓯᒪᔪᑦ 
ᑕᒪᒃᑯᓂᖓ ᕿᒥᕐᕈᔭᐅᓲᖑᒻᒪᑕ ᓯᕗᓂᑦᑎᓐᓂ 
ᐱᓕᕆᕙᓚᐅᖅᑐᑦ. ᑕᒪᒃᑯᓂᖓ ᐃᒻᒪᖄ ᑖᓐᓇ 
ᐃᐊᑦᓇ ᐃᓚᐃᐊᔅ ᑕᐅᕙᓂ ᕿᑎᕐᒥᐅᓂ 
ᑕᑯᓇᔭᕈᑦᑎᒍ ᑕᒪᒃᑯᓂᖓ ᓲᕐᓗ 
ᐱᓕᕆᖃᑦᑕᖅᓯᒪᓪᓚᕆᑦᓱᓂ 
ᑐᓵᔨᐅᖃᑦᑕᖅᓯᒪᓪᓗᓂᓗ. ᑭᓯᐊᓂ 
ᑐᓵᔨᐅᔪᓐᓇᕐᓂᖏᓪᓘᓐᓃᑦ ᖃᓄᐃᓕᐅᕈᓐᓇᕐᓂᖏᑦ 
ᑖᓐᓇ ᕿᒥᕐᕈᔭᐅᓯᒪᓗᐊᓐᖏᑦᑐᖅ. ᑭᓯᐊᓂ 
ᐊᔪᓐᖏᓐᓂᖏᑦ ᑕᒪᒃᑯᓂᖓ 
ᐱᓕᕆᓪᓚᕆᒍᓐᓇᕐᓂᐊᕐᓂᖏᑦ ᑖᒃᑯᐊ 
ᕿᒥᕐᕈᔭᐅᓯᒪᒻᒪᑕ. 

ᖃᓄᑭᐊᖅ ᑐᑭᓯᐅᒪᖃᑦᑕᐅᑎᖅᑰᒍᓐᓃᖅᑐᒍᓪᓕ 
ᐄᖑᓇᓱᒋᔭᕋ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ 
ᑕᐹᕐᔪᒃ. ᒥᔅᑕ ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᐃᒃᓯᕙᐅᑖᖅ, ᓄᓇᕗᒻᒥ 
ᐊᔾᔨᒌᓐᖏᑦᑐᓂᒃ ᐅᖃᐅᓯᖃᐅᕋᑦᑕ, ᐃᓄᒃᑎᑐᑦ 
ᐅᖃᓕᕋᐃᒐᑦᑕ ᐃᓛᓐᓂᒃᑯᑦ 
ᑐᑭᓯᓐᖏᑲᐃᓐᓇᖃᑦᑕᐅᑎᕙᕗᑦ. ᓄᓇᕗᒻᒥ 
ᐅᖃᐅᓯᓕᕆᔨᒃᑯᑦ 80-ᐳᓴᖏᖅᑲᐃ ᐃᓅᒻᒪᑕ 
ᓄᓇᕗᒻᒥ. ᑕᐃᒪᓕ ᑕᒪᒃᑯᐊ ᐃᓄᑦᑎᑐᑦ 
ᐅᖃᐅᓯᕆᔭᕗᑦ ᖃᐅᔨᒍᒪᒐᓗᐊᖅᑐᖓ. 
 
ᑖᒃᑯᐊ ᑐᓵᔨᐅᔪᑦ ᐃᓛ ᐃᓄᒃᑎᑑᕈᓐᓇᖅᑐᑦ 
ᑕᕝᕙᓃᖃᑕᐅᒻᒪᖔᑕ ᑕᐃᒎᓯᓕᐅᖅᑎᓃᒻᒪᖔᑕ 
ᑲᑎᒪᔨᐅᔪᓂ, ᑭᓲᒃᐸᑕ. ᐱᒻᒪᕆᐅᔫᑎᒋᒐᒃᑯ. ᑕᒪᒃᑯᐊ 
ᑐᓵᔨᐅᕙᑦᑐᑦ ᒪᓕᒐᓕᐅᕐᕕᒻᒥ ᐊᔾᔨᒌᓐᖏᑦᑐᓂᑦᑕᐅᖅ 
ᐅᖃᐅᓯᖃᕋᓗᐊᕐᒥᑎᓪᓗᒋᑦ ᑕᕝᕙᓂᑦᑕᐅᖃᐃ 
ᐱᖃᓯᐅᔾᔭᐅᓯᒪᒐᓗᐊᖅᑯᑦ ᑕᐃᒎᓯᓕᐅᖅᑎᓂᒃ? 
ᑕᐃᒪᐃᓕᒐᓱᕋᑖᖅᑐᖓ. 
 
(ᑐᓵᔨᑎᒎᕈᓐᓃᖅᑐᖅ) ᑐᓵᔨᐅᖃᑦᑕᖅᑐᑦ 
ᑕᐃᒎᓯᓕᕆᔨᒃᑯᓐᓂ ᐃᓚᐅᖃᑕᐅᒐᓗᐊᖅᐸᑦ 
ᑲᑎᒪᓕᕌᖓᑕ? ᑖᑉᓱᒧᖓ ᐊᐱᕆᔭᕋ. 
 
(ᑐᓵᔨᑎᒍᑦ) ᑕᐃᒪᐃᓕᖅᑲᐅᒐᒪ, ᐊᔾᔨᒌᓐᖏᑦᑐᓂᒃ 
ᐅᖃᐅᓯᖃᐅᕋᑦᑕ ᐊᕕᑦᑐᖅᓯᒪᔪ. ᐊᓪᓛᖅ 
ᑕᒫᓂᑦᓴᐃᓐᓈᕋᓗᐊᕈᑦᑕ ᐊᕕᑦᑐᖅᓯᒪᔪᓂ ᓄᓇᓕᓐᓂ 
ᐊᔾᔨᒌᓐᖏᑦᑐᓃᓐᖔᖅᓯᒪᑐᐊᖅᑲᑕ ᐊᔾᔨᒌᓐᖏᑦᑐᓂᒃ 
ᐊᔾᔨᒌᓐᖏᐊᖅᔪᑦᑐᓂᒃ ᐅᖃᐅᓯᖃᖅᑐᑦᓴᐅᒻᒥᔫᒐᓗᐊᑦ. 
ᑕᐃᒪᓕᖃᐃ ᑐᓵᔨᖁᑎᒋᔭᕗᑦ ᑕᕝᕙᓂ 
ᑭᒡᒐᖅᑐᖅᑎᖃᕋᓗᐊᖅᑲᑦ ᑕᐃᒎᓯᓕᕆᔨᒃᑯᓐᓂ 
ᑎᒥᐅᔪᒥ? ᒥᓂᔅᑕ ᑐᑭᓯᕙᓪᓚᐃᓕᖅᑯᖅ 
ᖃᓄᐃᓕᐅᕋᓱᒻᒪᖔᕐᒪ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ 
ᓂᓐᖓᖅ ᒥᓂᔅᑕ ᑕᐹᕐᔪᒃ.  
 

ᐊᖓᔪᖅᑳᖅ ᓗᐃ ᑕᐹᕐᔪᒃ: ᖁᔭᓐᓇᒦᒃ. ᑖᒃᑯᐊ 
ᑕᐃᒎᓯᓕᐅᖅᑎᒃᑯᓐᓄᑦ ᑲᑎᒪᔪᐃᑦ 
ᑭᒡᒐᖅᑐᐃᖏᑦᑎᐊᖅᑐᑦ ᑭᓇᑐᐃᓐᓇᑦᑎᐊᕐᒥᒃ. 
ᒐᕙᒪᒃᑯᓐᓂᒃ ᑖᒃᑯᐊ ᓇᓗᓇᐃᖅᑕᐅᓯᒪᔪᑦ. 
ᐊᔪᓐᖏᓐᓂᖏᑦ ᑐᒃᓯᕋᖅᓯᒪᓚᐅᕋᑦᑕ 
ᖃᔅᓯᑲᓪᓚᒻᒪᕆᐊᓗᓐᓂᑭᐊᖅ ᐱᔪᒪᔪᖃᓚᐅᖅᓯᒪᒻᒪᑕ 
ᑖᒃᑯᐊ ᐅᓐᓄᕈᓐᓃᖅᓴᔭᐅᓪᓗᑎᒃ. ᐊᔪᓐᖏᓐᓂᖏᑦ, 
ᓯᕗᓂᑦᑎᓐᓂᓗ ᐱᓕᕆᖃᑦᑕᖅᔪᐊᕐᓂᑯᕕᓃᑦ 
ᐅᖃᐅᓯᓕᕆᓂᕐᒧᑦ ᐃᒪᓐᓇ ᑭᒡᒐᖅᑐᐃᓂᕐᒥᒃ 
ᐃᓱᒪᓐᖏᑦᑎᐊᖅᓱᑕᓕ. 
 
ᑖᒃᑯᐊ ᐃᓕᓯᒪᒐᑦᑎᒍ ᑭᓇᒥᒃᑭᐊᕈᓇᐃ 
ᑭᒡᒐᖅᑐᐃᓂᐊᖅᑐᕐᖓᐃ ᐃᒪᓐᓇᐃᑦᑐᒥᒃ 
ᐃᓱᒪᓯᒪᓐᖏᓇᑦᑕ. ᑭᓯᐊᓂᓕ ᑖᒃᑯᐊ 
ᑕᐃᒎᓯᓕᐅᖅᑎᒃᑯᑦ ᐱᓕᕆᑎᓪᓗᒋᑦ 
ᑲᑎᒪᖃᑦᑕᖅᑎᓪᓗᒋᑦ ᐃᑲᔪᖅᑕᐅᔭᕆᐊᖃᕈᑎᒃ 
ᑕᒪᒃᑯᓂᖓ ᑐᓵᔨᓂᒃ ᓲᕐᓗ ᑐᓵᔩᑦ 
ᐊᐱᖅᓱᖅᑕᐅᒐᔭᕐᒪᑕ ᓇᐅᒃᑯᑦ 
ᐊᑲᐃᓪᓕᐅᕈᑎᖃᓗᐊᖅᐱᓯ 
ᖃᓄᐃᓕᐅᒃᑲᓐᓂᕆᐊᖃᖅᐸᑦ? ᐄ. 
ᖃᐃᖁᔨᔪᓐᓇᕐᓂᐊᖅᑐᑦ ᐊᒻᒪᓗ 
ᖃᐃᖁᔨᔪᓐᓇᕐᓂᐊᖅᑐᑦ ᐊᓯᖏᓐᓂᒃ 
ᐃᑲᔪᕈᓐᓇᕋᓱᒋᔭᒥᓐᓂᒃ. ᐱᓕᕆᐊᖓᑦᑕ ᐃᓗᐊᓐᓂ 
ᑐᓵᔨᐅᒐᓗᐊᖅᐸᑦ ᐅᕝᕙᓐᓂᑦ ᐅᖃᐅᓯᓕᕆᓂᕐᒧᑦ 
ᐃᓕᓴᐃᔨᐅᑉᐸᑦ ᐃᓕᓐᓂᐊᖅᕖᑦ ᐃᓗᐊᓐᓂ 
ᐅᕝᕙᓘᓐᓃᑦ ᒪᑯᓂᖓ ᑐᑭᓯᒋᐊᒃᑲᓐᓂᕈᒪᒍᑎᑦ 
ᐊᔾᔨᒌᖏᑦᑐᓂᒃ ᖃᓄᖅ ᑕᐃᒎᓯᖃᒻᒪᖔᑕ ᓇᓕᐊᒃ 
ᐊᕕᑦᑐᖅᓯᒪᔪᑦ. ᐄ, ᑖᒃᑯᓂᖓ 
ᖃᐃᖁᔨᖃᑦᑕᓂᐊᖅᑐᑦ. 
 
ᑭᓯᐊᓂ ᐅᓇ ᑐᑭᓯᔭᐅᖁᔭᕋ ᑕᐃᒃᑯᐊ ᑕᓪᓕᒪᐅᔪᑦᑎ 
ᑭᒡᒐᑐᖅᑐᐃᓂᕐᒧᑦ ᐋᖅᑭᒃᓯᓯᒪᖏᒻᒪᑕ. ᑭᓯᐊᓂᓕ 
ᐊᔪᓐᖏᓐᓂᖏᑦ ᑖᒃᑯᐊ ᕿᒥᕐᕈᔭᐅᓪᓗᑎᒃ 
ᐱᔪᓐᓇᕐᓂᖃᕐᓂᐊᖅᑐᓪᓗ ᑖᒃᑯᓇᓂ 
ᐃᑲᔪᖅᑕᐅᔪᒪᓕᑐᐊᑉᕈᑎᒃ. ᑐᓵᔨᓂᓪᓘᓐᓃᑦ 
ᐊᓯᖏᓐᓂᓪᓘᓐᓃᑦ ᖃᓄᖅᑑᖃᑎᖃᕋᓱᐊᕐᓗᑎᒃ 
ᑕᐃᒪᐃᑦᑐᒥᒃ ᐱᓕᕆᖃᑦᑕᓂᐊᕐᒪᑕ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᖁᔭᓐᓇᒦᒃ, ᒥᓂᔅᑕ 
ᑕᐸᖅᔪᒃ. ᒥᔅᑕ ᓂᓐᖓᖅ ᐱᔭᕇᖅᑎᓐᓂᐊᕐᕋᒃᑯᑦ 
ᓄᖅᑲᕆᐊᓚᐅᖏᓂᑦᑎᓐᓂ. ᒥᔅᑕ ᓂᓐᖓᖅ. 
 
ᓂᓐᖓᖅ (ᑐᓵᔨᒃᑯᑦ): ᐄ, ᑕᐃᒪᐃᓕᓂᐊᓕᕋᑖᖅᑐᖓ. 
ᑖᓐᓇ ᓯᕿᓐᖑᔭᖅ ᓈᒻᒪᓯᒻᒥᒻᒪᑦ 
ᐊᐱᖅᑯᑎᔅᓴᖃᕈᓐᓃᖅᑐᖓ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓴᔨᒃᑯᑦ): ᑕᐃᒪ, ᓇᒻᒪᓯᔾᔭᐅᒻᒥᒐᑦᑕ. 
ᑲᔪᓯᓛᕆᕗᒍᑦ ᓇᒡᒐᔾᔭᐅᒥ, ᑎᑎᕋᖅᓯᒪᔪᖅ ᒥᔅᑕ  



ᐅᓪᓗᑐᐃᓐᓇᖅ, ᒫᑦᓯ 19, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

1779

ᐅᑲᓕᖅ ᐊᒻᒪᓗ ᒥᔅᑕ ᐃᐊᓕᐊᑦ. 
ᑕᐃᒪᐃᓕᖓᓛᖅᑐᒍᑦ. 
 
ᒥᓂᔅᑕ ᖁᔭᓐᓇᒦᕈᒪᔭᕋ. ᐃᖅᓱᖅᑏ, ᒥᓂᔅᑕ 
ᐊᖏᔪᖅᑲᐅᑎᖏᓪᓗ ᐊᓂᑎᓚᐅᕐᒥᒃᑭᓐ. ᖁᔭᓐᓇᒦᒃ. 
 
ᐅᖃᖅᑎ (ᑐᓴᔨᒃᑯᑦ): ᖁᔭᓐᓇᒦᒃ. ᑲᑎᒪᔾᔪᑎᔅᓴᓄᑦ. 
ᑲᑎᒪᑐᐃᓐᓇᖅᑐᓂᒃ ᐅᓂᒃᑳᑦ, ᒥᔅᑕ ᓯᐊᓪ.  
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 
ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 
ᑲᑎᒪᔨᕋᓚᑦ ᐃᓱᒪᔅᓴᖅᓯᐅᕈᑎᖃᖅᑲᐅᒻᒪᑕ 
ᐱᖁᔭᔅᓴᒥᒃ 24. ᑖᓐᓇ ᐱᖓᔪᐊᓂᒃ 
ᐅᖃᔨᒫᖅᑐᑕᐅᒍᓐᓇᓕᖅᑐᖅ. ᐅᖃᖅᑏ, ᑖᒃᑯᐊ 
ᐅᓂᒃᑳᖏᑦ ᑲᑎᒪᔨᕋᓛᑦ ᐊᖏᖅᑕᐅᖁᓪᓗᒋᑦ. 
 
ᐅᖃᖅᑎ (ᑐᓴᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᐊᓪ. 
ᑕᐃᑲᓂ ᐱᖁᔨᕗᖔᕈᑎᑕᖃᒻᒪᑦ, ᐊᐃᑉᐲᔪᖃᖅᑳ? 
ᒥᔅᑕ ᑯᓱᒐᖅ. ᑖᓐᓇ ᓈᒻᒪᓈᖅᑐᖅ ᐱᖁᔨᕗᖔᕈᑦ, 
ᐊᖏᖅᑐᑦ? ᖁᔭᓐᓇᒦᒃ. ᐊᑭᕋᖅᑐᖅᑐ? ᑖᓐᓇ 
ᐱᖁᔨᕗᖔᕈᑦ ᑲᔪᓯᕗᖅ. 
 
ᑲᑎᒪᔾᔪᑎᔅᓴᓂᒃ 21. ᐱᖓᔪᐊᓐᓂ ᐅᖃᓕᒫᓐᓂᖅ, 
ᒥᔅᑕ ᐃᐊᓕᐊᑦ. 
 

ᑲᑎᒪᔾᔪᑎᒃᓴᖅ 21: ᐱᖓᔪᐊᓐᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 
ᒪᓕᒐᒃᓴᖅ 24 - ᒪᓕᒐᖅ ᒪᓕᒐᓕᐅᕐᕕᐅᑉ 

ᒪᓕᒐᖁᑎᖏᑦᑕ ᐋᖅᑭᒋᐊᖅᑕᐅᓂᖏᑦ, 
2010 - ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 
ᐃᐊᓕᐊᑦ (ᑐᓴᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᓂ ᐃᖃᓗᐃᑦ 
ᕿᑎᐊᓄᑦ ᑖᓐᓇ ᒪᓕᒐᒃᓴᖅ 24, ᒪᓕᒐᖅ 
ᒪᓕᒐᓕᐅᕐᕕᐅᑉ ᒪᓕᒐᖁᑎᖏᑦᑕ 
ᐋᖅᑭᒋᐊᖅᑕᐅᓂᖏᑦ, 2010, ᐅᖃᓕᒫᖅᑕᐅᖁᓪᓗᒍ 
ᐱᖓᔪᐊᓐᓂᒃ. ᖁᔭᓐᓇᒦᒃ ᐅᖃᖅᑏ. 
 

ᐅᖃᖅᑎ (ᑐᓴᔨᒃᑯᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᐱᖓᔪᐊᓂᒃ, ᑖᓐᓇ ᓈᒻᒪᓈᖅᑐᖅ. ᑕᐃᒃᑯᐊ 
ᐊᖏᖅᑐᑦ. ᐃᓵᓪᓕᑦ. ᐊᑭᕋᖅᑐᖅᑐᑦ. ᑖᓐᓇ 
ᐱᖁᔨᕗᖔᕈᑦ ᑲᔪᓯᕗᖅ ᐊᒻᒪ ᒪᓕᒐᒃᓴᖅ 24 
ᐊᖏᖅᑕᐅᒍᓐᓇᖅᓯᕗᖅ. 
 
ᐱᖓᔪᐊᓂ ᐅᖃᓕᒫᕐᓂᖅ ᒪᓕᒐᒃᓴᓂᑦ. 22. 
ᑲᑎᒪᔾᔪᑎᔅᓴᑦ. ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
ᑲᑎᒪᓛᕋᑦᑕ ᑖᒃᑯᐊ ᑲᑎᒪᔨᕋᓛᑦ 2-ᒦᓐᖔᖅ ᑐᒃᑐ 
ᐃᓪᓗᕈᓯᕐᒥ ᓇᒡᒐᔾᔭᐅᒥ 9-ᒨᖅᑲᑦ ᑖᒃᑯᐊ 
ᑲᑎᒪᓛᕐᒥᔪᑦ. 
 
ᑲᑎᒪᔾᔪᑎᒃᓴᐃᑦ ᒫᔾᔨ 22-ᒧᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

• ᐱᖁᔨᕗᖔᕈᑦ 17 -3(2) 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 14 

• ᒪᓕᒐᒃᓴᖅ 21 

• ᒪᓕᒐᒃᓴᖅ 22 

• ᒪᓕᒐᒃᓴᖅ 23 

• ᒪᓕᒐᒃᓴᖅ 25 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒪ 
ᑲᑎᒪᓂᖅᐳᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ 
ᓇᒡᒐᔭᐅᕈᕋᓱᓐᓂᖓᓂᒃ 1:30-ᐸᑦ ᒫᑦᓯ 22. 
 
(ᑐᓵᔨᒃᑰᕈᓐᓃᖅᑐᖅ) ᐃᖅᓱᖅᑏ.  
 
>>ᑲᑎᒪᓂᖅ ᓄᖅᑲᖅᑐᖅ 14:10ᒥ



 

 

 


